
	“Улсын хэвлэлийн газар” Улаанбаатар хотноо 1989 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХОЁРДУГААР ХЭСЭГ

	 

	I

	Авдий зүрхнийхээ цохилтыг намжаах гэж оролдон:

	— Хэлмэгдэгчийн амрыг айлтгая гэж аль болох энгийн хэлэв.

	Загасчдынх шиг эвхмэл жижиг сандал дээр сууж байгаа Гришан таягаа гозгонуулан өрөөсөн нүдээ онийлгоод:

	— Амрыг эрэх нь ч эрдэг байж, хэнбугай нь эрж байгаа бил ээ? гэв.

	Авдий өөрийн эрхгүй инээмсэглэж:

	— Таны биеийг урьтаж асуух ёстой хүн л амрыг эрж байна даа гэсэнд,

	— Уухаа, тийм бий! Урьтаад ч гэсэн асуудаг нь аятай юу, зөндөө гялайлаа. Эзгүй хээр ингэж санаа тавих гэдэг бүр ч чухаг. Тэгэлгүй яах вэ! Бид чинь хүн шүү юм байгаа биз дээ, тийм үү? гэв.

	«Олон үгтэй юм, дээр нь нэлээд юм уншсан бол золиг боллоо. Ёстой санаагүй юм ч энэ байна даа. Маяглаж, яриа хүн болох гэж оролдож байна. Яах гэж тэр вэ? Эсвэл баашилж байна уу?» гэж Авдий бодов.

	Гришаны гадаад төрхийг харахад сэтгэлд тогтоогдохоор юм байсангүй. Үс хүрэвтэр, нуруу өндрөвтөр, бие туранхайвтар, хувцас содонгүй, түүний насныхны өмсдөг жинс өмд, «цахилгаан товчтой» хуучин цамц, элдэв юм болбол халаасандаа чихчхэж болох анзаарагдамгүй саравчит малгай өмсжээ. 

	Гришан доголж, яртай бүдүүн мод тулж яваагүй сэн бол олны дотор ялгахад бэрх, хаана ч олонтой хутгалдаад алга болчиход ядах юмгүй. Нүдийг нь хэчнээн удаан ажиглаад ч тогтоох нь юу л бол. Тогтож ядсан бор нүдний нь харц байнга өөрчлөгдөх агаад байн байн нүдээ онийлгож, хялайж, өнгөгүй хөмсгөө солбиулж байдгаа өөрөө мэддэггүй бололтой. Энэ нь буланд шахагдсан зэрлэг араатан ухасхийн дайрмаар байвч хулгаж, тэгэхдээ зориг гарган, сүр үзүүлэн байх мэт. Ярихад нь эмтэрхий үүдэн шүд нь ил гарч байгаагаас ч тэгж бодогдож байж болзошгүй. «Алтан шүд хийлгэчхэж болох байсан боловч яагаад ч юм хийлгэсэнгүй. Содон тэмдэгтэй байхгүйг хичээж байж мэдэх юм» гэж Авдий боджээ.

	— Хөлөө яасан бэ? Булгалчхав уу? Анзааргагүй явж байж тийм болов уу? гэж Авдий найрсгаар лавлав.

	Гришан учир нь олдохгүй толгой сэгсрээд

	— Жаахан бэртчихлээ гэх юм уу даа. Чи зөв хэллээ, анзааргагүй явж байж л энэ боллоо, Авдий. Чамайг ингэж нэрлэдэг байх аа? гэхэд

	— Тийм ээ, намайг Авдий гэдэг гэв. 

	Гришан үгээ зориуд сунжруулан:

	— Библи судрын тэр бүр дайралддаггүй нэр байна шүү. Тодруулж хэлбэл сахилын нэр юм хэмээн бодлогошронгуй хэлээд, — Урьд хүмүүс тэнгэр бурхантай байжээ. Ингээд л Орост Пречистенкий, Боголепов, Благовестов овогтон гарч иргэн байгаа юм даа. Авдий, овог чинь бас тийм байх ёстой доо? гэв.

	— Каллистратов.

	— Хэлээгүй юү, цөм тохирч байгаа биз дээ... Намайг энгийн пролетари маягаар Гришан гэдэг. За энэ ч яах вэ. Авдий Каллистратов чи зөв хэллээ, анзааргагүй байж л хөлөө бэртээчихлээ. Хүн усан тэнэг биш л бол мөрөө харж яв гэсэн айхавтар үнэн үг байгаа юм. Тархиныхаа мууд тагалцгаа зовооно гэдэг. Харахгүй юу, ингээд л тахир дутуу болчхоод сууж байна. Балай юм шүү.

	— Үүнээс болж хохиров уу? гэж Авдий Гришаны битүү хэлснийг дайруулан асуувал.

	— Юу гэнэ ээ? гэж Гришан сэрхийв.

	— Энэ балай явдлаас болж юм чинь бүтсэнгүй юү гэж байна. Тэгж ойлгож болох уу? гэж Авдий тодруулав.

	— Энэ ч өөр яриа! гэж Гришан маяг үзүүлэхээ дорхноо болиод, — Ажил ярьж байгаа бол тэр чинь зөв. Гэхдээ энэ гол юм биш, үүнд би одоо санаа зовохгүй байна. Чи өөрөө гадарлаж байгаа газар, тэгээгүй бол юугаа хийж чамтай юм ярьж байх билээ, хоосон шал шал гэж байхын хэрэг юу билээ.. Нэг үгээр хэлэхэд, би нэг ёсондоо зохион байгуулагч, эсвэл ухаан нь цэргийн дарга гэх юм уу даа. Иймээс амьд хүчээ хадгалан фронтын шугамыг давах нь надад гол байна гэв.

	— Тэгвэл би юугаар тус болох сон бол? Ер нь ч хэдэн үг солимоор байна. Тэр амьд хүчинд чинь хэлмээр юм надад ч гэсэн байна санж гэв.

	— Аль аль этгээдийн сонирхол ингэж нийцэж байгаа болохоор хэд гурван үг солих бус, ултайхан ярилцаад авахад яах вэ. Би ч ингэж санаж байсан юм. Жишээлэхэд, охид бидний хооронд гэхэд хэмээн зальтайхан егөөдсөнөө дуугүй болж, ярианд оролцолгүй тэнд хөндийхөн сууж байсан хоёр элчид, — Та нар зүгээр суухаар зүлгэж суу гэж юмаа явж бэлд гэж тушаажээ.

	Урьдаас тохиролцсон бололтой юмаа нөгөө хоёр бэлтгэхээр явав.

	Гришан тушаалаа өгөөд цагаа харснаа:

	— Цаг хэртэй болоод суух ажиллагааг эхэлнэ. Яадгийг хараарай гэж Авдийд амлаад, — Энд чанга гэж мэд. Сахилга гэж десантын цэргийнхтэй л адил. Тэгэхдээ толгой цохих десант шүү. Чи ч гэсэн тушаасныг биелүүлэх ёстой. «Чадна», «чадахгүй» гэж унжганах юм байхгүй. Бүгдээрээ гар нийлээд хөдөлж чадвал оройдоо нөгөө Жалпак-Саз хүрчихнэ гэлээ.

	Гришан учиртай гэгч нь хэсэг зуур дуугүй болов. Тэгнээ Авдий тийш тавлангуй харц чулуудаад, эмсгий шүдээ гарган тохуурхуугаар:

	— Одоо гол юмандаа оръё. Чамайг бидэн дээр юу авчрав аа? Чи бүү яар, яарах юу байх вэ. Тэгэхээр гэмт хэрэгтний гэгдэгч ертөнцөд чиний хачин жигтэй орж ирснийг сүүлд ярилцамз. Харин энэ ертөнцөд нэгэнт орж ирсэн болохоор ийм байна, чи элч, чи бидэнтэй холбоотой, чи дэндүү их юм мэдэж авсан. Чи тэнэг хүн биш бололтой, гэвч чи өөрөө хавханд орсон. Тэгэхлээр нигүүлсэж үз, би чамд ийм их итгэл хүлээлгэж байгаа болохоор чи ч тусыг тусаар хариулж үз гэв.

	— Чи юу хэлээд байна?

	— Чамайг тааварлаж байгаа биз гэж бодож байна...

	— Тааварлах гэдэг нэг хэрэг, шулуухан хэлчих өөр хэрэг.

	Хажуугаараа цуваа нижигнэн өнгөрөхийг хүлээн хоёул дуугаа хурааж ном хаялцах нь гарцаагүй болсон тул дор дороо бэлтгэжээ. Хүний харилцаа гэдэг хачин юм даа, энэ нүцгэн талд бүгдээрээ л адилдаа адил, бүгдээрээ бүтэлгүйтвэл адилхан бүтэлгүйтэн, эрүүгийн хариуцлага хүлээвэл адилхан л хүлээж, аз шовойвол адилхан л толгойгоо мэнд авч гарах байтал хүмүүс усташгүй хууль тогтоочихсон байх юм. Гришан эндхийн эзэн учир энэ хууль ёсоор захирч тушааж байх бичигдээгүй нэгэн эрхтэй ажээ.

	Гришан эхлэн ам нээж,

	— Чи шулуухан хэл гэж байна уу? Болох л юм гэж бөөрөнхийлөх байдалтай аялгуулан дуугарснаа нэг юм гэнэт санав бололтой зальтайхнаар, — Чи чонотой дайралдсан гэв үү? хэмээн асуувал Авдий:

	— Тийм юм болсон гэж батлав.

	— Миний асуух хэдэн юманд одоо хариулаг гэж хувь тавилан чинь харж үзжээ гэж чамд бодогдохгүй байна уу? хэмээн Гришан эмсгий шүдээ гарган инээмсэглэв.

	— Тийм болог.

	— Тэгвэл бултахаа боль. Эндээ зогсож байгаад хэлээд орхи. Хөвүүдийн маань санааг яах гэж урвуулах гээд байна вэ?

	— Ганц юм залруулъя гэж Авдий үгийг нь таслав.

	— Юуг? Хуульд ямар засвар оруулах гээ вэ?

	— Би тэднийг үнэний замд оруулах гэж байна. Тэгэхлээр «урвуулах» гэдэг үг таарахгүй.

	— Больж үз, нөхөр Каллистратов. Үнэн үү, үгүй юү гэдгийг хүн хүн өөр өөрийнхөөрөө ойлгодог юм. Тоглоом тоотой нь дээр. Энд ном хаялцаж, цэц булаалдаж байх газар биш. Хутагт ламбугай, юу ойлгож, юу мэдэж авах гээд байгаа юм, өөртөө ямар ашиг олж авах гэсэн юм бол?

	— Намайг хувийн ашиг завшаан харж явна гэж чи бод оо юу?

	— Мэдээж шүү дээ, өөр юу байх юм? гэж Гришан гараа алдалж, дээрэлхэнгүй инээмсэглэвэл Авдий:

	— Тэгвэл ярих юм даанч алга гэж тас дайрсанд Гришан баярлах нь холгүй дуу алдаад:

	— Догь! Үүнээс илүү юм гэж яаж байх вэ! Хамаг юм ингэж таарах гэж. Тэгэхлээр чи тэр гэгээрсэн донтой мангуу нарын өрөөсөн нь байх нь ээ...

	— Боль, чиний юу гэх гэж байгааг би мэдэж байна.

	— Тэгэхлээр Христост хайртай шигээ мөнгөнд дуртай болсондоо ч, сургуулиас туугдсаныхаа дараа орох газар олдохгүй болсондоо ч анаша түүгчийн байдлаар Моюнкумд ирж, бидний дотор шургалж өөрийн хүн шиг болж авсан биш байх нь ээ. Би тэр лам нарын чинь оронд байсан бол чамайг дор нь өшиглөөд хаях байсан биз. Чам шиг ийм амьтан тэдэнд ч хэрэггүй л дээ. Цаадуул чинь хуучныхаараа зүтгэж, чи их сүрхий юм болж үнэн мөн гэж донгосоо биз дээ?

	— Тийм ээ, би үнэн мөний төлөө байсан, чи ч тэгж ойлгоорой.

	— Үгүй ер! Чи намайг өөрийгөө ойлгохгүй байна гэж бодож байна уу? Тэгвэл чиний хэн болохыг дотор чинь орсон юм шиг харж байна. Чи бол толгойдоо юмтай, мангуу үзэлдээ автаж гүйцсэн амьтан, тэгээд л энд ирж байгаа юм, тэгээгүй бол элэнцгээ хийж нааш явж байх вэ? Тэгэхлээр анаша түүдэг, хориотой согтуу өвс дамлан худалддаг гэм уналд орсон биднийхээ сүвийг онгойлгож буян үйлдэх ариун зорилго өвөрлөж ирсэн байх нь ээ. Элэн галавын гэтэлгэх үзэл санааг дэлгэрүүлэх гэж чи иржээ. Түүнд чинь мэдээжийн юмыг чихээ бөглөөд чиглэсэн зүгтээ зугтаамаар улигласан байдаг шүү дээ. Манийг гэмшүүлж, өөрчилж, өөрийнхөө эрхэмлэдэг нэгэн хэвийн сэтгэлэгт оруулах гэж, биднийг муу юмнаас ангижруулах гэж чи ирж. Барууныхан хүртэл манайхныг нэг хэвээр сэтгэдэг гэж хэлдэг шүү дээ гэснээ Гришан бэртэж гэмтсэн хүн гэхээргүй хөнгөхөн шингэхнээр зорог бүрээст сандлаасаа гэнэт ухасхийн босож, Авдий руу алхан хилэнт нүүрээ нүүрэнд нь ойртуулаад, — Хөөе Аврагч элч минь, ямар улсын өөдөөс яваагаа бодсон уу!? гэсэнд,

	— Бодохоор барах уу, тэгээд л энд ирсэн юм. Чамд хэлэхэд, энэ бие минь юу ч боллоо гэсэн би та нарын тусын тулд зорьсондоо хүрэх гэж зүтгэсээр л байна, чи бүү гайх гэсэнд Гришан ярвайж

	— Бидний тусын тулд гэнэ ээ? Битгий зов, би гайхахгүй байна, хүн төрөлхтний Аврагч ингэж солиороод цовдлуулж байсан юм чинь юундаа гайхах билээ... Загалмайд гараа тэлүүлэн хадуулаад толгойгоо унжуулж нүүрээ зовсон дүртэй үрчийлгээд: «За аль вэ, сонирх, уйл, галав юүлтэл бишир» гээ биз дээ. Биднийг өөрсдөөс минь аврах гэж зарим ухаантан үеийн үед дуусахгүй хөөрхөн ажил бодож олсон байгаа юм даа. За тэгээд, энэ ертөнцөд аврагдсан хүн хэн байна, аврагдсан юм юу байна. Хэлээд орхи? Голгофоос ч өмнө бүх юм ийм байсан, одоо ч ийм л байна. Хүн өнөө л бахь байдгаараа байна. Тэр цагаас хойш хүн огтхон ч хувираагүй. Хир хилэнцэт биеэ хэн ирж аврах бол гэж хүлээж суусан. Каллистратов, чи л энд үгүйлэгдэж байж. Одоо чи минь хүрээд ирлээ. Ингээд л залраад ирдэг байна. Шинэ Христос таатай морилно уу гэж нүүрээ доогтой үрчилзүүлбэл, Авдий:

	— Намайг бол юу ч гэсэн хамаа байж уу. Христосын нэрийг гутаах юм хэлж алдас болуузай! Намайг ирлээ гэж чи эгдүүцэж, гайхаж байна. Чи бид хоёр заавал уулзах учиртай байсан болохоор гайхах юмгүй. Бодоод үз. Чи үүнийг ойлгохгүй байна гэж үү? Би биш гэхэд өөр нэг хүн чамтай гарцаагүй тулгарах байсан. Би ингэж уулзахыг тооцоолсон юм...

	— Намайг ч бас тооцоолсон юм биш үү?

	— Чамайг ч тэр. Чамтай уулзах нь зайлшгүй байсан. Тэгээд л чиний хэлснээр залраад ирлээ.

	— Зүйтэй дээ. Чөтгөр ав гэж. Бид хоёр нэг нэгэнгүйгээр байх аргагүй. Энд лав нэг балай зүй тогтол байх шиг байна. Гэвч бадарчин баярлах болоогүй. Авралт Каллистратов, чиний онол амьдралд ямар ч нэмэргүй. Чи нэлээн зугаатай эр байна, гэвч цэцэрхэхээ боль. Чамайг гүйцэд ойлголоо, больж үз! Би чамд сайхан сэтгэлээсээ зөвлөе. Нэгэнт ийм болж таарсан болохоор, Каллистратов минь замаа хөө, юуны түрүүнд өөрийнхөө хар толгойг авч гарахыг бод. Чамд одоо хэн ч гар хүрэхгүй, талд түүснээ тарааж өгдөг байна уу, шатаагаад хаядаг байна уу, салхинд хийсгэдэг байна уу, өөрөө мэд. Гэхдээ дахиад миний замд дайралдсан байгаарай! гээд Гришан эх учиртай таягаараа чулуу тогшив.

	— Чиний зөвлөснөөр болохгүй ээ. Би тэгдэг нь биш.

	— Чи үнэхээр мангуу юм аа. Яагаад болохгүй гэж?

	— Тэнгэрийн болоод өөрийнхөө өмнө би та бүгдийг дааж байгаа юм ... Чи ч үүнийг ойлгохгүй биз дээ...

	Гришан уурлан царай нь зэвхийрч дуугаа өндөрлөөд:

	— Тийм биш ээ, биш. Яагаад ойлгохгүй гэж? Би чинь жүжигчин айлд өссөн хүн байхгүй юу. Тэгээд ч чиний жүжиглэхийг үнэлж ойлгосон. Гэвч чи жүжиглэж байгаа дүрдээ дэндүү итгэчихсэн юм биш биз? Ямар ч мундаг тоглосны дараа хөшиг хаагддаг ёстой. Одоо нөхөр Каллистратов, хөшиг ганцхан үзэгчтэйгээр хаагдах болж, Үгэнд минь ор! Надаар илүүц нүгэл бүү хураалга. Оройтоогүй дээрээ зайлж үз гэв.

	— Чи нүгэл гэж ярьж байна уу? Чиний юу хэлж байгааг ойлгож байна, гэвч бузар булайг нүдээр харсаар байж зайлж явна гэдэг бол завсаргүй хар нүгэлд унаж байгаатай л адил. Намайг ятгаад нэмэргүй. Бага жаахан Ленька, Петруха, чиний дэргэд байгаа бусад хөвүүдийн юу болж дуусахыг зүгээр харж байж би чадахгүй. Чамайг ч гэсэн тэр.

	— Үгүй мөн лут аз! Чи ямар эрхтэй болоод бидний явдалд хуруу дүрнэ вэ? Явж явж хүн бүр хувь заяагаа өөрөө мэдэх ёстой. Чамтай энэ насандаа анх уулзаж байна. Дээрээс нэг их бүрэн эрхтэй заяачихсан юм шиг л бидний төлөө санаа тавиад байдаг чи юу юм. Гайгүй байлгүй! Азаа үзэх гэх хэрэггүй. Толгойдоо юмтай чинь тэр л биз. Мөрөөрөө тонилж үз. Бид чамгүйгээр болохдоо л болно мэдэв үү?!

	— Би, үгүй ээ! Чи бүрэн эрх гэж байна. Надад хэн ч эрхийн бичиг өгөөгүй. Үнэн мөн, үүргээ ухамсарлах сэтгэл л миний эрх юм, чи түүнийг харгалзаж ч болно, байж ч болно. Би хувьдаа түүнийг хэлбэрэлтгүй сахих болно. Хувь заяагаа өөрснөө мэдэх ёстой гэж чи хэллээ. Их л сайхан үг байна. Хүний хувь заяа тус тусдаа байх гэж байхгүй, үхэх төрөх хоёроос өөр хүн хүний хувь заяаг салгадаг зааг гэж байхгүй. Нэхмэлийн утас шиг бид бүгдээрээ төрөх үхэхийн хооронд сүлжилдсэн байдаг юм. Гришан чи болоод чиний эрхэнд орогсод сувдаг сэтгэлийнхээ харгаагаар энэ талаас анашатай хамт гай зовлонг бусдад аваачиж байна Түр зуурын шуналаас болж хүмүүсийг өөрийнхөө мөрөөр цөхрөл, гэм алдлын мөрөөр оруулж байна.

	— Биднийг шүүдэг нь чи юм уу? Бид яаж амь зуух, яаж явахаа чамаар заалгах болж байна уу?

	— Би ерөөсөө шүүгч биш ээ. Би та нарын л өрөөсөн, гэх дээ...

	— Юу гэхдээ гэж?

	— Гэхдээ хүн мөс, нигүүлсэнгүй сэтгэлийн дээд цэгнүүр болсон Тэнгэр орой дээр минь байгааг би ухамсарлаж байгаа юм.

	— Дахиад л Тэнгэр! Чи үүгээрээ бидэнд юу нотлох гээд байна аа?

	— Тэнгэрийн хишиг бидний хүсэл зоригоор илэрхий байдгийг л. Тэнгэр бидэнд байж, бидний ухамсраар дамжин бидэнд нөлөөлж байдаг юм.

	— Байз, ингэж ээдрүүлээд яах юм? Ингэлээ гээд ямар тус байгаа юм? Бидэнд юу өгөх юм?

	— Юу юу гэж? Оюун ухаантайнхаа хүчээр хүн Тэнгэр лүгээ адил биеэ захирч байдаг биш үү. Гэм согогийг үнэнхүү ухамсарлана гэдэг юу вэ? Миний бодоход өөртөө байгаа гэмийг тэнгэрийн дайтай буруушаахыг хэлнэ байх. Хүн өөрийнхөө мөн чанарыг яаж үзэх вэ гэдгээ өөрөө л тогтоодог.

	— Чиний үзэл нийтийн баримталдгаас юугаараа ялгаатай юм бэ? Бид олонд олзлогдохгүйн тулд түүнээс чинь зугтаж явдаг юм. Мань мэт нь та бүхний энд яаж хүрэх вэ, бид амиа л борлуулж явдаг улс.

	— Эндүүрч байна. Эрх чөлөө гэдэг хуульд баригддаггүй байвал л сая эрх чөлөө болно. Гэтэл чи эрх чөлөөтэй байна гэх атлаа баригдах вий, хуулиар шийтгүүлэх вий гэж байнга айж явна шүү дээ.

	— Тэгээд яах юм? Энэ чамд ямар ч хамаагүй юм, энэ замыг бид сонгосон болохоос чи ямар сонгосон юм уу?

	— Тийм ээ, чи сонгож, гэхдээ ганц чамаар зогсохгүй байна. Мухардлаас гарах арга байна гэдгийг ойлго. Энэ цагаан талд, энэ цэлмэг тэнгэрийн дор л нүглээ наманчлагтун, ийм бузар хэргийг дахиад хэзээ ч хийхгүй гэж, хар захаас хөлжих бодлоо орхино гэж, гэм согогоос ангижирна гэж андгай тангараг өөртөө өргөгтүн, сэтгэлээ барьж биднийг нэгэн ухаанаар нэгтгэж байгаа Тэнгэрийг дагагтун.

	— Тэгвэл яана гэж?

	— Тэгвэл, жинхэнэ хүний мөн чанарыг олно оо.

	— Сайхан л ярьж байна, чөтгөр алгад гэж! Юун ч амархан юм бил ээ! гээд Гришан тулж яваа яртай модоо гозгонуулж, ачааны бас нэг цуваа давхин өнгөрөхийг хүлээж, галт тэрэгний түрчигнээн намдаж, анир чимээгүй болмогц булуу халаад байдгаа ярьчихсан Авдийг доогтой бөгөөд ширүүнээр цоо ширтэн, — Эрхэм хүндэт Авдий, ярихыг чинь сониучирхаж ч гэх юм уу даа тэвчээртэй чагналаа. Тэгээд урам дээр чинь ус асгах болох нь ээ. Чи л ганцаараа Тэнгэртэй бодлоороо ярилцах хувьтай, намайг түүнтэй харилцаа байхгүй, номын ёсоор сэтгэдэг чи л ийм давуу чанартай, надад байхгүй гэж ихэрхэн санаж байгаа бол их андуурч байна. Тэнгэртэй над мэт нь ч харилцаж чадна гэхлээр чи сая мэл гайхаж, цэл хөхрөв үү, чихэнд чинь их л этгээд хачин сонсогдов уу? гэсэнд

	— Огт үгүй шүү. Гагцхүү «харилцах» гэдэг төдий л асаагүй үг байна. Харин ч чиний амнаас ийм юм сонсоход сайхан байна. Чиний бодол чинь эргэж байгаа юм биш биз? гэвэл,

	— Горьдов оо! Юун ч гэнэн юм билээ. Тэгэхлээр, Каллистратов аа, сонсохдоо хэл чинь татчих вий, мэдээтэй. Тэнгэрт хүрэх өөрийн зам надад бий. Өөрөөр хэлбэл, арын хаалгаар би Тэнгэрт бараалхдаг юм. Чиний өөрийн чинь санаж байгаа шиг юмны хар цагааныг ч сайн ялгадаг, тийм ч хүршгүй өндөрт байдаг, би!

	— Тэнгэрт арын хаалгаар бараалхаад юу олж байна даа?

	— Чинийхээс дутахааргүй юмыг. Би хүмүүст л гал эдлэх, мансуурч суугаад Тэнгэрийг танихад нь тус болж байна. Та нарын номлоод номлоод ч, мөргөөд мөргөөд өгч чадахгүй юмыг би тэдэнд өгч байна... Би өөрийн хүмүүсийг Тэнгэрт хэнээс ч илүү ойртуулж байгаа нь...

	— Мөнгөөр худалдаж авсан Тэнгэрт үү? Зүлэг татуулж уу? Согтуу өвс хэрэглүүлж үү? Чи үүнийг л Тэнгэрийг танихын аз жаргал гэж байна уу?

	— Тэгээд яагаа вэ? Шүтээнийг бузарлаж, Тэнгэрийг доромжлов оо доо, би янз нь! Тэглээ. Чиний чихэнд чимэггүй юм хэлж байна. Би өрсөлдөгч чинь, мэдэх үү? Замд чинь би хөндөлсөж. За чөтгөр алгад гэж, мөнгө мансууруулдаг бодис хоёр л байна! Тэгэхдээ мөнгө юунаас ч илүү. Чи юу гэж бодож байна, мөнгөнд онцгой Тэнгэр бий юу? Сүм юм уу, бусад байгууллагад та нар мөнгөгүй болгоод л байдаг хэрэг үү?

	— Энэ чинь өөр юм байхгүй юу.

	— Боль доо. Битгий мэлз! Ертөнц дээр бүх юмыг түүний дотор чиний тэр Тэнгэрийг ч зарчхаж болно, худалдаад авчхаж ч болно. Тэгвэл би та нарыг зөвхөн хоосон амлаж тэгэхдээ хойд насанд олгоно гэж амлаж байгаа юмыг, үгүй дээ гэхэд мансуурч байгаад амсах болгож байгаа юм. Гагцхүү мансуурах гэдэг бол жаргана, сэтгэл амарлина, орон зай, цаг хугацаанд баригдалгүй бие тавигдана гэсэн үг. Энэ жаргал зуурдынх ч бай, биегүй ч бай, хоосон санааных ч бай, ямар ч байсан жаргал, энэ жаргалыг гагцхүү мансуурч байж л эдэлж болно. Үнэн мөн гэж зүтгэдэг та нар ингэж биеэ хуурч чадахгүй.

	— Биеэ хуурдаг гэж ганц л юмыг чи зөв хэллээ.

	— Чи бол яамаар байна? Таван мөнгөөр үнэнийг олмоор байна уу? Тэгдэггүй юм даа, хутагт лам минь! Өөр жаргал гэж байхгүй учир мансуурах гэдэг тэр жаргалыг орлож байгаа юм.

	— Байхгүй юмыг орлуулаад аль гэж хэн чамайг гуйсан юм? Энэ бол хорон муу санаа юм шүү.

	— Аяд, аяд. Каллистратов, сайн бодоод үзвэл би ч та нарт тусалж байгаа шүү.

	— Яахлаараа тэр бил ээ?

	— Яах вэ дээ, гайхаад байх юмгүй. Тэнгэрийн заяасан сайхан цаг ирнэ л гэнэ, тэгш эрх л гэнэ, ардчилал л гэнэ, ах дүүгийн ёс л гэнэ, хамт олны дунд байх жаргалтай болохоор хүсвэл нийт олноороо аж төр л гэнэ, үүссэн цагаас нь хойш хүнд хэчнээн юм амлав, дорд үзэгдэж, доромжлуулж басамжлуулсан олонд ямар үлгэрийн юмыг амлав. Гэтэл хэрэг дээрээ ямар байна даа? Бардам ам, шалдан гуя л байна. Хэрэв мэдье гэж байгаа бол би сэтгэл дундуур, суудлаа олоогүйчүүдийг сатааруулж байгаа юм. Би бол аянга зайлуулагч. Хүмүүсийг арын хаалгаар хүршгүй Тэнгэртэй би л уулзуулж байгаа юм.

	— Чи миний бодсоноос хавьгүй аюултай амьтан юм. Дэлхийгээр нэг самуун тарьж чадах нь, бодохоос аймаар! Уг нь бяцхан Наполеон болох байж, даанч барсангүй бололтой.

	— Дээхнүүр хэлээч! Яагаад жинхэнэ нь болохгүй гэж? Надад бололцоо тавиад өгөх юм бол ёстой үзүүлээд өгөх сөн. Бид Өрнөдөд гэнэт очдог сон бол би ёстой ийм шалдар юм хийж явахгүй сэн. Тэгэхэд чи надтай маргаж зүрхлэлгүй, намайг л сайн гэвэл сайн, муу гэвэл муу гэх байсан даа...

	— Эргэлзэхгүй байна. Гэвч чиний ярьж байгаа юманд айгаад байхаар ч юм бас алга. Ярьж байгаа чинь шинэ юм биш ээ. Хүмүүсийн итгэхээ больсон юмаар чи далимдуулж байна. Үүнийг дэлгэрүүлэхэд хавьгүй амархан. Бүх юм муу, бүх юм худлаа, тийм учир хар тамхи татаад тайтгарч бай гэхэд юухан байх вэ. Байсан бүхнийг чи муушааж байгаа бол ертөнцийг үзэх шинэ үзлийг хүнд өгөх гээд үз л дээ. Итгэл гэдэг мансуурал биш, итгэл гэдэг олон үеийнхний зовлонгийн үр юм, итгэлийг мянган жилээр өдөр тутам суулгах ёстой. Гэтэл чи бузар үйлээр өдөр шөнийн ээлжийг сольж, мөнхийн дэс дарааллыг алдагдуулах гэж байна. Ерөөлөөр эхлээд хараалаар дуусах гэгчийн үлгэр болж, чиний дөвийлгөөд байгаа тэр мансуурлын дараагаар ухаан балайрч, сэтгэл бүрмөсөн эвдэрнэ. Чи юунд дутуу яриад байна? Чиний мансуурах гэгч явуулга л байна, хуурамч Тэнгэртэй золголоо гэсэн чинь албин чөтгөрийн саварт орсон байвал яана. Үүнийг яах вэ?

	— Яах ч үгүй. Ертөнцөд хамаг юм хариутай бол бариутай байдаг. Энэ ч мөн адилхан. Төрөхийн ерөндөг үхэх биз дээ... Ингэж толгойд чинь орж байв уу? Гэгээнтэн минь, чиний санаанд миний үзэл онол таарахгүй байгаа л даа, мэдээж!

	— Христост тэсэргүүлсэн буруу номтны үзэл үү? Хэзээ ч таарахгүй.

	— Хо-хо! Христосын шашин гэдэг христост тэсэргүүлсэн буруу номтонгүй бол, түүний өдлөггүй бол юу юм? Хэнд хэрэгтэй юм? Энэ шашны байх хэрэгцээ юу юм? Тэгэхлээр би та нарт хэрэгтэй болж таарч байна! Тэгэхгүй бол та нар хэнтэй тэмцэлдэж, үзэл санааныхаа дайчин чанарыг яаж харуулах юм?

	Авдий өөрийн эрхгүй инээд алдаж:

	— Чи үнэхээр овжин эр юм аа! Зөрчлийг далимдуулах нь. Гэхдээ бүү цэцэрх! Чи бид хоёр хэл амаа ололцохгүй нь. Чи бид хоёр тэс ондоо учир таарахгүй. Иймээс чи намайг эндээс хөөж байна. Чи надаас айж байна. Гэсэн ч гэмээ наманчилж, элч нарыг торноосоо суллаж явуул гэж би шаардахдаа л шаардана. Би чамд тусалъя гэв.

	Гришан гэнэт дуугүй болов. Хөмсгөө зангидаж модоо тулан чимээгүй хэд холхисноо зогсоод

	— Нөхөр Каллистратов, намайг чамаас айж байна гэж бодож байгаа бол их эндүүрч байна. Байвал бай, би чамайг хөөхгүй. Одоо бид ачааны галт тэргэнд сууна. Өөрөөр хэлбэл, галт тэргийг зохион байгуулалттай дайрна.

	— Дээрмийн дайралт гэж хэлбэл дээр сэн гэж Авдий залруулав.

	— Юу л гэнэ вэ, өөрөө мэд, дээрмийн л бол дээрмийн л биз. Гэхдээ дээрэм хийх гэж бус, нууцаар суух гэж юм шүү. Энэ хоёр ялгаатай шүү, чиний тэр төр чинь бидний чөлөөтэй зорчин явах эрхийг хассан шүү дээ...

	— Төр лүү битгий дайр аа. Чи тэгээд намайг яа гэх гэж байна?

	— Онц юмгүй. Дээрмийн гэж чиний хэлсэн суух ажиллагааны үеэр... гээд Гришан төмөр замын зүг дохисноо, — Бүгдээрээ нэг дор цугларна. Тэгэхэд жаахан Ленька, эвдэрсэн Петруха нарыг ятгаж сүнсийг нь аварч үз, Аврагч минь! Чамд би ер саад болохгүй. Намайг байхгүй л гэж бод! Тэднийг араасаа дагуулж өөрийнхөө Тэнгэрийн зүг эргүүлж чадвал чинь би дийлдсэн хүний ёсоор замаас чинь зайлж өгөмз. Ойлго оо биз? Болох уу? гэсэн Авдий:

	— Болно! гэж товчхон хариулав.

	— Тэгвэл яв! Энд ярьсан юмаа хэнд ч бүү хэл. Хэд гурван үг солиод л гэнэ биз.

	— Баярлалаа. Гэвч надад бол нуугаад байх юм алга.

	Гришан мөрөө хавчиж:

	— Өөрөө л мэд. «Библи»-д гардаг шиг «хэлж байгаагаа даагаарай» гэлээ.

	Тавдугаар сарын сүүлийн нэг өдрийн оройн долоон цагийн үе. Гэвч наран тэгш талыг гийгүүлэн цоноосон хэвээрээ. Өглөөнөөс хойш тэнгэрийн хаяанаа уяатай юм шиг их ... сэжигтэй тогтсон байсан мөнгөлөг үүлс орой тийшээ багларч багирлан ирсэнд Авдийн сэтгэлд зүйрлэшгүй түгшүүр төржээ. Аадар цутгах нь бололтой.

	Галт тэрэг умраас өмнөд тийш, өмнөдөөс умар тийш зөрөн давхисаар хүнд дугуйн дор газар доргин донсолсоор ажээ. Авдий нүд алдам талын уудмыг ширтэж «газар дэлхий цэлгэр орон зай уужим гэрэл гэгээ их ч хүнд заавал нэг юм дутагдах юм даа юуны өмнө эрх чөлөө л дутагддаг байна. Олонгүй байхад хүн амьдарч чадахгүй, олонтойгоо байхад бас хэцүү. Одоо ч гэсэн дээ. Яадаг хэрэг вэ? Гришаны урхинд орогсдыг хамсаа нарынхаа айсандаа буюу адгуусны зөнтэйдөө шахаж тулгаж байгаад авталгүй, өөрийнхөө бодлоор явдаг болгохын тулд яах хэрэгтэй вэ? Юуны өмнө мансууруулдаг бодис гулгуулдаг энэ мэхтний эрхшээлийг давж гарч чадахгүй байна. Үгүй ээ, их эд юм! Аймшигтай аюултай гайхал юм. Би яах вэ, яавал дээр вэ?» гэж бодож байлаа.

	Цаг ч болов. Ачааны галт тэргийг зогсоохын өмнө элч нар хоёр гурваараа төмөр замын дагуу тарж өвс бутны араар нуугдав. Шүгэлдэж чимээ авалцахаар тохирчээ. Холхон байх тойруу дээр могой мэт урт цуваа гарч ирэхэд шүгэл дуугарч бултаараа ухасхийхэд бэлтгэцгээв. Үүргэвч, чемодантай анашагаа хажуудаа тавилаа. Авдий Петруха, Ленька хоёртой төмөр замын засварын ажлаас үлдсэн овоолоостой хайрганы ард хэвтэв. Тэднээс холгүй Гришан хоёр элчтэй хамт нуугджээ. Тэр хоёрын шар толгойтыг Коля, нөгөө кавказ хазгай дуудлагатай монхор хамартай шөвөлзсөн залууг нь Махач гэх бөгөөд бүхий л байдлаас үзэхэд тэр Махачкала хотынх бололтой. Бусдыг нь Авдий мэдэхгүй байсан боловч хоёр гурван элч эвтэйхэн нуугдах газар олж аваад шийдвэрлэх дайралтад бэлтгэж байгаа нь илт ажээ. Замд химийн бодис цацуулж гүүрэн дээр гал гарсан мэтээр жолоочид харагдуулж, галт тэргийг зогсоолгохоор Гришаны явуулсан хоёрын тухайд гэвэл тэр хоёр галт тэрэгний яваа зүгт бүр урагш одож, «330 км» гэсэн тоотой замын тэмдгийн дэргэд нэгэнт очжээ. Тэнд хаврын уруйнд идэгдсэн гүнзгий ганга дээгүүр төмөр замын жижиг гүүр тавьсан байгаа. Энэ осолтой газар элч нарын “хорлон сүйтгэгчид” гэж хочилдог хоёр эрэлчин химийн бодис цацаж байлаа.

	Галт тэрэг эрчээрээ ойртон ирэхэд бүгдээрээ л яадаг бол, түргэн суучхаж дөнгөдөг болов уу, ямар цуваа байх бол дандаа цистерн байвал яана, тэгвэл хаана нь суух билээ, юмыг яаж мэдэх вэ харуул хамгаалалттай цэргийн цуваа байвал бүр дүүрлээ гэж маш сэтгэл түгшиж байгааг Авдий ойлгож байлаа.

	Ленька салгалсан гараараа тамхи аван татвал Петруха:

	— Наадахаа хая гэм! Муу үхээр, ална шүү гээд ууртайяа зандрав.

	Гэвч царай нь зэвхийрэн үнсэн хөх болсон цаадах нь тамхиныхаа утааг шуналтай гэгч нь залгисаар байсанд Петруха араатан мэт харайж хүрээд толгой руу яг шаагаад авсанд хөвүүний саравчтай малгай нь ойгоод явчхав. Ленька ч мөчөөгөө өгсөнгүй хариу тавьж Петрухаг самбаачлан өшиглөөд орхив. Петруха бүр улангасаж, хоёулаа нүүр нүдгүй алхилдаж гарав.

	Авдий өндийж:

	— Болиоч, одоохон болиоч. Петруха Ленькад бүү гар хүр, ямар ичдэггүй юм! гэжээ.

	Гэтэл Петруха ууртаа Авдий руу дайрч:

	— Муу ламцар, мангуу толгой чи яах гээд байгаа юм! Юунд босож байгаа юм! Дүнхүү мал, барааны газраас чи харагдаж байгаа даа! гээд өмднөөс нь хамаг чадлаараа чангаав. 

	Зодоондоо улайрсан тэд хараал ширээл тавьцгаан аахилж уухилан амьсгаадсаар доошоо байсан байр луугаа өнхөрчээ.

	Галт тэрэг нэгэнт дөхөж иржээ. Элч нарын сэтгэл түгшиж байгаа нь Авдийд ч дамжив. Яриа байхгүй маш түгшүүртэй аюултай агшин боллоо.

	Авдий галт тэргийг хүүхэд байхын харж зогсох дуртай билээ. Тэр бээр дайны дараах уурын тэрэг бөөн уур утаа савсуулсан, орчин тойронд дуурьстал дохиогоо хангинуулсан тэр гайхамшигт машиныг үзсэн. Гэвч галт тэргийг ингэж догдлон хүлээнэ гэж төсөөлөөгүй явжээ. Яагаад гэвэл галт тэргэнд хууль бусаар, тэр ч байтугай хүчээр нэвтрэх гэж байна биш үү.

	Залгамал хос зүтгүүртэй ачааны хүнд галт тэрэг дөхөн ойртон ойртоход нуруу хүйт даан, бие арзайн дагжмаар болж байлаа. Урьдын уурын тэрэг өнөөгийн хүчит хөдөлгүүрт хүртэл хол байжээ. Энэ хөдөлгүүр хүчтэй нь ил харагдахгүй боловч эцэс төгсгөл гэж байна уу гэмээр учиргүй урт сүүл чирч явна. Тоо томшгүй олон дугуй нь эргэлдэн эргэлдэн вагонуудын дороос нөөлөг салхи хүүгэн сүүгж хүнгэнэж дүнгэнэх түрчигнэж тарчигнах чимээ цуурайтна. Авдий эгц чиглэн айсуй энэ аварга эдийг хараад аймаар хүнд асар том ийм цувааг зогсоож болно гэж итгэхгүй байв.

	Хашлагат вагон, шатахууны торх, гуалин ачсан тэрэг ачааны болон битүү чингэлэг дараа дараагаар жирэлзэн цувааны тэн хагас өнгөрөхөд Авдий энэ хэрэг бүтэхээ өнгөрлөө, дэмий юм сэдсэн байна, ингэж хурдаа авсан том галт тэргийг зогсооно гэж санасны гарз гэж бодтол галт тэрэгний хурд саарч дугуйн эргэлт удаашран, тоормос хяхтнан чахрах нь дуулдаад, цуваа түлхэлдэн таталдан, бүдчих мэт алгуурхнаар хурдаа хасав. Цуваа бараг зогсоход Авдий нүдэндээ итгэж ядав. Тэгтэл шүгэл тасхийн, хариуд нь бас шүгэлдэх чимээ гарлаа.

	— Явъя! Дайраад! гэж Петруха тушаав.

	Тэд үүргэвч цүнхээ шүүрэн аваад явдлаа саасан вагон руу ухасхийв. Бүгсэн газраас ухасхийн гарч дайралтад ордог шиг л бүх юм нүд ирмэхийн зуур болж өнгөрлөө. Ямар нэг юмнаас зууран чаргуулдаж аваад ямар ч хамаагүй вагон буюу тавцан дээр гарч амжих хэрэгтэй бөгөөд тэгж чадвал сүүлд явдал дунд нь вагоны дээвэр дамжаад эвтэйхэн газар олоод тухалчхаж болно. Авдийн хувьд хар даран зүүдэлж байх шиг л болов. Өмнөө тулгарсан тэнгэр тулам өндөр битүү вагоны ханын дэргэдүүр харайлгаж явахдаа ханын өндөр, юу юугүй цааш өнхрөхөд бэлхэн дугуйнаас ханхлах тосны үнэрийн хурцыг гайхжээ. Гэсэн хэдий боловч дээш амь тэмцэн авирч нэг хүнийг өөрөө татаж нэг хүнээр ч өөрөө дэмнүүлэв. Галт тэрэг хоёронтоо сүрдмээр угзчаад, цуваа хяхтнан чахарч, хар яр буухад болгоомжгүй л хөдөлбөл дугуйн дор уначихмаар болов. 

	Гэвч хэрэг бүтэхийн сайнаар бүтлээ. Галт тэрэг дахин нэг угзчаад алдсан цагаа нөхөхөөр хурдаа авч эхлэхэд Авдий сая сэхээ авч ийш тийш харвал ачааны хоосон вагонд салшгүй Петруха, Ленька хоёртойгоо байж байлаа. Гришан ч тэнд байв. Бэртэнгэ хөлтэй байж яаж вагонд орсныг ганц тэнгэр л мэдэх хэрэг. Хажууд нь нөгөө Махач, Коля хоёр байв. Бүгдээрээ царай цонхигор, ихэд амьсгаадсан байвч магнай тэнүүн баяртай байлаа. Хамаг ажил ийнхүү азтай бүтэж, хамгийн хэцүү даваагаа ийнхүү азтай давсанд Авдий итгэж ядан байлаа. Одоо анаша түүгчид Жалпак-Сазын зүг явж, тэндээс эх газар том хот олон хөлийн газар одно...

	Тав орчим цаг явах байв. 

	Аз дайрчээ. Тэдний эзэлсэн хоосон вагоны ачааг буулгасны дараа хэрэггүй болсон бололтой хоосон модон хайрцаг зөндөө байсан учир сандайлан сууцгаав. Гришаны тушааснаар тэд гаднаас хүн амьтанд ажиглагдахааргүй сууж авлаа. Нэг талын хаалгыг онгойлгож, түүний дээр дээд цонхыг салхи оруулах гэж нээсэн учир вагонд овоо гэрэлтэй байлаа.

	Нэг зөрлөг дээр зогсоход тэд хаалгаа тас хааж нам жим болон бүгчимдэж халууцахыг тоохгүй сууцгаасан боловч цувааны дэргэд хэн ч үзэгдсэнгүй. Петруха гадагш сэм шагайгаад айх юмгүй, ойр хавьд хэн ч алга гэж хэлэв. Өөдөөс яваа галт тэрэг хажуугаар нижигнэн өнгөрөхөд дахин хөдөлж, дараагийн жижиг өртөөн дээр Махач сав дүүрэн хүйтэн ус олж ирсэнд, бүгдээрээ сэргээд, хатаасан талх, лаазалсан махаар хорхой даран, Жалпак-Саз өртөөний гуанзанд халуун хоол ганц сайн идэж авна даа гэж мөрөөдөцгөөв.

	Галт тэрэг Чуйн тал дундуур уулсын зүг аяныхаа замыг хөөсөөр. Тавдугаар сарын тэр урт үдэш гэгээ тасрахгүй их л удав. Юм юм л ярьж гол нь хоол мөнгө хоёрыг ярьжээ. 

	Петруха Мурманскт өөрийг нь хүлээж байгаа ганган хүүхнийхээ тухай дурсахад Махач кавказ маягаараа хошигнож:

	— Байз, Петруха хонгор минь, Мурманскаас өөр газар эмэктэй күнд кавьтаж чадахгүй юү. Москвад нэг үзээд алдвал яасан. Ха-ха-ха Москвад күүхэн байхгөө юү? гэсэнд Петруха:

	— Махачка нусгай байж, чи юу мэддэг юм? Чи хэдтэй бил ээ? гэж уурлав.

	— Кэд кэд! Кэдийтэй ч байсан яадаг юм! Манай Кавказад бол миний үеийнхэн күүхэд хийж байдаг юм. Ха- ха-ха!

	Энэ ярианд цөмөөрөө хөгжиж, Авдий хүртэл Гришаныг үе үе харан, өөрийн эрхгүй инээмсэглэхэд цаадах нь хөндийхөн суугаад хүлцэнгүй мушилзаж байлаа. Тэр аанай л эвхмэл сандал дээр сууж нөгөө л яртай модоо барьжээ. Хямд янжуур татаж байгаагаараа л бусад элчтэй адилхан байлаа.

	Тийнхүү тэд таваарын хоосон вагонд төвхнөж аваад хөгжилдөн явцгаалаа. Нар тэнгэрийн хаяанд сайн жаргаагүй, эргэн тойрон гэрэлтэй байсан боловч Ленька вагоны буланд нүдний хор гаргаж бусад нь ч унтахаар завдав. Тамхи татаж аар саар юм ярилцаж байснаа элч нар гэнэт дуугаа хураагаад Гришаныг харан хоорондоо шивнэлдэж эхлэв.

	Махач түүний зүг:

	— Гришаан бэд нийтийнхээ курлаар жаахан мансуураад үзье гэж токтлоо. Тэгэх үү, аа? Цаг байна газар мансууръя. Хайртай аклаач минь, надад ёстой мундаг нь байна, багдадын кулгайч л иймийг татаж байсан байх гэв.

	Гришан яах вэ гэсэн байдалтай Авдий руу харц шидсэнээ хэсэг дуугүй болж, байрыг хараад:

	— Тэгвэл тэг! гэжээ.

	Бүгдээрээ хөдөлж, Махачийг тойров. Тэр бээр багдадын хулгайчийн л татаж байсан тамхи буюу анашаг хүрмийнхээ нэгтэйгээс гаргаж ирээд том гэгч ороож өөрөө эхлэн сайн сороод тойруулан явуулав. Хүн бүр утааг нь таатайхан залгиад дараагийнхаа хүнд дамжуулна. 

	Петрухын ээлж болоход нүдээ анин хомхой нь аргагүй уушгилаад Авдий руу сарвайж;

	— За Авдясь, чи ч гэсэн амтыг нь үз! За яав, халзан! Май тат! Битгий маяглаад бай, чи ямар хүүхэн юм уу? гэвэл

	— Үгүй ээ, Петр би татахгүй битгий горьд! гэж Авдий эрсхэн цааргалав.

	Цаадах нь гоморхож:

	— Чи лам л байсан лам л чигээрээ өнгөрөх нь! Их юм болж дээ, асман! Өөрт нь сайн санасан хүний сайхан сэтгэл рүү заавал ус хийж байна шүү гэхэд,

	— Сайхан сэтгэл рүү чинь ус хийж байгаа юм биш ээ. Петр чи буруу бодож байна! гэлээ.

	— Чамтай арцалдаад нэмэр байх биш! гэж Петруха гараа савснаа ороосон анашагаа дахин нэг сороод, Махачад өгч цаадах нь кавказ хүний овжин зангаар түүнийг Гришанд барьж,

	— Одоо хайртай аклаач минь таны ээлж! Таны барих дугараа! гэв.

	Гришан түүний гарыг дуугүйхэн зайлуулав.

	— За эзэн ноёнтон минь кохь шүү! гэж Махач харамсангуй толгой сэгсрээд тамхиа дахин тойруулав. 

	Ленька хахаж цацан сорж дараа нь шар Коля, түүний хойно Петруха, тэгээд Махач татав. Удалгүй татагчдын байдал өөрчлөгдөж нүд нь нэг талимаарч, нэг гялалзах болж уруул ам нь яагаа ч үгүй байтлаа маасайтлаа инээмсэглэх байдалтай жайвийгаад, гагцхүү Петруха л гомдсоноо мартаж чадахгүй Авдий руу ёозгүйнхэн хялам хяламхийж, муусайн лам нар цөмөөрөө өөдгүй амьтад гэх маягийн юм амандаа бувтнаж байлаа.

	Гришан сандал дээрээ суугаад, тэдний анаша татаж байгааг их гарын эрийн бууриар даажинтай дээрэнгүй, бас ивээнгүй харж явлаа. Дэлгээтэй хаалганы дэргэд суугаа Авдийг үе үе айхавтар муухай харж байгаагаас нь үзэхэд тэр болж байгаа явдалд сэтгэл таатай болж, буянт Авдийн хувьд энэ нь юу болж эргэхийг тааварлаж байгаа нь илт.

	Элч нарыг замд анаша татахыг зөвшөөрснөөрөө Гришан «За ямар байна даа! Би ямар хүчтэй байна вэ? Саар муутай тэмцэх гэсэн их санаа чинь ямар явуургүй байна вэ? Хар!» гэж өөрт нь жүжиг тоглуулан үзүүлж байгааг Авдий ойлгов. Авдий тэднийг тоохгүй байгаа дүр үзүүлэвч дотроо бухимдаж, Гришаны өөдөөс яаж ч чадахгүй, элч нарыг түүний эрхшээлээс гаргах юм юу ч хийж барахгүй байгаадаа шаналж явлаа. 

	Тэгтэл Авдийн тэвчээр барагджээ. Уур нь улам шатаж биеэ барьж чадахгүйд хүрлээ. Татах тоолондоо шүлсэдсээр байгаад муу ёрын шар ногоон өнгөтэй болгосон нөгөө ороосон анашаныхаа ёзоорыг Петруха дахин өгч:

	— Май Авдясь, чи битгий баас үнэртсэн юм шиг нүүр буруул, ламхай минь! Би чин сэтгэлээсээ өгч байна шүү. Энэ шилбэнд л хамгийн амттай нь байдаг юм, тархи манараад л явчихна гэж мэд! хэмээн Петрухын хоргооход Авдийн тэсвэр бүрмөсөн алдагдаж:

	— Битгий түвэг болоод бай! гэж унтууцав.

	— Юу түвэг болох гэж! Би чамд сайхан сэтгэл гаргаж байхад чи гоморхож ярвалзаж байх юм!

	— Аль вэ, нааш нь өгөөдөх! гэж Авдий эгдүүцэн хэлээд уугьж байгаа үлдэгдлийг авч Петрухад зориуд харуулж байгаа мэт толгой дээрээ барьж байгаад онгорхой хаалгаар чулуудаж орхив. 

	Энэ нь хоромхон зуур болж өнгөрсөн учир бүгдээрээ, бүр Гришан хүртэл хэсэг зуур мэлэрч хоцорчээ. Нам гүм болж, дугуйн түргэлэн эргэлдэх чимээ тод чанга бөгөөд сүртэй дуулдана. 

	Авдий Петруха тийш эргэж,

	— Харав уу? гээд анаша түүгчдийг хилэнтэй нүдээр тойруулан харж, — Миний яасныг бүгдээрээ харсан биз? Дандаа ингэх болно гэжээ.

	Петруха, мөн бусад нь «Эзэд минь... үүнийг юу гэвэл таарах вэ, ямар гэгчийн лут амьтан гараад ирэв ээ?» гэж Гришан руу гайхсан, асуусан байртай эргэж харав.

	Гришан, Авдийг нэг харж элч нарын доромжлуулсан царайг нэг харж зориуд огт дуу гарсангүй. 

	Махач тэсгэлгүй ам нээж:

	— Аклаач чи юунд дуугүй байна? Чи чинь кэлгүй юм уу? гэсэнд Гришан:

	— Үгүй ээ кэлтэй! гэж түүнийг дооглоод, — Энэ амьтанд би дуугүй байх ам өгсөн юм. Өөрснөө учраа олцгоо. Дахиад би үг хэлэхгүй! гэсэнд Махач:

	— Энэ үнэн үү? гэж Авдийгаас гайхан асуув.

	— Үнээн гэхдээ ингээд ч зогсохгүй! гэж Авдий хашхираад, — Би наадахыг чинь... гэж Гришан руу дохин, — Та нарыг муу юманд уруу татсан энэ чөтгөрийн долоон булчирхайг тоочно гэж би амласан юм. Үнэнээр би яваа болохоор дуугарна! гээд яаж байгаагаа ярих бус хашхирч байгаагаа өөрөө ч мэдэлгүй, овоолоостой үүргэвч дотроос өөрийнхийгөө шүүрэн авсанд Гришанаас бусад нь энэ номой ламтан Авдий Каллистратов яах нь вэ гэж гайхаад цовхрон босоцгоожээ.

	— Та минь ээ, харцгаа! гэж үүргэвчээ толгой дээрээ сэгсрэн, — Бид хүнд хөнөөл, тахал хор учруулах гэж явна. Амархан мөнгө олох гэж мансуурсан та нарын хэн ч тэр, Петро чи, Леня чи, Коля чи, цөм адил! Гришаныг бол хэлэхийн ч хэрэггүй. Түүний хэн болохыг та нар өөрсдөө андахгүй! гэсэнд Петруха:

	— Байз байз. Авдий найз минь, хүүдийгээ өгөөд орхи! гээд өмнөөс нь очсонд Авдий:

	— Гэдрэгээ! Битгий ойрт! Амьтныг хөнөөх энэ хорыг яаж устгахыг би мэднэ гээд түүнийг түлхэв.

	Элч нарын сэхээ авч амжаагүй байхад Авдий үүргэвчийнхээ амны боолтыг мулт татаад, вагоны хаалгаар анашаг гөвөн хийсгэж гарав. Өвс төмөр замын далангийн дагуу намрын навчис шиг эргэлдэнхэн уналаа. Олсны шар ногоон цэцэг, илтэс хэчнээн ч их түүсэн байсан юм дээ. Хэдэн зуун мянган рубль салхинд хийсэж байгаа нь энэ байлаа. 

	Авдий:

	— Харав уу? гэж хашхиран, хаалгаар үүргэвчээ ч чулуудаж орхиод: — Намайг дагацгаа! Бүгдээрээ хамт нүглээ наманчилъя. Тэнгэр та бүхнийг таалж өршөөнө! Алив, Ленька, Петр! Хараал хүрмэр, анашаг салхинд хийсгэ! гэтэл Петруха:

	— Наадах чинь солиорчхож! Биднийг өртөөн дээр эрэнгийнхэнд барьж өгнө! Наадхыгаа бариад ав, муу ламыг цохиод бай! гэж догшрон орилов.

	Авдий анаша татсан элч нарын улангассаныг хараад

	— Байзнаарай, байз гэм! Миний хэлэхийг сонсооч! гэж нэг юм тайлбарлах гаж оролдсон боловч нэгэнт оройтжээ. 

	Элч нар түүн рүү галзуу нохой шиг дайрав. Петруха, Махач, Коля гурав түүнийг балбаж гарав. Ленька зодолдож байгаа хэдийг салгах гэж ганцаараа дэмий л оролдон:

	— Болиоч дээ! гэж орилсоор яаж ч чадахгүй тойрон гүйнэ. 

	Гэвч тэднийг зогсоож барсангүй. Гурвын гурван залууг тэр яаж дийлэх билээ. Зууралдан нанчилдаж гарлаа.

	— Цохь. Вагоноос гаргаад чулууд! гэж улангассан Петруха бархирна.

	— Наад муу ламыгаа багалзуурыг нь шах! Доош нь чулууд! гэж Махач агсарна.

	— Хэрэггүй! Бүү алаач! Алаад хэрэггүй! гэж цонхийж чичирсэн Ленька орилно.

	— Зайл! Хар хог, дүрж орхино шүү! гэж улайрсан Коля чарлан, Ленькагийн гарыг тавиулах гэж зүтгэнэ.

	Авдий онгорхой хаалганаас аль болох холдон ганхан дайвалзах вагоны гол руу дөхөх гэж байдгаараа үзэлцэв. Хар тамхичдын хэрцгий, догшин, яахаас ч сийхгүй болдгийг тийнхүү одоо биеэр үзэв. Саяхан л эд мансууран манарч, малилзан инээмсэглэж байгаагүй бил үү? Үхэж сэхэхээ үзэж байна, хүч даанч тэнцүүргүй байна гэж Авдий ойлгож байлаа. Улаан галзуу болсон ийм гурван булиа залууг тэр яахан дийлэх билээ. Ленька л түүнийг ганцаараа өмөөрөвч ямар нэмэр болох билээ дээ. Энэ зуур Гришан театр буюу циркт юм үзэж байгаа мэт сууж байвч бах тав нь ганц ханаж байгаагаа нууж чадахгүй:

	— Ой ёо ёо! Үгүй мөн лут аа! гэж тохуурхах ажээ. Ингэж мөргөлдөнө гэдгийг урьдаас тооцоолон, тэднийг турхираад, нүдэн дээр нь хүн алж байгааг одоо харан дийлсэндээ магнай тэнийн баясаж байв.

	Гришан л оролцвол амь гарна гэдгийг Авдий мэдэж байв. 

	«Гришан авраарай!» гэж л хашхирах юм бол элч нар дорхноо номхрох байлаа. Гэвч яаж байсан ч Гришанаас тусламж эрэхгүй, вагоны мухарт хүрч буланд шигдэх л хэрэгтэй. Тэнд ахиж нүднэ л биз, яавал л яана биз гагцхүү вагоны явдал дунд чулуудуулж болохгүй, тэгвэл гарцаагүй үхнэ гэсэн үг... гэж бодно.

	Гэвч булан хүрэх амаргүй ажээ. Түүнийг онгойн харлах хаалга руу үсэртэл үсэртэл хүчтэй цохиж өшиглөж байлаа. Ганцхан хором л саатвал элч нар бодох санах юмгүй вагоноос гаргаад хаячих байв. Авдий тухай бүр босож, алсын буланд очих гэж зүтгэж, хар тамхичид сульдах буюу сэхээ орж магадгүй гэж горьдоно. Ийнхүү дээр дороо орон жанчилдаж байхад Ленька хамгийн түрүүнд толгой руугаа цохиулаад ойчив. Лам буянтан буюу элч нарын дайсан Авдийг гэсгээхэд нь саад хийгээд байсан тул Коля жаал хүүг түншсэн байжээ. Учиргүй их мөнгөний төлөө болохоор элч нарын нударга учиргүй чанга бууж байлаа.

	— Нүдээд бай, нүдээд бай! Элэг рүү нь, элгэнд нь цохь! гэж Петруха хашхираад, Авдийн араас барьж, гарыг нь ард нь нугалан Махачид цээжийг нь гаргаж өгсөнд цаадах нь улангассан бух шиг орж элэг рүү нь хар тэнхээгээрээ шаасанд Авдий вагоны шалан дээр цусаар огиулан эвхэрч уналаа. Тэгэхэд нь тэд гурвуул хаалга руу чирсэн боловч Авдий шалны банзнаас хуруу хумсаараа татваганан маажиж, тэднээс алдуулах гэж тийчлэн үзэлцэж байхад санаа муут Гришан вагоны өнцөгт сандал дээрээ юу ч болоогүй юм шиг хөлөө ачин суугаад дийлсэн хүний додигор байдлаар амандаа дуу исгэрэн, яртай модоороо тоглон байлаа. Өршөөл гуйж «Гришан амь авраарай» гэж хашхирах зай бас л байв. Тэгсэн бол цаадах нь өршөөн соёрхож уужим сэтгэл гаргаж тэр алалцааныг зогсоох байсан байж болзошгүй. Гэвч Авдий ам ангайсангүй нөгөөдүүл шалан дээгүүр толгойгоор нь цусан зам татуулан чирсээр вагоны хаалга руу очив. Тэнд сүүлчийн удаа амь дүйн үзэлцлээ. Тэд цуг уначих болуужин гэж Авдийг явуут чулуудахаас болгоомжилж байв. Авдий хаалганаас, хаалга ч гэж дээ, хаалганы гаднах төмөр бариулын сэнжнээс зууран зүүгдэв. Өөдөөс үлээх салхинд цохиулан хаалга руу гуядуулавч зүүн хөлөөрөө тэмтэрсээр байж нэг сэртгэр төмөр олж гишгээд хийд дүүжлэн тогтов. Энэ гайг давах гэж зүтгэж байгаа шигээ хэзээ ч ингэж хүч гаргаж, амьд явахыг хэзээ ч ингэж хүсэж байгаагүй биз ээ. Түүнийг ингээд зөнд нь орхисон бол мацаж байгаад вагонд орчхож чадах байв. Гэвч элч нар толгойг нь бөмбөг шиг өшиглөж хараахын муухайгаар харааж цус нөж болтол нь нүднэ. Тэр бээр бариулаас хоёр гараараа тас зуурсаар байлаа. Сүүлийн хэдэн хоромд бүр ч аймаар юм болов. Петруха, Махач, Коля гурав бүр галзуурчээ. Тэгтэл Гришан тэсэлгүй хаалга руу ухасхийн хүрч ирлээ. Одоо маяг үзүүлэх хэрэггүй болжээ. Авдийн хэмх ойчихыг сонирхон харж болно. Тэгээд Авдийг элч нарын унагах сүүлчийн агшныг хүлээн зогсов. Ярих юм алга, Гришан яахыгаа гаргууд мэдэж байна. Тэр бээр Авдийг хүний гараар алуулж байна. Маргааш хүн Авдийн үхсэн байхыг олоод түүнийг вагоноос унасан буюу тун муугаар бодоход үсэрсэн гэдэгт итгэхгүй байлаа гэхэд Гришан энэ хэрэгт хуруу дүрээгүй юм чинь биедээ хир халдаахгүй. Залуучууд муудалцан зодолдож нэг нь хий гишгээд л ийм золгүй юм болно билээ гээд хэлчихнэ.

	Элч нар улаан нүүр лүү нь өшиглөж тэдний гутал нэл цус болж, нөөлөг салхи өрвөлзөх гал мэт чихэнд нь шуугьж байсныг л Авдий хамгийн сүүлд санажээ. Авдийн бие тугалга цутгачихсан юм шиг улам хүндэрч доошоо хаашаа ч зайлах аргагүй аймаар хоосон руу явсаар, галт тэрэг салхи сөрөн, мөнөөхөн талаар давхисаар байлаа. Үйл нь ирж амь нь дээсэн дөрөөн дээр дэнжгэнэж байгаа түүний хувь заяа хаашаа болох нь энэ ертөнц дээр хэнд падтай билээ. 

	Дуусашгүй урт тэр өдрийн жаргаж байгаа наран айж шаналсандаа бүлтийсэн нүдийг нь гялбуулаад, түүнтэй хамт оёоргүй харанхуй нүх рүү тасран уналаа. Гэвч Авдий тэдний яаж өшиглөсөн ч гараа тавихгүй зуураад байсанд Петруха «Май аваад цохь, гарыг нь цохиод тавиулчхаач» гэсэн байдалтайгаар Гришаны зориуд ил барьж байсан модыг шүүрэн аваад гар луу нь сүүлчийн удаа өгчилгөж орхилоо...

	Авдий нэг бөөрөнхий юм болон доошоо нисэж далангийн налуугаар ойн бөмбөрснөө ч, унасан газрын нь хажуугаар цувааны сүүл гялалзан өнгөрөхийг ч, галт тэрэг замын нь нөхдийг аван одож байгааг ч, дугуйн түрчигнээн чимээгүй болохыг ч мэдсэнгүй.

	Удалгүй нар шингэж харанхуй болоод өрнөдөд хөх саарал тэнгэрт аадрын бараан үүл хуралдан байлаа...

	Тэрхүү золгүй явдал болсон газрын хажуугаар өөр галт тэрэг давхилдаж, амьд явах гэж өршөөл гуйгаагүй тэр нэгэн эр төмөр замын хажуугийн гууны ёроолд хэвтэж байлаа. Үнэнийг махран эрж явахдаа түүний мэдсэн бүхэн, түүний батлан тэмүүлдэг бүхэн одоо өнгөрч, хөнөөгджээ. Биеэ гаргуунд гаргах, амьд гарах эцсийн боломжоос татгалзахын хэрэг байна уу? Энэ яваа насанд ганц олдох алтан амь шүү дээ. «Гришан, амь авар!» гэсэн гуравхан л үг хэлэхэд болох байлаа. Гэтэл тэр энэ гурван үгийг хэлсэнгүй...

	Тэнгэрийн хачирхам явдалд хязгаар гэж үнэндээ үгүй билээ... Галил аймгийн нэг жигтэй эр өөрийгөө ихэд бодоод, хоёрхон үг хэлэхгүй байсаар аминаасаа хагацсан нэг явдал түүхэнд гарсан шүү дээ. Тэгээд л тэр эцэслэсэн. Түүнээс хойш нэгэн мянган есөн зуун тавин жил өнгөрсөн боловч хүмүүс юу болсныг одоо болтол ухаарч чадахгүй тэр цагт яав? яагаад тийм юм болов? хэмээн хэлэлцэж, маргаж, харуусаж байна. Тэр явдал улсын сэтгэлийг айхавтар донсолгосон учир дөнгөж өчигдөр л болсон юм шиг санагддаг билээ. Аль ч үеийнхэн (тэр цагаас хойш хэчнээн ч үеийнхэн төрж гарав, тоолохын арга байхгүй) гарч ирэх бүрийдээ тэр явдлыг дахин санаж тэр цагт Гавал толгой дээр байсан бол галил хүнийг яагаад ч тэгж алуулахгүй байсан гэж тунхаглаж байна. Одоо л тэдэнд тэгж санагдаж байгаа юм. Байдал тийнхүү эргэнэ гэж, бүх юм онхи мартагдаад байхад гагцхүү тэр өдөр л дурсагдан үлдэнэ гэж тэгэхэд хэн санах билээ.

	Ялдамд хэлэхэд, тэр үес мөн л сугар гараг байж, амиа аварч болох байсан тэр хүн өөрийгөө аврах хоёрхон үгийг мөн л хэлээгүй билээ...

	 

	 


II

	Тэр өглөө Иерусалимд их л халуун болж, өдөр тийшээ бүр ч халуун шатах төлөвтэй байлаа. Иродын шилтгээний Нуман хаалгат асарт, гантиг чулуун баганын ёроолд Ромын сэнгүн захирагч Понтий Пилат гэгчийн бие суудал засуулсан нь, дороос нэвт сэвэлзэх салхинд ногттой шаахайт хөл нь сэрүү оргино. Том цэцэрлэгт цац мэт сүмбэрлэх өндөр улиангарын оройн навчис үл мэдэгхэн сэрчигнэнэ. Энэ жил навч их эрт шарлажээ.

	Энэхүү чулуурхаг дэвсгээс шилтгээний Нуман хаалгат асраас харахад их хот мяралзах зэрэглээн дунд дуниартаж, агаар улам халаад хэзээд тодхон үзэгддэг. Иерусалимын орчин тойрны газар цагаан цөлийн наана мэдэгдэхийн төдий сүүмийн байлаа.

	Тэр өглөө ганц шувуу жигүүрээ дэлгээд, огторгуйн мандлаас үл үзэгдэх утсаар дүүжлэгдсэн мэт чимээ имээгүй намуухан элэн хальж том цэцэрлэгийн дээгүүр нэг л хугацаанд нисэн өнгөрч байв. Бүргэд элээ хоёрын нэг л байж таарна. Энэ хоёроос өөр шувуу ийм аагим халуунд ингэж удаан, нэгэн хэвээр нисэж тэвчихгүй. Өмнө нь хөлөө сэлгэн зогсоо Назарын Есүс шувууг санамсаргүй олж харахыг сэнгүн захирагч үзчихээд зэвүүцэж тэр ч байтугай намайг элэг барилаа гэж бодоод:

	— Иудейн хаантан юу хар аа вэ? Чамайг авах эрлэгийн элч эргэлдэж байна гэж шазруун бөгөөд ширүүн хэлжээ.

	Манийг бүгдийг аваачих гэж эргэлдэж байна гэж Есүс өөртэйгөө ярих мэт аяархан хариу дуугарахдаа хөхрөн хавдсан нүдээ алгаараа өөрийн эрхгүй дараад авав. Синедрион1 тийш Есүсийг авч явах замд бөө ба тэргүүлэгч нарын өдөөсөн бөөн улс дайран жанчжээ. Нэг зарим нь их л хорлонтой зодож, нөгөө зарим нь нүүр лүү нь нулимж байсанд Есүс тэргүүн бөө Канафын хүмүүс өөрийг нь ямар их үзэн ядаж байгааг тэгэхэд ойлгож, иерусалимын шүүхийг өршөөх байх гэж горьдохын ч хэрэггүй гэдгийг ухаарч, хэрэн бадарчилж явдгийг нь хэн ч мэддэггүй юм шиг, сүм талбайд ном айлдахыг нь үүнээс өмнө хэн ч амьсгал даран чагнаж байгаагүй юм шиг хотын хаалгаар дудрай дагуулсан саарал илжигтэй орж ирэхэд нь баярлаж байгаагүй юм шиг илжигний нь хөлд цэцэг чулуудан: «Давидын хөвүүн аварч соёрх. Оройн дээд тэнгэр өршөөж соёрх!» гэж найдвар тавин тунхаглаж байгаагүй юм шиг тэдний тэгж хэрцгий авирлах, тэгж урваж шарвасанд хүн л юм болохоор гайхахын ихээр гайхжээ.

	Одоо тэр бээр цаашаа яахыг хүлээн Понтий Пилатын өмнө хүрлийн зогсож байлаа.

	Сэнгүн захирагч муу оёг орсон байж тэгэхдээ юуны өмнө удаад, нэг л хулгаад байгаадаа өөртөө уур хүрч байжээ. Ромын байлдаж байгаа армид алба хашиж явахдаа тэр тусмаа сэнгүн захирагч сууснаасаа хойш хэзээ ч ийм байж үзсэнгүй. Толгойдоо булуу хураалгүйгээр синедрионы оноосон ялыг зүгээр баталж орхихын оронд байцаалтыг сунжруулж, цаг, хүч гарздаж байгаа нь үнэндээ инээдэмтэй байв. Сэнгүн захирагчийн шийдийг хүлээж байгаа иерусалимын тэргүүн бөө түүний өмнө хойно гүйдэг билбүүрч долдой нарыг дуудаж авчраад “май хэрэгтнээ ав, яадаг санж вэ, дураараа бол” гээд шийд өгчихвөл хамгийн амар санагдмаар. Гэвч ингэж хялбар шийдэхэд Понтий Пилатад нэг л юм саад болоод байлаа. Энэ алиа салбадайтай ингэж ноололдохын хэрэг байна уу?..

	Энэ өвчтэй амьтан юу юу гэнэ вэ санаанд багтамгүй юм! Эзэн тэнгэрийн таалж, иудей нарыг Тэнгэрийн бошгот шударга сайн ёстой золгуулахаар заяасан Иудейн хаан юм гэнэ. Энэ ёс тогтоход кесарь2, кесарийн засаг гэж байхгүй. Түүний амбан захирагч саймсрагч синагог3 гэж байхгүй, даяар олноороо үеийн үед тэгш жаргах гэнэ. Засгийн дээд эрхэнд гарах гэж эс зүтгэх хэн байлаа, гэхдээ үүн шиг ухаантай зальтай, дотуур бодолтой нь дайралдаж байсангүй. Энэ өөрөө төрийн жолоонд хүрдэг юм аа гэхэд төрийг мөн л тэгж барих нь лавтай. Учир нь энэ дэлхийд амьдралын жам өөр байх гэж үгүй билээ. Эл хар санаатан үүнийг андахгүй мэдэх мөртөө дүйвүүлж бачилсаар байна! Шинэ төр ёсыг амлан итгэмтгий улсыг уруу татаж байна. Хүн бүр бусдыг өөрөөрөө л зүйрлүүлж боддог гэдэг үнэн бол энэ удаа ч яг л тийм юм болж, сэнгүн захирагч биелнэ гэж найддаггүй боловч сэтгэлдээ далдын далд горилон хадгалж явдаг юманд нь Есүсийг санаархаж байна гэж хар санажээ. Чухамхүү үүнд Понтий Пилат юунаас ч илүү цухалдаж үүний улмаас хэрэгтнийг сонирхохын зэрэгцээ үзэн ядаж байлаа. Назарын Есүсийн далд бодлыг олж мэдлээ гэж сэнгүн захирагч санаж байв. Энэ хэрмэл зөнч нутаг нутагт самуун тарьж хүн ардад Шинэ төр ёсыг амлаж, одоогийн засгийг нуга дарж аваад, хожим нь өөрийнхийг тогтоох гэж зорьсноос зайлахгүй. Үгүй, их эд юм! Энэ муу иудей Ромын хур их улсын бага азийн мужуудын захирагч Понтий Пилатын ч мөрөөдөөгүй, тодруулбаас мөрөөдөхгүйг хичээдэг юмыг мөрөөдөж зүрхэлсэн гэж хэний санаанд орох вэ! Дол цохисон сэнгүн захирагч Понтий Пилат Есүсийг оронд нь өөрийгөө тавьж үзэх ер бусын аргаар байцаан, энэ хэрмэл тийм л бодолтой байна гэж хардан улмаар түүндээ итгэж тэгж баттай дүгнээд, урьд хожид байгаагүй энэ засгийн эрх булаацалдагчийн айхавтар хэтийн бодолтойг санахаас эгдүү нь хүрнэ. Үүнээс болж Понтий Пилат улам хилэгнэж улам тээнэгэлзэж иерусалимын синедрионы тэргүүлэгч нарын урьд өдөр нь оноосон цаазаар авах ялыг даруй мутарлан батлах уу? эс бөгөөс багахан азнаж, энэ Есүсийн ажил явуулга алсын бодол ромын засагт ямар аюултайг гүйцэд илрүүлээд бах таваа хангах уу? гэж шийдэж ядна.

	Үйл нь ирсэн энэ тэнүүлч огторгуйд нисэж яваа шувууг хэлэхэд нь огт тоосонгүй, бодсоноо нууж хаалгүй хариу тавьсанд сэнгүн захирагч зэвүү нь хүрэв. Дуугүй өнгөрүүлэх юм уу, тал зассан нэг юм л хэлбэл барав биз, гэтэл үгүй шүү, эрлэгийн элч бүгдийг аваачих гэж эргэлдэж байна гэнэ, сэтгэлээ тайтгаруулах юмаа мөн олов оо бас. «Хохь нь, цаазлуулахаас айхгүй царай гаргаж байж хар толгой руугаа өөрөө ус хийж байна» гэж Понтий Пилат уурлаад:

	— За яах вэ, ярьж байсан руугаа эргэж оръё. Муу хувьт, чамайг яах гэж байгааг мэдэж байна уу? гэж паргиа хоолойгоор асуугаад гялтганасан хүрэн нүүр, халзан толгой, лухгар хүзүүнийхээ хөлсийг аанай л арчив. Есүсийг хариу хэлэхийн зуур сэнгүн захирагч хуруугаа нэг нэгээр нь мушгин нужигнатал дуугаргаж байлаа. Тэр бээр тийм муу зуршилтай ажээ.

	— Чамайг яах гэж байгааг мэдэж байна уу? гэж би чамаас асууж байна.

	Есүс өөрт нь оноосон ялыг санахаас царай нь зэвхийрэн хэнгэнэтэл санаа алдаад:

	— Тийм ээ, ромын амбан захирагч, мэдэж байна, намайг өнөөдөр цаазаар аваачих ёстой гэж арайхийн дуугарав.

	Сэнгүн захирагч урагшгүй зөнчийг зулгаас нь зулайг нь хүртэл харангаа жигших, өрөвдөх зэрэгцүүлэн «Мэдэж байна гэнэ ээ!» гэж элэглэв.

	Гонхгор хүзүү, задарсан буржгар урт үстэй, уранхай хувцастай ногтот шаахайгаа өчигдрийн ноцолдоон дунд гээчихсэн бололтой хөл нүцгэн Есүс өмнө нь толгойгоо ганзагалан зогсоно. Алсын толгод дээрх хотын байшин барилга түүний ард шилтгээний төмөр хашлаганы завсраар харагдана. Хотынхон сэнгүн захирагчид байцаагдаж байгаа тэр хүнийг хүлээж, нүгэлт хотынхон тэр хүнийг гайд гаргахыг хүлээж байлаа. Өнөөдөр, энэ аагим халуунд тэд улай үзэхийн дон болж хүний мууд дуртай нь хөдлөн, бах таваа хангах гэж шунажээ. Ливийн цөлд улангассан арслан алаг тахийг тасчин хаяж байгааг хараад улих нь ульж, боргоох нь боргоож байгаа сүрэг цөөвөр лүгээ адил гудамжны улс хоолойгоо эгштэл орилолдож бархиралдана даа. Араатан ба хүмүүсийн ингэж улангасаж байхыг Понтий Пилат харсан болохоор загалмайд яаж цовдлохыг агшин зуур төсөөлөөд дотор нь арзасхийв. 

	Тэр бээр зэмлэх өрөвдөх зэрэгцэж:

	— Чи «Мэдэж байна» гэлээ. «Мэднэ» гэдэг хэлээд байх ч үг биш дээ. Тэнд очсон хойноо л бүрэн мэднэ... гэсэнд,

	— Ромын амбан захирагч, би мэдэж байна, үүнийг бодохоос л дотор зарсхийж байна гэсэнд сэнгүн захирагч түүнийг гүйцэд яриулалгүй,

	— Чи битгий үг таслаад бай, хойд ертөнцөд очих гэж бүү яар, амжина гайгүй гэж бувтнав.

	— Эзэнтэн минь, үгийг тань санаандгүй тасалсан бол өршөөнө үү, би тэгье гэж огт санаагүй сэн билээ. Тийшээ яалаа гэж яарах вэ, уг нь амьд явмаар л байна.

	— Зохисгүй үгээсээ няцах гэж бодохгүй байна уу? гэж сэнгүн захирагч тулган асуув.

	Есүс гараа дэлгээд, нүдээ хүүхдийнх шиг бүлтгэнүүлж:

	— Няцаад байх юм над алга юм, мэргэн захирагч аа, эцэг минь тэр үгийг захисан, эцгийнхээ захиасыг биелүүлж, үүнийг би зон олонд хүргэх учиртай юм аа гэв.

	Понтий Пилат цухалдаж:

	— Чи дахиад л нөгөөдхөө давтлаа гэж дуугаа өндөр монхор том хамар гүн гүн атираа тойрсон жимгэр уруултай түүний царайн байдал зэвүүн хүйтэн болж, — Чи хэчнээн ч дүр үзүүллээ гэсэн би чамайг дотор чинь орсон юм шиг харж байна хэмээн захирангуй аялгуугаар хэлээд, — Эцгийнхээ үгийг олон түмэнд хүргэнэ гэдэг чинь юу гэсэн үг вэ гэвэл харцсыг мунхруулж, гартаа атгана гэсэн үг! Чи надад ч гэсэн тэр үгийг хүргэх ёстой санаа гэсэн үг! Чи надад ч гэсэн тэр үгийг хүргэх ёстой юм биш үү, би ч бас хүн шүү дээ! гэв.

	— Ромын захирагч мэргэн сайд аа, танд ингэхийн хэрэг одоохондоо байхгүй, та зовж зүдрэх гэж байхгүй учир амьдралыг өөрчлөх гэж үл хүснэ. Таны хувьд эрх дарх бол Тэнгэр хүний мөс юм. Танд юу л байна вэ, эрх дарх л байна. Та эрх ямбыг юунаас ч дээгүүр үзнэ.

	— Зүйтэй. Ромын эрхт засгаас дээгүүр юм гэж юу байх вэ. Чи ингэж хэлэх гээ биз дээ?

	— Мэргэн захирагч та ингэж таалж байна уу?

	Сэнгүн захирагч дээрэлхэнгүйгээр:

	— Ухаантай хүмүүс дандаа тэгж боддог юм гэж засаж хэлээд, — Кесарь Тэнгэр биш боловч Тэнгэр кесариас ялгарах юмгүй гэж ярьдаг. Тиймгүй гэвэл надад итгүүлээд орхи л доо. За аль вэ! гээд Есүсийг доогтой ширтэж, — Амбан захирагчийг нь хийж яваагийн хувиар Ромын эзэн хаан Тиверийн нэр сүрээр цаг хугацаа, орон зай дахь юмс үзэгдлийн байрлалыг жаал зугаа өөрчилж чадна. Чи болохоор үүнд нэгэн дээд хүч, өөрийн номлодог үнэнийг сөргүүлэн тавих гэж оролдож байна. Энэ чинь маш сонин, ер бусын сонин байна. Тэгээгүй сэн бол чамайг энд барьж, цагаа барж байхын хэрэг юу билээ. Хотод синедрионы оноосон ялыг хэзээ гүйцэтгэхийг хүлээж ядаж байгаа. Тэгэхлээр өчиг мэдүүлээд бай гэв.

	— Ямар өчгөө би мэдүүлэх бил ээ дээ?

	— Кесарь Тэнгэрээс доогуур гэж итгэж байна уу?

	— Тэр бол усан нүдэт цусан зүрхт мөн.

	— Тэр ч тийм. Гэвч кесарийн өлмий бат байгаа цагт хүний хувьд түүнээс дээш өөр Тэнгэр бий юү?

	— Ромын мэргэн захирагч ахуйн өөр хэмжигдэхүүнийг авах аваас бий сэн билээ.

	Понтий Пилат духаа үрчийлгэн, хөмсгөө ширүүн өргөж:

	— Чи элгийг минь авчихлаа гэж би хэлэхээ болъё, гэж гоморхсон дүр үзүүлээд, — Үүнд чинь ядахдаа инээд хүрэхгүй байна. Ингээд л чи намайг итгүүлж чадахгүй байна даа. Чамд итгэдэг, толгой нь хамуурсан улс яагаад байдгийг би мэдэхгүй, ойлгохгүй байна гэсэнд Есүс:

	— Хяхагдаж хавчигдаад, шударга ёсыг хэзээнээс эрмэлзэж ирсэн улс надад итгэдэг юм. Тэгэхэд миний сургаалын үр зовлонгоор бордож, нулимсаар усалсан хөрсөнд унаж байгаа юм даа гэж тайлбарлав.

	— Боль! Цагийн гарз гэж сэнгүн захирагч гараа савав.

	Хоёулаа дор дороо бодол болон дуугаа хураав. Есүсийн цонхигор магнайд хөлс бурзайжээ. Гэвч тэр бээр алгаараа ч, дээлийнхээ уранхай ханцуйгаар ч хөлсөө үл арчина. Юун түүнтэй манатай, айсандаа дотор нь муухай оргино. Хөлс нь хацрыг нь даган бөмбөрч, гантиг чулуун шалан дээр, шөрмөслөг чөргөр хөлийнх нь дэргэд дуслах ажээ.

	— Ийм юм ярьчхаад ромын сэнгүн захирагч надаар суллуулах гэж бодож байна уу? гэж Понтий Пилат сөөнгө дуугаар үргэлжлүүлсэнд,

	— Сайн санаат захирагч минь, тийм ээ. Намайг суллаж явуулаач гэв.

	— Суллагдаад яах вэ?

	— Тэнгэрийн үгийг ертөнцөд түгээнэ ээ.

	Сэнгүн захирагч уурласандаа дэлбэрэх шахан:

	— Тэнэг хүн байна гэж бод оо юу? гэж зандраад үсрэн босож, — Чи цовдлуулж байхдаа таарсан хүн байна, гагцхүү үхэж байж л номхрох амьтан байна гэж би одоо гүйцэд ойлголоо! гэсэнд,

	— Эрхэм захирагчтан, та ташаарч байна, үхэл гэдэг сүнснээс хүчгүй билээ гэж баттай бөгөөд тодхон хэлсэнд Понтий Пилат:

	— Юу гэнэ ээ? Чи юу гэж хэлэв ээ? гэж гайхаад, сонссондоо итгэж ядан, Есүс тийш дөхөж очвол хилэгнэсэн, хачирхсан хоёртоо муухай болсон царайд нь хүрэн хүрэн толбо тодрон гарч ирэв.

	— Таны л алтан сонортоо болгосныг хэллээ дээ, мэргэн захирагч минь.

	Понтий Пилат урт амьсгаа авч Тэнгэр өөд гараа сарвайж, нэг юм хэлэх гэтэл морин цэргийн тахтай гутлын чимээ гарав. Нэг бичиг барин өөр лүү нь ирж яваа зэвсэг агссан легион цэргийг4 сэнгүн захирагч хараад:

	— Юу гэж явна? гэж ширүүхэн асуувал

	— Үүнийг өгч байна гэж товчхон хариулаад холдов. 

	Понтий Пилатад эхнэр нь зурвас бичиж ирүүлсэн байлаа. 

	 

	«Сэнгүн захирагч хань минь ээ, Христ гэгддэг энэ хэрмэлийг битгий хороож үзээрэй гэж танаас гуйя. Бүгдээрээ л түүнийг үнэний мөр хөөсөн гэмгүй амьтан, элдэв өвчин эмгэгийг гайхалтай анагаадаг оточ гэж ярих юм. Тэнгэрийн хөвүүн, аврагч Иудейн хаан гэх нь холгүй ярьдаг нь түүнийг гүтгэж гөрдөж байж ч мэднэ. Үнэн худлааг би яахан мэдэх вэ. Энэ иудей нарын ямар хэцүү, улайрган улс болохыг та ямар мэдэхгүй биш. Муусайн харцсын хэлэлцэж байгаа нь сүүлд үнэн болох нь маш олон байдаг шүү дээ. Энэ удаа ч тийм болбол хожим таныг минь хараахын муугаар хараана шүү. Олны хэлэлцэх нь эндхийн синагогийн үйлчид, хотын тэргүүлэгчид ард түмнийг дагуулж байна гэж наад Есүс Христосоос тань айж үзэн ядаад бөө нар атаархсандаа түүнийг гүтгэж бүдүүлэг олныг өөдөөс нь турхирсан гэж байна. Өчигдөр түүнд мөргөж байгаад өнөөдөр түүнийг чулуугаар шидэж байна. 

	Понтий минь, та наад солиотой хүнээ цаазлах соёрхол өгвөл хожим муу нэрийг олох юм болуужин бодогдоод болдоггүй. Иудейд бид насаараа суухгүй шүү дээ. Ромдоо таныг эрхэм алдраа дуудуулсаар буцаасай гэж хүснэм. 

	Понтий та, битгий соёрхол өг. Тэр хүнийг хуягууд авч явахыг би харсан ямар гоё хүн юм бэ, ёстой залуу тэнгэр гэж л тийм байдаг байх. 

	Ялдамд хэлэхэд урьд шөнө би нэг зүүд зүүдэлсэн. Үүнийг сүүлд ярья. Их айхавтар зүүд шүү. 

	Өөртөө болоод үр удамдаа гай бүү удаарай!» 

	 

	гэсэн байлаа.

	— Ээ тэнгэр минь, тэнгэр минь! Би ямар нүгэл хийж таныг хилэгнүүлэв? гэж Понтий Пилат гиншин, энэ улангасан ганирсан виваангирдчийн нэр зээлдэгчийг иерусалимын шүүхийн шаардлагаар хотын цэцэрлэгийн цаадтайх цаазын толгой тийш, зандалчид руу нь хуягаар харгалзуулаад олон таван үггүй элдэв түвэг удалгүй явуулж орхих минь яалаа гэж хэд дэхээ ч юм бэ амаа барьжээ. 

	Гэтэл одоо эхнэр нь сэнгүн захирагчийн хэрэгт оролцож эхэлсэнд Есүсийн ард байгаа хүчний далд хатгалга үгүй гэхэд тэнгэрийн хүч эсэргүүцэж байгаагийн тэмдэг гэж санагдаад явчхав. Гэвч тэнгэр нар хорвоогийн явдлыг хэзээ л нэг их тоож байлаа, эхнэр нь гэвэл ухаан богино эм хүн болохоор улс төрийн хэргийг яаж ойлгох вэ, кесарь нарыг харааж зүхэж байгаа сэжигтэй энэ тэнэмэл Есүсийн өмнөөс тэргүүн бөө Каиаф, Ромд үнэнч иерусалимын ихэс дээдэстэй дайсан бололцоод юугаа хийх вэ. Эхнэр үүнийг тэнгэр шиг гоё гэж байх юм. Залуу нь залуу л юм биз, өөр юу байгаа юм бэ, ёстой нүдээ алдах гэдэг энэ байх. Царайлаг гэх юм огт алга. Жанчуулж жанчуулчихсан нохой шиг л зогсож байна. Энэнд өөдтэй юм юу байна вэ? гэж сэнгүн захирагч зурваст өгүүлснийг бодсоор цааш нааш хэдэнтээ алхсанаа санаа алдаад дахин түшлэгт сандал дээрээ суув. Хүн гэдэг амьтан шээж бааж, хурьцаж тачааж, төрж үхэж, үржиж мөхөж, адгийн хар хэрэг тарьж явдаг боловч энэ бүх бузар булай муу муухайн дунд гэнэт далдыг харах, зөгнөн бэлгэдэх оюун ухаан саруулсах удаа гардаг байна. Үгүй дээ гэхэд энэ Есүсийг хар л даа, өөрийнхөө тавиланд итгэж орхиод сэрүүн байгаа бус зүүдэлж яваа юм шиг л байна. Одоо боллоо, энийг сэрээе! Хар түвэг.

	Сэнгүн захирагч дороо аанай л дуугүй зогссоор байгаа Есүст:

	— Чамайг, итгэмтгий улсыг өдөж хатгадаг, хорон муу санаатан бус мөрөөрөө хүн гэж бодъё: Шударгуу ёс ирнэ гэж ярихдаа дэлхийг эзлэх гэсэн кесарийн өрхийг булаалдаагүй гэж бодъё. Чамд итгэлээ гэж бодъё. Гэхдээ үхэх гэж зүтгээд байгаагийнхаа учрыг надад хэлчих, үүнийг л би мэдмээр байна. Чамайг юу хатгаж ингүүлээд байна вэ? Чи ийм аргаар израиль түмнийг захирах гэж санаж байгаа бол би чамайг сайшаахгүй боловч ойлгох байна. Гэвч чи уух гэж байгаа аягатай цай руугаа эхлээд юунд шороо цацна вэ. Кесарийн засгийг үгүйсгэж байж чи кесарь яаж болох юм бэ? Чамайг өршөөсөн ч, байсан ч миний дур гэдгийг чи өөрөө мэдэж байгаа газар. Юунд дуугарахгүй байна? Айгаад хэл чинь татчихав уу? гэвэл,

	— Тийм ээ. Ромын мэргэн сайд аа, зэрлэг муухай цаазлуулахаасаа айж байна. Кесарь бас болох гээгүй юм сан гэлээ.

	— Тэгвэл хотын талбай дээр очоод гэмээ наманчил, биеэ зэмлэ. Чи хуурамч виваангирдич, хуурамч зөнч гэдгээ хүлээ, дэмий ялтай юм амлаж харцсыг уруу татахаа боль. Иудейн хаан гэж ярьдгаа орхиж, цаадуулыгаа биеэсээ хөндийрүүл. Шударга ёс ирнэ гэж байхгүй. Одоо байгаа юм л ямагт шударга байдаг юм. Ертөнцөд эзэн хаан Тиверий бий, тэр бол ертөнцийн бат өмөг түшиг мөн. Чи шударга ёс энэ тэр гэж хөнгөмсөг улсын санаа сэтгэлийг алдагдуулж байна, тэр чинь хоосон юм! Бодоод үз! Өөрийнхөө ч толгойг, бусдын ч толгойг бүү эргүүл. Ромын эзэн хааныг болгоомжлуулах чи муу юу юм. Иудей газар захаас аван замаас цуван байдаг нэргүй тэнүүлч, сэжигтэй зөнч, гудамж зээлийн орилоо л шүү дээ. Гэвч чи сургаалаараа улсын толгой эргүүлж үүнд чинь манай тэргүүн бөө ихээхэн сэтгэл зовсон байна, ингэхлээр хуурч мэхэлж байгаа хэргээ өөрөө илчлэн улай. Тэгээд Сион юм уу, өөр орон руу арилагтун. Ромын сэнгүн захирагчийн хувиар чамд туслах гэж үзье. Оройтоогүй байгаа дээр үгэнд минь ор. Дахиад л чи юунд дуугүй болчхов?

	— Ромын мэргэн сайд аа, та бид хоёр огт өөр улс болохоор бие биеэ ойлгохгүй болов уу гэж бодож байна. Би таны амыг яалаа гэж дагах вэ. Танд болон кесарьт ачтай тустай болох гэж үнэн мөнийг хөсөрдүүлэн Тэнгэрийн сургаалаас яалаа гэж няцах вэ?

	— Бүү булзааруул, Ромд ачтай юм гэдэг юунаас ч эрхэм.

	— Бүхнээс эрхэм юм бол үнэн мөн. Үнэн нэг л байна. Хоёр үнэн гэж байхгүй билээ.

	— Муу тэнүүлч, бас л баашлав уу?

	— Урьд ч баашлаагүй, одоо л баашлаагүй. Танд өчин мэдүүлэхэд, нэгд, үнэн мөний төлөө хэлсэн юмнаас няцаж таарахгүй, учир нь та өөрөө ингэж болгоогоо биз дээ? Хоёрт, үйлдээгүй хэргийг үйлдсэн болж өөртөө нүгэл хурааж, гүжир гүтгэлгээс нэрээ цэвэрлэх гэж хий зүтгэж таарахгүй. Гүжир үг өөрөө замхардаг учиртай.

	— Гэвч Иудейн хаан чи урьдаж үхнэ! Тэгэхлээр амиа аварч болох байсаар байтал чи заавал үхэх гээд байна уу?

	— Аврах энэ л зам мөрийг надад заяасан юм.

	— Юуг аврах гэж? хэмээн сэнгүн захирагч гайхав.

	— Ертөнцийг аврах ий!

	— Солиорох чинь хангалттай болов! хэмээн Понтий Пилат тэвчээр алдаад, — Тэгэхлээр үхэх гэж өөрөө хүсээд байна аа даа? гэсэнд,

	— Нэгэнт өөр зам байхгүй болохоор тэгж л таарлаа даа гэв.

	— Ээ, тэнгэр минь, тэнгэр минь! гэж сэнгүн захирагч духандаа гарсан гүн атирааг илэн алжаангуй бувтнаад, — Ямар халуун байх юм, тэнгэр муудах нь ээ гэж амандаа гүвтнэв. «Ингэхийн хэрэг надад юу байна аа? Хүн тус болох гээд байхад хайхрахгүй байгаа хүнийг хаацайлах гэж оролдохын хэрэг юу вэ? Би ч гэж би!» гэж шийдэв. 

	Тэгээд: 

	— Тэгвэл би гараа угаалаа!5 гэж хэлэв.

	Хоёул дуугүй болов. Шилтгээний хашааны гадна хотын гудамж талбай аагим халуунд нозоорон байх тансаг цэцэрлэгийн цаана иерусалимын толгод дээр нэг л айхавтар юм хариугүй болохын шинж бүрдээд жигтэйхэн нам гүм болсныг хоёулаа мэдэрсэн байх учиртай. Одоохондоо тэдний чихний үзүүрийг үл мэдэг чимээ дэлсэж байсан нь, өглөөнөөс хойш хүн мал бужигнаж, эд бараа алагласан их зээлийн чимээ байлаа. Гэвч энэ хоёр ертөнцийн хооронд тэднийг зааглаж, дээдийг доодоос нь сахин хамгаалж байгаа хэсэг байгаа бөгөөд хайсны гадаа легион цэрэг хөлхөж, доохонтой нь хэсэг модонд морин цэрэг байлаа. Морьд ялаархан зогсоно.

	Сэнгүн захирагч “гараа угаалаа” гэж хэлэхдээ сэтгэл нь ялимгүй онгойх шиг болов. «Би чадах л бүхнээ хийлээ. Тэнгэр мэднэ, сургаалаа аминаасаа илүүтэйд үзээд өөрийнхөөрөө зүтгэ гэж би албадаагүй. Аминаасаа уйдсан хүнийг чинь яая гэх вэ. Бидэнд бол бүр ашигтай юм болов. Өөрөө өөртөө л алах ял оноолоо...» 

	Понтий Пилат ингэж бодонгоо эхнэртээ хариу өгөхөөр зэхэв. Үйлийнхээ эрхийг дагахаар дуугүйхэн хүлээж, муухан мушийн зогсоо Есүсийг нүднийхээ булангаар хараад: «Энэ хүн одоо юу бодож байдаг бол? Одоо амаа барьж, үхэн хатан зууралдаж байгаа энэ цэцэрхлээсээ болж яахыгаа ухаарч байгаа. Мэхт мэхэндээ гэдэг энэ. Одоо бултах гээд үз. Бүх газар орон, бүх хүн төрөлхтөн үеийн үед нэг л Тэнгэртэй байх гэнэ. Бүгдээрээ нэг л шашинтай, нэг л шударга ёстой байх гэнэ. Мөн дээгүүр санаархаж байна аа! Ярих юу байх вэ, хүн бүр үүнийг хүсэж байгаа. Үүгээр л далимдуулах гэж бодож дээ! Амьдрал биднийг ингэж сургаж, арга заль хэтэрвэл ингэж цээрлүүлдэг. Төрөлхөөс заяагаагүй хаан ширээнд санаархвал ингэж дуусдаг цондонтой. Мөн их санаатай яа! Харцсыг самууруулан, кесарь нарын өөдөөс босгож, энэ тахлыг олноор дамжуулан тараах гэж бодож. Ертөнцөд дээдэс доодос гэж байдаг мөнхийн жамыг урвуулж хаях гэж! Бөх зүрхтэй эр юм! Яриа алга! Тийм ээ, ийм хүний амийг хэлтрүүлж яасан ч болохгүй. Гаднаасаа бол зодуулж жанчуулсан, номхон хүлцэнгүй амьтан харагдана, цээжинд нь юу багтаж байна гээч! Сод билигтний дайтай ухаан сийлж байна шүү. Үүнийг ийм юм сэдэж байгаа гэж хэн санах бил ээ!» гэж боджээ.

	Сэнгүн захирагч Понтий Пилат ингэж бодохдоо санаа шулуудав. Шүүхээс Назарын Есүсийн хэргийг шийтгэж төлөвлөсөн ялыг батлахыг синедрионы өмнөөс шаардаж байгаа тэргүүн бөө Каиафтай ам мурийх хэрэггүй болсонд сэтгэл амрав.

	— Мэргэн захирагч, бүү эргэлзэгтүн, сэтгэл шулуудсанаар та огт алдахгүй гэж Есүс сэнгүн захирагчийн бодлыг таасан мэт дуугарав.

	Понтий Пилат эгдүүцэн:

	— Чи миний төлөөнөө санаагаа бүү зов! гэж Есүсийг бүдүүлгээр дайрч, — Миний хувьд Ромын үйлс бүхнээс эрхэм, чи өөрийгөө л бод гэв.

	— Өршөөх ажаам уу, эрхэм захирагч, энэ үгийг хэлэх хэрэггүй байж дээ.

	— Ай даа. Гэмшил хойноо гэгчийн үлгэр болохгүйн тулд намайг яваад ирэх хооронд сайн бодоод байж бай, намайг буцаад ирэхэд яахаа тогтоод байхгүй бол би нэгмөсөн шийд өгнө шүү. Чи Иудейн хаан ертөнцийн тулгуур гэж, чамаар бас газар дэлхий дутах юм гэж бүү сана. Харин ч бүх юм чиний өөдөөс эргэчхээд байна. Энд байх цаг чинь аль хэдийн дууссан. Гагцхүү сургаалаасаа няцсан цагт амь хэлтэрнэ. Мэд ээ биз!

	— Мэдлээ, мэргэн захирагч...

	Понтий Пилат суудлаасаа босож, хүлхгэр хувцсаа засан лаврин руугаа явав. Янхигар биетэй, данхгар халзан толгойтой тэр бээр жавхлантай агаад өөрийн нэр сүр эрх дарх төгөлдөрт итгэлтэй ажээ. Нуман хаалгат асрын дагуу явахдаа хурмаст тэнгэрт ихэмсгээр элэн халин байгаа шувууг дахин харав. Тэр шувууг бүргэд үү, аль эсвэл түүний намын өөр нэг жигүүртэн үү гэдгийг ялгаж чадахгүй байсан боловч үүнд сэтгэл зовсонгүй, харин энэ шувуу өөрийн нь хувьд хүршгүй, захирагдашгүй, түүнийг дуудаж авчирч, хөөн гаргаж болохгүй, тэр ч байтугай үргээж айлгах ч аргагүйд хорсож байлаа. Сэнгүн захирагч хөмсгөө өргөн дээшээ төдгүй хараад, “үгүй ер санаа амар эргэлдэж байх юм даа” гэж боджээ. Гэсэн ч энэ шувуу тэнгэрт байгаа эзэн хаан юм гэж бас бодогдов. Эзэн хааны сүр хүчийг бүргэдээр бэлгэддэг нь учиртай биз. Хүчирхэг хошуу, догшин харц, төмөр мэт бат даль. Эзэн хаан гэдэг тийм л байх ёстой! Бүгдэд ил мөртөө хэн ч хүршгүй өндөрт л байх ёстой... Тийм өндрөөс ертөнцийг захирах ёстой, түүнтэй эгнэх юу ч, хэн ч байхгүй, тэр ч байтугай хаан хүний шүтдэг тэнгэр нь хүртэл бусдаас ялгаатай албат харьяат нарыг тоохгүй жигшин үздэг байх ёстой. Хүч гэдэг үүнд дулдуйддаг, засаг гэдэг үүгээр л айлгадаг, үүнд л ертөнцийн юм үзэгдлийн жам тулгуурладаг. Энэ Есүс хаан эзнээс харц боолыг хүртэл тэгшитгэх гэж санаархаж айлдсан сургаалаасаа буцахгүй зөрүүдлэн зүтгэж, Тэнгэр гэдэг нэг л байна, Тэнгэрийн өмнө бүх хүн тэгш учир хотол даяар шударга ёс тогтохдоо тогтоно гэж мэтгэж байдаг. Улс амьтны санаа сэтгэлийг үймүүлж, харцсыг хатгаж шүтгэж, ертөнцийг өөрсдийнхөө санаснаар өөрчлөх гэж бодож. Тэгээд юу болж таарав? Нөгөө хүмүүс нь хуурамч виваангирдич, хуурамч зөнч, мэхч, луйварчин түүнийг барьж авч зодоод нүүр өөд нулимж орхив биш үү?..

	Гэхдээ энэ ямар учиртай хүн бэ? Амьд мэнд гарах ямар ч найдлагагүй болчихсон мөртөө өөрөө дийлдээгүй, харин шүүгчид нь дийлдсэн юм шиг л байж байх юм...

	Ромын эзэн хааны амбан захирагч, Газар дундын тэнгисийн энэ хэсэгтээ бол өөрөө бараг эзэн хаан Понтий Пилат, Назарын Есүсийг ямархуу хөлгүй ангалын ирмэг дээр байгаагаа бодож үзэг хэмээн түр зуур ганцаарыг нь үлдээгээд явахдаа тийнхүү боджээ. Түүний зоригийг шанталж амь гуйн сөгдүүлж, даяар шүтэх Тэнгэр дээр доорын ялгаагүй хотлоор төвшин жаргах ёс гэж номлож байгааг нь бөхөөгөөд бөгсөө хэмх цохиулсан нохой мэт болгож израиль газраас хөөн гаргаж орхиё. Тэгвэл хэсэг тэнэж байгаад ор мөргүй үхэж далд орно биз, юу л удаа аж, эс бөгөөс шавь нар нь сүжиг алдраад цааш нь харуулна биз...

	Туйлын хашир захирагч Понтий Пилат эргэлзэж тээнэгэлзэхээ болих гэж оролдон, гэнэт гарсан самуун хулгайн үндсийг таслах хамгийн итгэлтэй, хамгийн тустай, хамгийн сургамжтай арга чаргыг сүвэгчлэн бодлоо. Нуман хаалгат асраас явахдаа сэнгүн захирагч ялтанг ганцаараа үлдмэгцээ ямар аюул тулгарч байгааг ойлгоод эргэж ирэхэд нь хөлд нь сөгдөнө гэж санаж байж. 

	Тэр ахархан хэдэн хувьд энэ хачин хүн үүнийг огт бодоогүй харин урьдын юмаа нэхэн дурсаж байгаа гэж сэнгүн сайд мэдсэн сэн бол. Өнгөрснийг дурсана гэдэг бас л амьд хүний заяа, бие сүүдэр салахын босгон дээр ногдох эцсийн хишиг билээ.

	Амбан сайдыг гармагц хажуугийн хаалганаас дөрвөн хуяг алгуурхан гарч ирээд, ялтан зугтчих вий гэсэн мэт асрын захаар зогсов. Ойрхон зогсоо легион цэргээс:

	— Буянт цэрэг, ээ сууж болох уу? гэж гуйвал,

	— Суу гэж жадаараа чулуун шал тогшив.

	Нуруу бөгцийж, царай цонхийн шөвийж шанааг нь даган урт хар үс нь намиран буусан Есүс ханын дэргэдэх гантиг гишгүүр дээр сууж, нүүрээ алгаараа дараад юм бодон таг болов. 

	«Юм уух сан, голын усанд орж сэрүүцэх сэн» гэж түүнд бодогдов. Голын эргийн урсгал ус сэтгэлд нь тодхон бууж ус эрэг, эргийн ногоог долоон мяралзаж байх шиг, байгаа газар луу нь нэг завь дөтөлж, сэлүүр нь ус цалгиулж байх шиг, өөрийг нь нэг хүн завиндаа суулгаад, эндээс аван одох гэж байх шиг санагдав. Энэ бол зовж айчихсан ээж нь хөвөн ирж явсан нь тэр байжээ. «Ээж минь ээ! Ээж минь, хүүгийнхээ ямар хэцүү байгааг мэддэг сэн бол! Өнгөрсөн шөнө Тослогт уулын Гефсиманы цэцэрлэгт би туйлгүй шаналж, харанхуй шөнө нөмрөөд ирэх мэт сэтгэл нэг л хачин болж уйтгарлан, байх суух газар олдохгүй, айдас хүрээд шавь нартайгаа цурам хийлгүй хонохдоо муу ёр зөгнөөд хүйтэн хөлс асгарч байлаа. Тэгэхэд л Ертөнцийн эзэн, Тэнгэртээ хандаж: «Эцэг минь ээ, Та надаас ийм ланчгийг зайлуулж соёрхдог сон болов уу! Гэхдээ миний лай ланчиг хаашаа ч зайлах аргагүй, яг чиглээд айсуй байна. Та урьдаас харж мэдэж байгаа юм ч болох нь ээ. Хэрэв энэ үнэн бол та миний оноо тавиланг мэдэж байсан байх нь. Алд биеийг минь төрүүлж ангир уургаа шимүүлсэн ачит эжий минь, энэ хэдэн жилд ямархан байв даа. Та минь, агуу бөгөөд аймшигт энэ өдөр, өлзий бус энэ өдрийн төлөө Тэнгэрийн босгоор төрсөн намайг өсгөж өндийлгөхдөө юу бодож, юунд найдаж байв даа? Учир юун гэвэл үхэхээс илүү уй гашуутай юм гэж хүнд юү байх вэ, яс махнаас нь тасарсан, алтан хэвлийгээс нь унасан үр нь харсаар байтал нь үрэгдэнэ гэдэг эх хүнд давхар уй гашуу байдаг биш үү! Ээж минь, хүүгээ өршөөгөөрэй, таны хувь төөргийг хэлдэг нь миний эцэг Эзэн тэнгэр болохоос, би биш ээ, тэгэхлээр эцэг тэнгэртээ үг дуугүйгээр харцаа хандуулъя. Тэнгэр эцгийн таалал мэдэх болтугай!»

	Мари эхийгээ бодтол таван ойтойд нь болсон нэг явдал санагдаад явчхав. Төлөгч нар Иудейн хаан мэндэллээ гэж бэлгэдэн хэлсэн учир нялзрай Есүс Христосыг Ирод хаан хөнөөх гэсэнд тэднийх тэр хаанаас зугтаж Мисир улсад очоод байжээ. Тэр үед жаал хүү овоо торнисон байлаа. Хажуухнаар нь том мөрөн урсдаг байж, тэр нь Нил ч юм уу, өөр ч мөрөн юм уу бүү мэд их том өргөн мөрөн байж. Мари нутгийн олонх хүүхний адил юм угаах гэж хүүтэйгээ тийш очжээ. Тэр өдөр тэднийг гол дээр байж байтал нэгэн өтгөс завиар эрэг тийш хөвөн ирж, Мари, хөвүүн хоёртой эелдгээр мэндлэв. Мари, тэр өвгөнийг дуудаж: «Өвгөн ах аа! Хүүг минь завиараа нэг авч яваад зугаацуулж өгөхгүй юү? Юмны учир мэдэхгүй жаахан болохоор уйлаад байх юм» гэж гуйсанд «Тэгье ээ, Мари минь, чамайг жаахан Есүсийг зугаацуулаг гэж л энэ завийг авчирсан юм» гэж өвгөн хариулжээ. Тэр өвгөн өөрсдийнх нь нэр усыг нь мэдэж байгаад ч Мари гайхсангүй энэ нутгийн л хүн юм байлгүй гэж санажээ. Гэвч өвгөнийг сэлүүрдээд өгөөч гэж гуйх гэтэл тэр өвгөн агаарт замхрах мэт алга болсон байлаа. Үүнийг нь ч Мари санаанд орсонгүй, хүү нь завиар хөвөх гэж дурлаж, хөөрөн дэвхцэж, хөгжин харайлгаж, ээжийгээ шавдуулжээ. Тэгэхэд Мари эргийн чулуун дээр угаашаа орхин хүүгээ завинд суулгаад уяаг нь тайлж завийг хайрдсан газраас нь түлхсэнээ дотор нь ороод хүүгээ өвөр дээрээ авч, урсгал даган хөвжээ. Эргийн дэргэдүүр, усны гялтганах мандал дээгүүр аяархан гулсахад хэчнээн сайхан байсан гэх вэ. Эргийн харгиа дунд зэгс хулс найгалзаад, цэцэг навч алаглаад, гоё гоё шувуу бутанд дэрвэлзэн нисэж, донгодон жиргээд, бүгчим халуун агаарт шавж хорхой дүнгэнэн, бужигнан, цар цар дуугарна. Юутай сайхан байсан гээ! Ээж нь аяархан дуу аялаад, тэнүүн жаргалтай, хүү нь завиар хөвөөд хөхиүн баяртай байлаа. Хүүгээ баярлуулж байгаадаа Мари бүр баяртай сайхан боллоо. Хөвөөд нэг удаагүй, эргээс төдий л холдоогүй байтал гүехэн усанд хэвтэж байсан том дархи гэнэт амь ороод, ус цалгилуулан хөдөлж, өөдөөс нь сүртэй бөгөөд түргэн хөвөв. Тэр бол аварга том матар байж, бүлтийсэн нүдээрээ тэр хоёрыг цоо ширтжээ. Жаалхүү айн орилж, Мари мэлрэн, яахаа мэдэхээ болив. Матар сүүлээ шарван дэлсээд завийг эгээ л хөмрүүлчихсэнгүй. Мари сэлүүрээ хаяад хүүгээ элгэндээ тас тэврэв. «Эзэн тэнгэр минь! Энэ чинь таны хүү Есүс! Танаас заяасан үр минь! Үрээ харж үзээч. Эзэн тэнгэр минь, үрийнхээ амийг авраач!» гэж гуйн мөргөжээ.

	Мари сүнсгүй айн нүдээ тас аниад, Ертөнцийн эзэн хүүгийнхээ Тэнгэр эцгийг л дуудан «Биднийг авралдаа авч соёрхооч. Ачийг тань хариулна шүү» гэж гуйж байлаа. Завь нь залуургүй болж, доороосоо матарт түлхүүлэн хөвнө. Мари тэгж тэгж нүдээ зүрхлэн нээвээс, хэн нэгэн хүн аваад ирсэн юм шиг завь нь эрэгт тулж, матар эргээд цаашаа хөвж байсанд баярлан дуу алджээ. «Эхнэрүүдийн дотроос тэнгэрийн адистид ерөөл авагч бээр» нэг мэдэхэд завинаас үсрэн гарч, айсандаа уйлан, баярласандаа инээн эрэг дээгүүр гүйж, хүүгээ элгэндээ тэврэн, үнсэж үнгэлэн, нулимс асгаруулж «Есүс, Есүс! Харж ханашгүй хайрт үр минь! Эцэг чинь чамайг танилаа. Эцэг чинь чамайг аварлаа! Тэнгэр эцэг чинь чамайг аварлаа! Эцэг чинь чамайг хайрлаж, Есүс хүү минь, чи эцгийнхээ хайртай хүү нь боллоо. Есүс. Есүс хүү минь, чи виваангирдич мэргэн болно! Есүс, хүү минь. Чи Багш болно! Хотол олныхоо нүдийг нээж өгнө, чи! Тэд чамайг дагана. Есүс, чи хүн арддаа үеийн үед бат журам барьж явна» гэж үглэн гүйж байлаа.

	Мари Тэнгэрийн хүүг ид шидээр аврагдлаа гэж тийнхүү үглэн дуулж байснаас биш Ирод хаанаас зугтаалгаж Мисир газарт Иосиф дархны авчирсан тэр хүүгийн хэн болохыг хүн зонд мэдүүлэх гэж Эзэн тэнгэрээс бэлгэ тэмдэг илгээсэн гэж юугаа мэдэх билээ. Учир нь Мариг хөвгүүнтэйгээ завинаас гарангуут завь урсан алга болж, голд юм угааж байсан эмэгтэйчүүд хашхирах дуунаар нь гүйж ирээд, түүнийг хүүхдээ тэврээд гүйж явахад хүүхдийн нь тэргүүнээс алтлаг гэрэл цацарч байсан гэж хожим нь ам шүд алдаж байжээ. Бултаараа үүнд баярлажээ. Жаахан Есүс эхдээ наалдаж, хүзүүгээр нь тас тэврээд, эхийнхээ үнэрийг үнэрлэхэд цөмөөрөө нулимс мэлмэрүүлэн уярчээ. «Эжий, би том болохдоо тэр матрыг сүүлдэж хашраана, тэр биднийг дахиад айлгахгүй» гэж хөвгүүнийг хэлэхэд хүүхдийн гэнэн үгэнд бүгдээрээ инээлдсэн боловч, завины эзэн хэн байж таарах вэ? гэж хэлэлцэж гарав. Тэр хавьд нөгөө хүнийг таних хүн байхгүй, дахиж уулзсан хүн ч гарсангүй. Уучлал гуйж, завийг нь төлж өгөх гэж Иосиф дархан учир битүүлэг завьчныг олон өдөр эрсэн боловч олсонгүй...

	Мисирт Есүсийн багад ийм нэг явдал болж, одоо тэр бээр Нуман хаалгат асарт эхийгээ бие сэтгэлийн зовлонд унагах болсондоо гашуудаж байхдаа тэр явдлыг санажээ. «Эжий минь, хүү нь тантайгаа салахын ёс гүйцэтгэж байна. Намайг цаазлахын цагт тандаа хандаж амжихгүй буюу чадахгүй болбол бүү гомдоорой. Үхэх нь гэхээс айдас хүрч, өнөөдөр жигтэйхэн халуун байгаа боловч хөл минь хүйт оргиж байна. Ээж минь, намайг өршөөгөөрэй, хүүгийнхээ зовж үхэхийн цагт заяа муутай гэж өөрийгөө бүү зүхээрэй. Сэтгэлээ хатамжлаарай. Бүтээгч тэнгэрийн хамгийн хэцүү дарамт болсон хүнд үнэнийг хүргэхэд өөр зам надад алга аа. Тэр үнэнийг өөрөө төрөл арилжиж байж л батлахаас өөр арга үгүй. Хүний сэтгэлд хүрэх өөр зам мөр байхгүй. Би тэгээд хүний зүг явж байна. Өршөөгөөрэй, сайн сууж байгаарай, эжий минь. Нөгөө матрыг сүүлнээс нь барьж чадсангүй минь тоогүй. Тэр матар гэдэг амьтныг урт настан, хүний дайтай хоёр гурав насалдаг гэлцэх юм. Барьдаг юм аа гэхэд би зүгээр тавиад явуулчих байсан биз ээ... Явж л байг хөөрхий...

	Ээж минь, сахиулсан тэнгэр тэр завьчин өвгөний дүрээр морилж ирсэн бол хойд насанд уулзах болов уу гэж бодогдох юм... Тэр явдлыг санах болов уу? Хүний алхаа гарлаа, аргагүйн эрхэнд намайг шүүж байгаа Понтий Пилат заларч ирлээ. Эжий хагацъя, сайн суугаарай».

	Понтий Пилат чанга чанга гишгэсээр гарсан шигээ чанга чанга алхсаар орж ирэв. Хуягууд тэр даруй гарч, тэр хоёр асарт дахиад л хоёулхнаа үлдлээ. Сэнгүн захирагч орж очихдоо Есүсийн босохыг учиртай хараад, хүссэнээр нь бүх юм болж, хэлмэгдэгч өөрөө үхлийнхээ зам руу явж байгааг ойлгожээ. Гэвч энэ удаа ч гэсэн тас түс шийдэхийг түдгэлзэв. Ажил хэрэг тэртэй тэргүй зохих ёсоороо явж байлаа.

	— За яах вэ, харваас, яриа дууссан шив гэж Понтий Пилат явуут хэлээд, — Чи бодлоо өөрчилсөн үү? гэвэл,

	— Үгүй ээ гэв.

	— Тоогүй! Дахиад жаахан бод л доо!

	Есүс толгой сэгсрээд:

	— Үгүй ээ! Жамтай юм жамаараа болог доо гэсэнд Понтий Пилат:

	— Тоогүй! гэж итгэлгүйхэн боловч давтан хэлэв. 

	Гэвч дотор нь ёг хийгээд явчихжээ. Назарын Есүсийн шийдэмгий байгаа явдалд сэтгэл хоёрджээ. Үүний зэрэгцээгээр Понтий Пилат Есүсийг үзлээсээ няцаж, аврал эрж, өршөөл гуйгаасай гэж бодохгүй байв. Есүс ч үүнийг ойлгожээ.

	Есүс хүлцэнгүй инээмсэглэж:

	— Санаагаа бүү зовоо. Таныг үнэн сэтгэлээсээ хэлж байгаад би итгэж байна. Таныг ойлгож байна. Би амьд явмаар л байна. Үгүй болохын босгон дээр л амь гэдэг ямар үнэтэй болохыг хүн мэддэг юм байна. Ээж минь л хөөрхий байна даа. Ээждээ багынхаа туйлгүй хайртай байсан боловч ил хэлдэггүй байлаа л даа. Гэхдээ Ромын амбан захирагч минь, та ухаан нь, ганц амийг аврахад юухан байх вэ, тэгвэл их гялайх сан, би бол олон хүнийг аврах учиртай, биднээс хойш ертөнцөд мэндлэх хүмүүсийг л аврах ёстой юм гэвэл,

	— Аврах аа? Газар дээр байхгүй болсон хойноо ч аварна гэж үү? гэж асуухад нь,

	— Тийм ээ. Хүмүүсийн дунд үгүй болсон хойноо ч гэсэнд Понтий Пилат: 

	— Хар толгойдоо гомд, дахиад чамтай ийм юм ярихгүй гэж эрсхэн хэлээд, — Гэхдээ хамгийн сүүлийн асуултад минь хариулаадах гээд сандлынхаа дэргэд түр саатан зогсож, бодлого болон, өтгөн хөмсгөө зангидан дуугүй болсноо, — Чи одоо үг хэлэлцэх чадалтай байна уу? гэж гэнэт нэмж асуугаад, — Хэрвээ чадалгүй байвал биеэ чилээгээд яах вэ, чамайг би барихгүй, толгой дээр чамайг хүлээж байгаа гэж аминчлангуй хэлэв.

	— Захирагчтан минь ээ, тааллаараа бол доо, яасан ч таны дур шүү дээ гэж Есүс хариулаад, сэнгүн захирагчийн өөдөөс цэв цэнхэр нүдээрээ ширтвэл Халзан толгойн орой дээр гарцаагүй алуулах болоод байгаа мөртөө бодол санаа нь туйлын төв байгаа нь харцнаас нь илт байсанд гайхмаар байлаа. 

	Гэнэт Понтий Пилат:

	— Гялайлаа гэж тал өгөөд, — Тийм бол сүүлчийн минь асуултад хариул, одоо бол би зүгээр сониучирхаж байна. Хоёул чөлөөт хүмүүс шиг л ярилцъя. Би чамаас шалтгаалахгүй, чи ч бүрнээ эрх чөлөөтэй болдгийн даваан дээр байна, тэгэхлээр нууж хаах юу байх вэ гэж суудалдаа суунгаа хэлээд, — Шавь нартаа, даган бишрэгч нартаа, би чиний номд итгэхгүй байгааг чи өөрөө мэдэж байгаа газар... тэгээд шавь нартаа намайг цовдлоход нөгөөдөр нь амилна, амилаад нэгэн сайн өдөр газар бууж ирээд, одоо амьд байгаа бүхэн, энэ ертөнцөд хожим мэндлэх бүхэн, хүн үүссэн цагаас хойших бүх үеийнхнийг хар цагааныг ялгах Тэнгэрийн их шүүхээр шүүнэ гэж батлан айлдсан чинь үнэн үү? Энэ ертөнцөд эргэн заларч ирэх юм биз дээ, тэгээд? гэв.

	Есүс ухай, тийм байдаг вий гэж дотроо өгүүлэх мэт хачин жигтэйгээр мушилзаад, гантиг чулуун шалан дээр нүцгэн хөлөө зөөж тавьснаа өчих хэрэг байна уу, үгүй юү гэж шийдэж ядан байх мэт дуу гарсангүй. 

	Тэгснээ Есүс:

	— Кариотын Иуда тэгж байна уу? Ромын амбан захирагч минь, таны сэтгэл үүнд их зовоод байна уу? гэж доогтой асуув.

	— Иуда гэж ямар хүн байдаг юм, би мэдэхгүй гэхдээ хүндтэй хүмүүс, тэргүүлэгч нар надад тэгж уламжилсан. Тэгэхлээр энэ нь хоосон үг болж таарах нь уу?

	— Мэргэн захирагч, өөр л юу гэж таална вэ талагтун. Үзэлд тань харш юмыг танд хэн ч хүчээр тулгахгүй сэн гэж Есүс хүйтнээр хариулбал сэнгүн захирагч:

	— Би үнэнээсээ хэлж байна, би тоглоогүй гэж яаран батлаад, — Ингэж ярилцах зав зай бид хоёрт дахиад олдохгүй гэж зүгээр бодсон юм. Чамайг эндээс аваад нэг л гарвал эргэх замгүй. Гэвч үхчхээд дахин төрөлгүйгээр газарт эргэж ирээд амьтай бүхнийг шүүж яаж болдог юм бол гэдийг л хувьдаа мэдэж авах гэсэн юм. Энэ шүүх хаана болох юм бэ, тэнгэрт үү, аль эсвэл өөр газар уу? Чамд ч гэсэн хүмүүс үүрдийн амгаланг олохын тулд тэр өдрийг хэр удаан хүлээх вэ? Үүнийг юу гэж үзэж байгаагаа би эхлээд хэлье. Чиний тооцоо энгийн, хүн бүр хойд насандаа ч аятай сайхан байхыг хүсэж байдгаар чи далимдуулж байна. Ай, энэ усан нүдтэн, цусан зүрхтэн гэж цаг насанд нэг юманд шунаж, хэзээ цагт нэг юманд хурьцаж байна шүү. Түүнийг бэлэн амаар хуурахад амархан, хойд насандаа ч чамайг нохой шиг дагаад шогших болно. Зөнч мэргэн минь, чиний сургаж байгаагаар болдог юм аа гэж бодъё. Гэвч амьсгалын чинь тоо гүйцэх болоод байна, гагцхүү жаахан ч гэсэн амьд байя гэвэл надтай л ярих...

	— Үхэхийн мөрт ямар ялгаа байх вэ!

	— Гэхдээ миний асуусанд хариулаагүй байхад чинь Халзан толгой өөд явуулахгүй ээ. Чи ингээд явчих нь надад бол үхсэнээс долоон дор.

	— Тэгвэл ярь л даа.

	— Тэгэхлээр чиний сургаал зөв байлаа гэж бодъё, тэгвэл чиний эргэж залрах өдөр хэзээ ирэх юм бэ? Хэрэв удаан... сэтгэлд багтамгүй удаан хүлээх юм бол хүнд ямар хэрэгтэй юм бэ? Энэ насанд л биелэхгүй бол хүнд ач тусаар бага бус уу? Эцэст нь, үнэнийг хэлээд ийм ер бусын явдлыг хүлээнэ гэж төсөөлөхөд бэрх. Эсвэл сохроор итгээд л хүлээх учиртай юм уу? Ингэлээ гээд юу олох юм? Ашиг тус нь юу юм?

	— Ромын захирагч, таны эргэлзэж байгааг ойлгож байна аа. Та өөрийнхөө грек багш нар шиг бүдүүлгээр, эгэл хорвоогийнхоороо сэтгэж байна. Ингэж шүүмжлэн хэлж байгаад бүү гомдоорой. Одоохондоо би өмнө тань үтэл төрөлтний хувьд зогсож байгаа болохоор та надтай тэмцэлдэн маргах эрхтэй. Түүний дээр та бид хоёр гал ус хоёр шиг огт ондоо хүмүүс юм. Бидний эргэцүүлж байгаа ч ялгаатай, бүхнийг бид өөр өөр талаас нь авч үзэж байна. Тэгэхлээр захирагч таны сэтгэлийг зовоогоод байгаа зүйлийг хэлье... Эргэн заларч ирэхийг цаглашгүй удаан хүлээнэ гэдэг үнээн. Таны зөв. Тэр хэзээ болохыг хэн ч хэлж мэдэхгүй, учир юу гэвэл ертөнцийг бүтээгч Эзэн тэнгэр л ингэнэ гэж зөгнөн айлдсан юм. Бидний хувьд мянган жил үргэлжлэх юм түүний хувьд нүд ирмэхийн төдийд л болж мэднэ. Гэхдээ гол нь өөр юманд байна. Бүтээгч тэнгэр бидэнд ертөнцийн дээд хишиг оюун ухааныг заяажээ. Тэгээд санаснаараа аж төрөх хувь хүртээжээ. Тэнгэрийн энэ хайр хишгийг яаж хүртэх нь хүний түүхийн түүх болно. Ромын амбан захирагчтаан, амьд явахын хэрэг оюун билгээ боловсруулахад оршино гэдгийг та үгүйсгэхгүй буй заа. Ертөнцөд үүнээс эрхэм зорилго гэж үгүй билээ. Оюун ухаант ахуйн гоо үзэсгэлэн үүнд оршиж, өдөр өнгөрөх бүр ялж төгс нөхцөхийн дуусашгүй шатаар улам дээш өгснөм билээ. Хүн гэдэг амьтан хүний дайтай байхад өдөр ирэх тутам хэцүү болж байна. Иймийн тул захирагч таны итгэхгүй байгаа тэр өдрийг хэр удаан хүлээх нь хүмүүсээс өөрсдөөс нь л болох билээ.

	— Тийм вий! гэж Понтий Пилат цовхрон босоод, сандлынхаа түшлэгээс шүүрч, — Байз байз, ийм юм хүнээс хамаарна гэж ер дуулаагүй юм байна! Сургаалд чинь би итгэхгүй байгаа болохоор үүнийг ухаарч чадахгүй нь. Хүмүүс иймэрхүү үзэгдлийг хүссэнээрээ холдуулах буюу ойртуулан чадаж байгаа бол тэнгэртэй эн зэрэгцэн байгаа хэрэг бус уу? гэхэд,

	— Ромын захирагч, таны хэлж байгаад зөв юм бас ч гэж байна. Гэвч би юу юунаас түрүүнд цуудам үг, цаглашгүй үнэн хоёрыг ялгамаар байна. Үнэний тухай цуу үг гарна гэдэг туйлын их гай. Цуу үг гэдэг усны лаг адил яваандаа сүн далайг ч шалбааг намаг болгодог билээ. Амьдралд ч дандаа ингэдэг, сэнхрэхдээ сэнхэрч, зовохдоо зовж баймааж нь хамаг амьтны тусын тулд сэдэж олсон агуу их санаа ам дамжин явсаар үнэнээс холдон гуйвдаг юм. Амбан захирагч, миний өгүүлж байгаагийн учир гэвэл таны итгэж байгаа тэр дамын үг дамжигтай шүү, үнэний цогцос л ангид юм гэдгийг л айлтгах гэсэн билээ гэлээ.

	— Тэр үнэнээ хэлэхгүй юү?

	— Хэлэх гээд үзье ээ. Хэлэхгүй гэх юу байх вэ. Тэгээд ч үүнийг эцсийн удаа ярьж байна газар. Ромын захирагч мэдтүгэй. Хүний хүү амилаад хотол түмний хар цагааныг ялгах гэж тэнгэрээс бууж ирэх тэр өдөр гэнэт ирэхэд Тэнгэрийн бошго орших бус аа. Утга нь цаанаа нэг боловч учрах тохиол өөр болох ёстой. Үүнд л миний номлолын утга учир, үүнд л үнэн мөн оршихоос бус модон улаатай цуу үгэнд эрхэм нандин үзэл санааг гутаадаг дамын дамжигтай үгэнд оршдоггүй билээ. Гэхдээ энэ нь хүн төрөлхтний хувьд хамгийн бартаатай хязгааргүй урт зам учир Ромын амбан захирагч та үүнээс болгоомжилдог тань зүйн хэрэг. Энэ зам Тэнгэрийн хөвүүнийг төрөл арилжуулсан өлзий бус өдрөөс эхэлнэ. Үе үеийнхэн цаг насад гэмшиж, хүмүүсээр нүгэл хилэнцийг наманчлуулах, оюуны нь амыг нээгдүүлэх, тэнгэрлэг зарчмыг сахидаг болгох гэж миний өнөөдөр гаргах нулимсны үнэ цэнийг ойлгоод тухай бүр сэрдхийн байх болно. Миний эрдэнэт хүний биеийг олж мэндэлсний учир гэвэл гандан бууршгүй үлгэр хотол түмэнд үзүүлэх гэсэн болой. Хот дундуур гараад Халзан толгой хүрэхийн төдий настай болсон миний бие амилаад эргэн залрах бус, хүмүүс та нар Христийг бишрэн үнэнийг шүтнэ, та бүхэн үл таних хойч үеийнхний дүрээр надад ирэх болно. Эргэн бууж ирэх гэж үүнийг хэлж байгаа билээ. Өөрөөр хэлбэл би хүмүүсийн сэтгэлд оршсоор түмэн бэрхийг туулан өөртөө эргэн очих, хүмүүсийн сэтгэлд оршсоор хүмүүст эргэн очих юм. Ийм л учиртай юм даа. Би цагийн хувьд хэдэн мянган жилийн ард хоцровч та бүхний хойч ирээдүй болсоор байх болно. Үүнд л хүнийг ерөөлтэй юманд нь оноож, үйлийн сайныг бүтээж үзэсгэлэн гоог нандигнаж явах ерөөл тавилангаар нь болгоход л оройн дээд тэнгэрийн бошго оршино. Хүн нэрийг минь санахдаа найдлага төрөөд зовлон зүдүүрийг гэтлэн давж, өдөр бүр сэтгэлийнхээ бузартай тэмцэлдэж Тэнгэрийг сүсэглэдэггүй, улмаар төрөл нэгт хүмүүсээ хайрладаггүй хүмүүсийн сэтгэл оюуныг улам булингартуулдаг гэм, хүчээр ааглах алаан хядааныг жигшин намайг бодог гэж би төрсөн юм!

	— Байз Назарын Есүс, чи Тэнгэр хүн хоёрыг адилтгаж байна уу?

	— Бараг л тийм. Түүнээс гадна бүх хүн нэгдэн нийлэхдээ ертөнцийн Тэнгэр болж байгаа юм. Тэнгэрийн тэр дүр алдар нэртэй. Тэр алдрыг Ирээдүй цагийн Тэнгэр, Цаглашгүй Тэнгэр хэмээдэг юм. Ертөнц бүтсэнээсээ хойш цагийн цаглашгүйд орсон билээ. Ромын захирагчтан, та хэзээд маргаашийн юмыг хүсэж байдгаа олонтоо мэдсэн нь лавтай. Өнөөдөр та амьдралыг ямар байгаагаар нь таашаан үзлээ ч маргааш өөр байгаасай гэж, өнөөдөр сайхан байлаа ч маргааш бүр илүү сайн байгаасай гэж мөрөөддөг биш үү. Иймээс Тэнгэрийн цацруулах гэрэл мэт үл бөхөх найдлага бидэнд оршном биш үү. Ирээдүй цагийн Тэнгэр гэдэг бол Оюун ухааны цаглашгүй мөн бөгөөд ачиртаа хүний явдал учрал, хүсэл тэмүүллийн бүхий л үнэн чанар, бүхий л цогцлол түүнд оршин байдаг билээ. Иймээс Ирээдүй цагийн Тэнгэр сайн уу, муу юу, өр нимгэнтэй юү, өршөөлгүй догшин уу, чухам ямар байх вэ гэдэг нь хүнээс л өөрөөс нь болох хэрэг. Ингэж л бодвол зохилтой. Сэтгэж боддог амьтдыг тэгж бодоосой гэж Бүтээгч Тэнгэр хүсэж байна. Хүн бүр Ирээдүй цагийн Тэнгэрийн нэгэн хэсэг учир газар дэлхийнхээ эцэс хойчийг бодох ёстой. Хүн гэдэг өдөр тутмын үйлийг өөрөө шүүж өөрөө бүтээдэг юм.

	— Байз, чиний тэгж их сүртэй тунхагласан нөгөө Хар цагааныг ялгах шүүх яах бил ээ?

	— Хар цагааныг ялгах шүүх үү?.. Ромын захирагч, та тэр шүүхээр бид бүгдээрээ аль цагийн шүүлгэж байгааг мэдээгүй юм сан уу?

	— Бидний бүх амьдрал Хар цагааныг ялгах шүүх гэж чи хэлэх гэж байна уу?

	— Ромын захирагч аа, та үнэнд ойрхон байна. Адамыг хараал хийлгүүлснээсээ6 хойш зовж тарчилж эхлүүлсэн мөрөөр явж байх, хуурсаар хуурсаар худалч болж, хорон мууг үйлдсээр үйлдсээр хорлогчин болсон нэг хэсэг хүн нөгөөдүүлдээ үеийн үед учруулж ирсэн хор хөнөөлийн дундуур тулж байх нэг л учир алтан дэлхийд мэндэлж асан, мэндэлж ахуй хүмүүст байна. Хүний өвөг Эдемийн цэцэрлэгээс хөөгдсөнөөс хойш хүн ямар гай гамшигтай эс учрав, ямар дайн байлдаан, ямар харгислал хэрцгийлэл, ямар аллага таллага, мөрдлөг хавчлага, ямар шударгагүй явдал, доромжлол басамжлалыг эс үзэв! Ертөнц бүтсэнээс хойш сайн буян, сав шимд тэрслэн үйлдсэн олон хар нүглийг яах вэ! Энэ бүгд Хар цагааныг ялгах шүүхийн оногдуулах гэсгээлээс ариун гэж үү? Түүхийн анхны үүрэг юү сэн билээ, төгс ухаантныг хайр, шаналлын тэнгэрлэг оргил өөд одуулах биш үү? Гэхдээ хүний түүхэнд хэчнээн аймшигт сорилт болов, гадаад их далай давлан хуйлрах шиг гай зэтгэр хойшид эцэс төгсгөлгүй эрчлэн гарсаар байх нь. Иймд тамд байна гэдэг Хар цагааныг ялгах шүүхээр шүүлгэснээс долоон дор биш гэж үү?

	— Назарын Есүс, чи муу муухай шүглэсэн түүхийг зогсоох нь уу?

	— Түүх ээ? Хэн ч түүхийн хүрдийг зогсоохгүй. Би хүний үйл, оюун санаанд байгаа муу муухайн л үндсийг таслахыг хүсдэг, миний санаа зовдог юм энэ дээ.

	— Тэгвэл түүх гэж байхгүй болно.

	— Ямар түүх? Ромын амбан захирагч, таны санаа тавиад байгаа түүх үү? Тэр түүхийг ор тас мартах аргагүй гэхдээ тэр түүх байгаагүй бол бид Тэнгэрт хавьгүй дөт очих байсан. Амбан захирагчтан, таныг ойлгож байна. Гэвч жинхэнэ түүх, хүнлэг ёс мандахын түүх газар дэлхийд хараахан эхлээгүй байна.

	— Байз, Назарын Есүс. Би ч яах вэ. Гэхдээ, чи тэр зорьсондоо хүмүүсийг, хотол түмнийг яажшуухан хүргэх юм бэ дээ?

	— Кесарийн засаглал байхгүй Шударгуу ёсыг тунхаглаж л хүргэнэ дээ.

	— Ингэж болох уу даа?

	— Болно оо, гагцхүү хүй олноор үүнийг хүсэн эрмэлзэл...

	— Сонин байна. За яах вэ, Назарын Есүс, айлдахыг чинь чих тавин чагналаа. Чи холыг харж байгаа юм байна, гэхдээ биедээ дэндүү эрдэж, хүний сүсэгт дэндүү найдаж, юмс үзэгдлийн мөн чанар шилжин хувирахгүй гэдгийг умартаж байгаа юм биш биз? Чи хотын хэрмийн гадна гарахдаа үүнийг үнэмших болно, гэвч түүхийн хүрдийг буцааж чадахгүй, энэ мөрний урсгалыг хэнбугай ч эргүүлж дийлэхгүй. Би ганц юманд л гайхаж байна. Өөрөө галд хуйхлагдах байж юунд түймэр асаана вэ? Кесарь байхгүй бол ертөнц тогтож чадахгүй, нэг нь хүч чадалтайгаараа гайхуулж, нөгөө нь хүлцэнгүй номхон байж болохгүй болно. Бодож олсон дэг журмаа шинэ түүх болгон тулгах гэж чи дэмий санаархаж байна. Кесарь нар өөрийн тэнгэртэй, төгсөх гэж байхгүй «ирээдүйн» дотор чанад хязгаар гэж байхгүй, ус агаар шиг бултад адилхан хамаардаг чиний тэр хийсвэр Ирээдүй цагийн Тэнгэрийг ер шүтэхгүй. Ав адилхан хэрэглэж болох юм үнэ цэнгүй байдаг учир кесарь нар нэр сүрээрээ бүхнийг ноёлж захирч байх хувьтай. Ертөнцийг захирч байгаа бүх кесарь нарын дотроос эрхэм алдарт Тиверийг тэнгэр нар онцлон таалжээ. Иймээс ч хаан эзэнтний гүрэн Ромын их улс дэлхийн хагасыг эзлэн оршном биш үү. Иймээс ч Тиверий хааны нөмөр нөөлгөөр миний бие Иудейг захиран сууж, үүнийг амьд явсны минь хэрэг гэж үзэж, нүүр баатар байж байна. Ялагдашгүй хүчирхэг Ромд хүчээ өргөхөөс өөр нэр төртэй хэрэг гэж үгүй бил ээ!

	— Ромын амбан захирагч аа, хүн болгон шахам л бусдыг захирах гэж байдаг болохоор та ч бас юуны ялгал байгаа аж. Үүнд л гай нь байгаа юм. Ертөнц ингэж л бүтсэн гэж та айлдаж байна. Гэмийг цагаатгах амархан. Гэвч энэ бол хүмүүн төрөлхтний идсэн хараал мөн, зээлийн цэвэрлэгчийн ахлагчаас аваад догшин эзэн хаадыг хүртэл бүхэнд халдварлан шүглэсэн эрх тушаалын дон бол гэм гэмийн дотроос хамгийн айхавтар гэм мөн. Үүний гор хүн төрөлхтөнд гарахдаа л нэг гарна. Улс түмэн бусдыг эзэрхэж эзэгнэхийн төлөө, газар нутгаа арвижуулж тэлэхийн төлөө тэмцэлдэн бие биеэ үр үндсээр нь хүйс тэмтрэх болно.

	Понтий Пилат Есүсийн үгийг тасалж гараа яаралгүй өргөж:

	— Больж үз, чиний айлдлыг сүслэн чагнах шавь чинь би биш. Боль! Амаар юуг ч няц дарж болно. Назарын Есүс чи юу ч гэж лүндэгнэлээ гэсэн чиний амаар огт болохгүй. Эрхтэн дархтны эзэгнэдэг ертөнцөд ондоо байх аргагүй. Ертөнц юунд дулдуйдан тогтож байсан бэ, түүндээ л дулдуйдан тогтох болно. Хүчтэй нь эрх мэдэлтэй байж, хүчтэй нь энэ ертөнцийг захирч байх болно. Огторгуйн од өөрчлөгдөхгүйн адил энэ журам өөрчлөгдөшгүй билээ. Од мичдийн гүйдлийг хэн ч өөрчилж чадахгүй. Чи, хар хүний өмнөөс шар хүн гэгчийн үлгэрээр хүн төрөлхтний төлөө дэмий сэтгэлээ чилээж, түүнийг аврах гэж хайран амиа дэмий гаргуунд гаргаж байна. Сүмд хурал ном хураад ч, тэнгэрээс сургаал ном айлдаад ч хүнийг ер сургах аргагүй! Сүрэг мал хариулсан эзнээ дагадаг шиг зон олон кесарийн араас дагана, хүч чадал, өнгө мөнгийг шүтэж, хамгийн догшин, хамгийн хүчтэйг нь дээдэлж, өрлөг жанждыг магтана, нэг заримыг нь ноёрхуулах, нөгөө заримыг нь нухчин дарж, боолчлон дарлах гэж махан овоо, цусан далай үүсгэдэг тэдний дайн тулааныг алдаршуулна. Олон үеийнхний ам дамжуулж алдаршуулан туулсан хатан зориг гэдэг энэ. Үүнийг хүндэтгэн дээдэлж туг далбаа өргөн мандуулж, дун бүрээ хангинуулан татна. Ааг омгоо багтааж ядан, сөөм ч газар хар элэгтэд өгөхгүй гэж андгай тангараг өргөнө. Дайн дажныг ард түмний нэрээр зөвтгөж, авлигач дайсныг үзэн ядах үзэл суулгаж, өөрийн хааныг өргөн мандуулж, өшөөт толгойтныг нь бөхийлгөж, тойгтныг нь сөгдүүлж, хотол түмэнтэй нь хамт эзлэн боолчилж газар нутгийг нь хураан авна. Үүнд л энэ амьдралын ид хав, ахуйн бүх утга учир эрт балар цагаас оршиж ирсэн байхад Назар хотын Есүс чи энэ бүхнийг буруушааж, харааж, үхээнц дорой, үлбэгэр буурайг алдаршуулж, газар бүрд буян номыг хүсэж, хүн гэдэг араатнаас өөрцгүй гэдгийг, амьд амьтан ундгүй байж чадахгүйн адил хүн дайнгүй байж чадахгүй гэдгийг мартаж байна. Халзан толгой өөд хуягаар цагдуулан явахын өмнө, ядахдаа одоо чи энэ насандаа алдаж, эндсэн, осолдож төөрөлдсөн юу байна гэж бодож үз л дээ. Салахын цагт хэлэхэд, чи агуу их хүмүүсийн эрх тушаал эрмэлзэх, газар нутаг, ард түмнийг байлдан дагуулахыг арван хорын үндэс гэж байна. Ингэснээрээ чи гэмээ улам хүндрүүлж байна. Яагаад гэвэл хүчийг эсэргүүцэгч хүчтэнийг эсэргүүцдэг юм. Шударгуу ёсыг тунхаглаж байгаагаараа чи манай Ромын эзэнт улсыг далдуур муучилж байгаагаас зайлахгүй. Чи Ромын сүр хүч нэмэгдэх, хас их төр ёс нь арван зүгт дэлгэрэхэд саад тотгор хийх гэж байна. Ганц ингэж бодсоны чинь төлөө чамайг гурвантаа цаазаар авууштай!

	— Ямар ч өгөөмөр юм билээ, сайхан сэтгэлт захирагчтан, миний бодоход өчүүхэн намайг нэг л цаазлахад бардаагаар болно. Гэвч цааш ярилцъя, Халзан толгойд зандалчид намайг хүлээж халуун наранд шаруулан, махаа идэж байгааг би ойлгож байгаа боловч үхэхийн хүслээ гүйцэлдүүлж цааш ярилцъя. Ромын амбан захирагч аа, Та хүч гэж дээдэлж байгаа зүйлээ хүч мөн гэдэгт итгэж байгаа юм байна. Гэвч өөр хүч буюу буяны хүч гэж байдаг. Энэ хүчийг ойлгоно гэдэг адармаатай сайн үйл бүтээхэд дайн тулаан хийхээс илүү эр зориг орно. Амбан захирагчтан миний хэлэхийг сонсогтун, учрал таарч, Халзан толгойд очихын өмнө миний ярилцсан сүүлчийн хүн та боллоо. Би танд бодож явдгаа ёроолоор нь уудлан айлтгая. Гэхдээ намайг амь гуйна гэж бүү бодоорой.

	— Ингэвэл инээдтэй юм болох сон

	— Ромын амбан захирагчтан, та энэ талаар тайван байж болно гэж түрүүлээд хэлчихье. Одоо та ганцаараа үүнийг мэдэх болно. Урьд шөнө сэтгэл зовуурилахад зүв зүгээр байтлаа яагаад ингэж байгаа юм бол гэж эхлээд бодлоо. Хотын захын толгодод сэвэлзүүр салхитай байсан болохоор Гефсиманы цэцэрлэгт сэрүүвтэр байсан. Гэвч би байж сууж болохгүй бие сульдаад, айдас хүрээд, уйтгар төрөөд зовлонт дуу зүрхний угаас гарч огторгуй өөд дэгдэх мэт болоод байлаа. Даган бишрэгчид маань, шавь сурагч нар маань нойроо хасаад хажууд минь байсан боловч огт нэмэр болоогүй. Тэнгэрээс тогтоосон тоо гүйцэж, гарцаагүй нөгчих цаг ирлээ гэдгийг би тэгэхэд мэдсэн. Тэгээд айхын ихээр айлаа. Хүн үхэхэд ертөнц хамт мөхөж байгаа хэрэг шүү дээ.

	Понтий Пилат хэлмэгдсэн хүнийг тавлангуй харж:

	— Яагаад тэгдэг бил ээ? Нөгөө хойд нас юу боллоо? Амьдрал үхлээр дуусдаггүй гэж чи мэтгээд байгаагүй сэн бил үү? гэв. 

	— Мэргэн захирагчтан, та нөгөө л цуудам яриагаар бас хэмжих гэж зүтгээд уналаа. Сүүдэр усанд тусахын адил сүнс хойд насанд чимээгүй хальж явдаг юм. Хүрэлцвээс биегүй санааны тусгал тэр ертөнцөд очдог байхад махан бод тийш очих зам мөргүй билээ. Тэр бол танин мэдэж болшгүй өөр ахуйн огт өөр хүрээ юм. Цагийн урсгал ч тэнд ондоо, хорвоо дэлхийн хэмжигдэхүүнд ч үл орном билээ. Би бол энэ хэмжүүрт өртөх амьдрал эгэл хорвоогийн амьдралыг ярьж байна. Ертөнцөд гав ганцаархнаа орхигдсон мэт хачин совин татаж, сэтгэл шаналаад, тэр шөнө Гефсиманы цэцэрлэгээр амар тайван байж чадахгүй хий үзэгдэл мэт тэнүүчилж, орчлон хорвоод оюун ухаант амьтдаас цор ганцаараа үлдсэн юм шиг, газар дээгүүр нисэж байгаа юм шиг болж, тэгэхэд өдөр, шөнийн алинд нь ч ганц ч амьд хүний бараа үзэгдэхгүй, цөм үхэж үрэгдээд, дүрэлзэн өнгөрсөн түймрийн нурам нэл харлаад, хот суурин хүйгээрээ нурж эвдрээд, ой мод ч, тариа ногоо ч байхгүй болоод, далай тэнгисээр зорчих хөлөг онгоц ч харагдахаа байгаад гагцхүү салхи гунигтайхан гаслан исгэрэх чимээ, газрын гүнээс гарах төмрийн хяхтнах дуу бэлэвсрэлийн хонхны жингэнээн шиг жигтэйхэн дуун алсаас тасралтгүй хангинах нь сонстож, айж муу совин татсан би үүлтэй тэнгэрээс доохнуур өнчин сөд адил нисэж, ертөнц мөхөх гэдэг энэ байна хэмээн сэтгэлд ороод, хүн амьтан хаачив, хаана би толгой хоргодно доо гэж өгүүлшгүй гуниг төрөн, өр зүрх өмөрч байлаа. Аяа, Эзэн тэнгэр минь, бүх үеийнхний хүлээж байсан гайт эцэслэл болж, галав юүлж, оюун ухаант амьтдын түүх төгсөх нь энэ. Ингэж үр удмаа хөнөөгөөд, уг үндсээрээ сөнөж алга болох гэж байдаг аа бас гэж элэг зүрх эмтэрч, чи хотол түмнийг хайрлаж, тэдний тусын тулд өөрийнхөө амь насыг өргөсний гор гарч байгаа нь энэ гэж таамаглахдаа хирдхийн цочлоо. Хилэнцэт хорхой ууртаа сүүлээрээ шилээ хатгаад үхчихдэг шиг хүний хэрцгий аймаг хэрцгий догшиндоо өөрийгөө хөнөөлөө гэж үү? Хүн хүнтэйгээ таарахгүй, гүрэн улс улстайгаа хаяа нийлэхгүй, үзэл бодол нь үзэл санаатайгаа нийцэхгүй, идэрхэн хавархах, эрх тушаал эрмэлзэх хоёр тохирохгүй, дангаараа ноён сууж байгаадаа ташуурсан ихэс дээдэс нь тэднийг мухар сохроор дагаж, билбүүрдэн өргөмжлөгч өвч зэвсэглэж, өвөр хоорондын тоо томшгүй тулалдаанд ялж дийлсэндээ сайрхагч харц доордостойгоо таарахгүй байгаагаас ингэж аймшигтайяа эцэс боллоо гэж үү? Газар дэлхий дээр хүн зон ийнхүү үгүй болж, ингэхдээ оюун ухаан гэдэг тэнгэрлэг хишгийг өөрсөдтэйгөө хамт устгалаа гэж үү дээ? Аяа, Эзэн тэнгэр минь, Та өөрөө өөрийгөө егүүтгэгсэд, газар дэлхийгээ үхээрийн газар бологсдод сэхэх ухаан, ярих хэл, бүтээх гар юунд заяав даа? гэж дуу тавьж явлаа. Би таг дүлий болсон ертөнцөд орь ганцаараа уйлж, шогшрон гасалж, ийм лайтайдаа өөрийгөө зүхэж, Эзэн тэнгэр тань үйлдэж зүрхлэхгүй юмыг хүн өөрөө ялтайгаар үйлдчихлээ дээ... гэж Тэнгэрт айлтгаж явлаа. Ромын захирагчтан мэдтүгэй, өчүүхэн надаас болж юм уу, цаг бусын аюулаас болж ертөнц сүйрэхгүй, хүмүүс эвдэрч дайсагналцсанаас болж сүйрнэ. Эзэн төрийг сүслэхдээ таны өргөмжилж тахиад байгаа ялалт, дайсагналцлаас болж сөнөнө...

	Есүс амьсгаа аваад үргэлжлүүлж,

	— Урьд шөнө ийм юм сэтгэлд үзэгдсэнд, үүнийг удтал тунгаан бодож, цурам хийлгүй уншлага уншиж, сэтгэлээ хатамжиллаа, сэтгэлд минь тэнгэр эцгийнхээ үзэгдүүлж өгсөн тэр явдлыг шавь нартаа айлдах гэж байтал Гефсиманд баахан улс хүрч ирлээ. Тэдний дотор байсан шавь Иуда маань намайг даруй тэвэрч, хүйтэн уруулаараа үнсээд «Равви минь, баярла» гэж хэллээ. Ирсэн улсад түрүүнд нь «миний үнссэн хүн Нөгөөх чинь. Тэрүүнийг бариад ав» гэж хэлсэн байжээ. Тэгээд л тэд намайг бариад авсан юм. Ромын амбан захирагч таны өмнө өдгөө зогсож байгаагийн минь учир энэ дээ. Одоо Халзан толгой өөд очихоо мэдэж байна. Гэвч та нигүүлсэн үзсэний ачаар би өчигдөр Гефсиманы цэцэрлэгт сэтгэлдээ үзсэнийгээ үхэхийнхээ өмнө хэлж чадсандаа сэтгэл ханалаа. Одоо санаа амар үхэж болно.

	— Ярьж байгааг чинь сонсоод итгэж байна гэж бодоогүй биз?

	— Итгэнэ үү, байна уу, амбан захирагчтан өөрөө л мэд дээ. Та бид тэс ондоо улс учир надад та итгэхгүй нь л ортой болов уу. Гэхдээ та хэлснийг минь сонссоон. Та юу ч дуулаагүй гэж хэлж чадахгүй, үүнийг бодохгүй байж чадахгүй. Би болохоор Гефсиманд сэтгэлдээ үзсэнийгээ ямар ч гэсэн хэлээд үхлээ гэж өөртөө хэлж чадахаар боллоо. Одоо сэтгэл тайван байж болно.

	— Назар хотын хүн, чи зээл дээр төлөг айлдаж байсан биз?

	— Үгүй билээ, захирагчтан минь, та яагаад ингэж асуув?

	— Чи тоглоом хийгээд байна уу, эсвэл үнэхээр айх гэдгийг мэддэггүй, тамын цаазыг тоохгүй байна уу, бүү мэд. Ингээд үгүй болохын хооронд юу амжиж хэлсэн, юу амжаагүй, үгийг чинь хэн сонссон, хэн сонсоогүй гэдэг тийм хэрэгтэй юм гэж үү? Хэнд хэрэгтэй юм? Энэ чинь нөгөө хуран үймээн биш гэж үү?

	— Захирагчтан минь, тэгж бүү ярь, энэ бол хуран үймээн биш ээ! Үхэхийн өмнө хүний бодол Тэнгэрт гардаг билээ. Хүн өөд болохынхоо өмнө юу бодож байгаа нь Тэнгэрт чухаг байдаг. Тэнгэр амьд амьтны дотроос хамгийн нандин дээд бүтээл болсон хүний ямар болохыг бодлоор нь таньдаг, яагаад гэвэл үхэхийн өмнөх бодол хамгийн ариун, хамгийн үнэн, залилж мэхлэх гэсэн юм огт байхгүй байдаг. Тийм ээ, захирагчтан, өршөө, намайг тоглоом хийж байна гэж та дэмий сэжиглэж байна. Хүүхэд байхдаа би тоглож наадаж л байсан, түүнээс хойш тоглох гэдгийг больсон. Энэлж шаналахаас айж байна уу гэвэл би танд түрүүнд айлтгасан, юугаа нуух вэ, айхаар барах уу, учиргүй айж байна. Ногдсон хувь тавилангаа хүний дайтай даваад гарах хүч тэнхээ хайрлаач, мал адгуус шиг орилж чарлахад бүү хүрүүлээч, өөр байдлаар ч шившгийг минь бүү дэлгүүлээч гэж Хан тэнгэр эзнээс, Хамаг буяны цогцыг хайрлагч Эцгээсээ гуйн мөргөж байна... Би бэлхээн, Ромын амбан захирагч та одоо намайг саатуулаад яах вэ. Цаг минь ирлээ.

	— Чамайг Халзан толгой өөд явуулна аа явуулна. Назарын Есүс, чи нас сүүдэр хэдтэй бил ээ?

	— Гучин гурав аа, захирагчтан минь.

	— Мөн ч залуу яа! Надаас хорь дүү байна гэж Понтий Пилат толгой сэгсрэн, харамсангуй дуугараад, — Миний мэдэж байгаагаар бол чи эхнэргүй, тэгэхлээр хүүхэд байхгүй, үр хүүхэд өнчин өрөөсөн хоцорно барина гэх юмгүй. Тэгээд биччихье гээд чимээгүй болж, өөр нэг юм хэлэх гэснээ болиод дуугаа хураав. Хэлээгүй нь л онож. Эгээ л шившгээ хутгасангүй. Бүсгүй хүнд хавьтаж үзсэн үү гэж уг нь асуух байлаа. Хүндээ хөнгөнөөс өгч, ийм юм асууж яаж болох вэ, эм хүн шиг юун сониуч юм билээ гэж өөрөөсөө ичжээ.

	Назарын Есүсийг сэнгүн захирагч харахдаа өөрийнх нь асуух гэсэн юмыг гадарласныг нь харцаар нь мэдээд, ийм юм асуухад хариулахгүй байх байсан биз гэж санажээ. Есүсийн тунгалаг цэнхэр нүд сүүмсхийгээд, юм бодон дуугүй болов. «Харахад туйлын номхон атлаа сэтгэлийн ямар их тэнхээтэн вэ!» гэж Понтий Пилат хөлөөсөө мултраад уначихсан шаахайгаа эрэнгээ гайхжээ.

	Тэгээд асуух гэж байсан юмнаасаа огт өөр зүйл рүү яриагаа эргүүлж:

	— За тийм байдаг байж гээд, — Чамайг орхидос гэлцэж байсан, тэр үнэн үү? гэж асуув.

	Есүс тэгж цагаан шүдээ яралзуулан цагаахнаар инээмсэглээд:

	— Тийм ч байж магадгүй ээ гэвэл,

	— Тийм юм уу, үгүй юм уу? гэж уцаарлав. 

	Понтий Пилатын хүндээ хөнгөнөөс гэгчээр ийм юм асуусандаа бухимдаж байгааг мэдэхдээ Есүс:

	— Тийм ээ, тийм. Намайг Тэнгэр эцэг минь Ариун сүнсээ явуулан «орхиулсан» юм гэвэл захирагч,

	— Гүйцлээ, чи үүнээс хойш хэний ч толгойг эргүүлэхээ болино гэж алжаангуй гүвтнээд, — Гэхдээ төрүүлсэн эхийг чинь хэн гэдэг юм? гэж асуув.

	— Ээж минь Галилейд байдаг юм. Мари гэдэг. Өнөөдөр амжиж ирэх байх гэж совин татаад байна. Шөнийн турш наашаа явсан. Би мэдэж байна.

	— Хүүгийнхээ ингэж нөгчиж байгаад баярлахгүй л болов уу гэж бодож байна гэж захирагч янзгүйхэн дуугараад, Назар хотын энэ солиоттой далан хэл дэлгэснээ дуусгасугай гэж шийджээ.

	Данхар толгой, малигар нүүр, ширүүн харц, сүр жавхаатай, цасан цагаан хувцастай сэнгүн захирагч Понтий Пилат Нуман хаалгат асрын хүнхэр адрын дор цэх босоод.

	— Ёсыг бодож хэдэн юм тодруулъя. Эцгийг чинь тэгэхлээр Иосиф, эхийг чинь Мари гэдэг. Өөрөө назар хотод төрсөн. Гучин гурван настай, гэрлээгүй. Хүүхэд байхгүй. Ард олныг самуунд хатгасан. Иерусалимын их сүмийг нураагаад, гурван хоногт шинийг босгоно гэсэн, Биеэ зөнч мэргэн, Иудейн хаан гэж өргөмжилсөн. Чиний намтар товчдоо ийм шив гэж тоочиж гарчээ.

	— Миний намтар яах вэ, харин та түүхэнд үлдэх юм байна, Понтий Пилат. Үүрд үлдэх болно гэж сэнгүн захирагчийн царайг төлөвхөн харснаа аяархан хэлсэнд Понтий Пилат:

	— Бас юу гэнэ вэ! гэж үл сонирхоочин болсон боловч Есүсийн хэлсэнд баясмаар болж, гэнэт дуугаа өндөрлөн, — Алдар цуу ихт эзэн хаан Тиверий л түүхэнд үлдэнэ дээ. Нэр алдар нь хотол даяар дуурьсах болтугай. Бид бол их эзэн хааны шадар туслагчаас цаашгүй билээ гэж ёслол төгөлдөр айлджээ.

	Иерусалимын хэрмийн гаднах Халзан толгойд очих гэж байгаа хүн:

	— Гэхдээ Понтий Пилат, таны нэр түүхэнд ямар ч гэсэн үлдэнэ гэж зөрүүдлэн давтжээ.

	Нэг л хүнийг хүлээн байх мэт Иродын шилтгээний дээгүүр өглөөнөөс хойш эргэлдсэн элээ ч юм уу, бүргэд ч юм уу нөгөө шувуу хамаг Иудейн сэнгүн захирагч Понтий Пилатын тийнхүү удтал үг хэлэлцсэн тэр хүнийг аюултай ялтан мэт хүлээд, олон морьт хуяг хүрээлэн авч явсан зүгт алгуурхан нисэв.

	Сэнгүн захирагч Халзан толгой өөд явсан хүний араас ниссэн тэр хачин шувууг айх гайхах хослуулан ажиглаж, Нуман хаалгат асартаа зогссоор байлаа...

	Энэ юун жиг бил ээ? гэж сэнгүн захирагч хачирхаж, түгших зэрэгцүүлэн шивнэв...

	 


III

	Оройноос хойш тал нутгийн тэнгэрийн хаяанаа аянгын гялбаа анир чимээгүй гялбалзан үүл урвалдан хөврөлдөж, багирлан харлаж, бороо хариугүй цутгах нь дээ гэмээр байсан авч орж өгөхгүй удсанаа шөнө дүлээр л сая оров. Борооны том том дусал хуурай газрыг чанга гэгч дэлдэн бөмбөрдөж байснаа сүүлдээ хувингаар асгах мэт сад тавьж, Авдий нүүрээ нойт оргиход сая ухаан оров. Аадрын ус амьдруулах анхны рашаан боллоо.

	Авдий галт тэрэгнээс чулуудуулан хэвгийгээс өнхөрсөөр төмөр замын хажуугийн гуунд тогтсон хэвээрээ хэвтэж байлаа. «Би хаана байна вэ? Бороо орж байна уу даа?» гэж сэрэнгүүтээ л бодов. Тэр бээр, ёолон, хөдлөх гэтэл сүвээ рүү нь янгинаад, толгой нь дүйрч, дахин ухаан балартсан боловч хэсэг зуур болоод ямар ч гэсэн сэхээ оржээ. Авралт бороо аминд нь оров. Аадар шаагин цутгаж, хэвгийн ус урсаад, Авдийн хэвтэж байгаа гуунд тогтоно. Урсаж ирсэн ус биед нь тулаад хөөсрөн дээшилж, хоолойгоор нь татмаар болж ирсэнд Авдий хүчлэн, энэ аюултай газраас зайлах гэж оролдов. Эхэн үед хамаг бие нь хөшчихсөн байсан тул хөдлөхийн аргагүй янгинан өвдөв. Амь гарсандаа итгэж ядна. Вагонд түүнийг яаж хайр найргүй зодлоо, хар хурдаараа яваа галт тэрэгнээс яаж энэрэлгүй чулуудлаа даа! Гэсэн ч хорондоо амьд гарлаа! Нэгэнт л амьд гарснаас цааш тэр бүхэн юу ч биш. Амьд байна, мөлхөөд ч гэсэн хөдөлж болж байна, чих сонсож байна, нүд харж байна, хувингаар асгах мэт орох, няцарсан биеийг нь шалба угаах, бэртсэн хөл гар, дүйрэн өвдөж байгаа толгойг нь сэрүү оргиулах авралт бороонд баярлав. Хүчээ барагдтал мөлхөнө. 

	Удахгүй үүр цайж, өглөө болж амьдрал дахин эхэлнэ. Тэгэхэд амьд хүн аргатай гэгчээр нэг ухаан олдох биз. Гагцхүү хөл дээрээ л босож авах хэрэгтэй...

	Тэр зуур шөнийн хэд хэдэн галт тэрэг шаагих бороо, түнэр харанхуйг зүсэн давхиж өнгөрөв. Галт тэрэг ингэж өнгөрөхөд ч баярлаж, амьд байна гэдгийг нь сануулах бүхэнд баярлахын дээдээр баярлаж байлаа...

	Авдий чадал хүрдэг байлаа ч гэсэн борооноос хоргодох гэж бодсонгүй, энэ амьдруулан тэтгэгч бороо хүчийг минь сэлбэнэ гэж ойлгож байв. Хөл, гар хугараагүй л бол болох нь тэр, урагдаж шалбарсан, хавдаж няцарсанд, тэр байтугай баруун сүвээгээр яс янгинатал хатгуулж байгаад ч ялархаад байх юмгүй...

	Ямар ч гэсэн хонхроос мөлхөн, бяцхан дов дээр мацсаар гарч, айх юмгүй болж аваад, цааш амьд явах гэж хүчээ сэлбэн бороонд цохиулан хэвтлээ.

	Тийнхүү үхээд босож, босохдоо юуны төлөө амьд яваа билээ гэдгээ эргэн эргэцүүлж, ямар гайхалтай саруул, уужим бодол сэтгэлд нь орж байгаад хачирхав.

	Тэгээд Понтий Пилатынхаас Халзан толгой өөд хүргэгдэн яваа тэр хүнд өгүүлрүүн: «Багштан минь ээ, би энд байна! Таныг аврахын тулд яах вэ, яавал таарах вэ? Тэнгэр минь! Таныг яаж аврах вэ? Би дахин амь ороод Таны төлөө яасан их айна вэ!» гэжээ.

	Хүн ургуулан бодох чадвартай л бол түүхийн хэд хэдэн үед зэрэг оршиж, заримдаа хэдэн зуу, хэдэн мянган жилийн өмнөх, хойнох цаг үед сэтгэлээрээ очиж чадах билээ. Гэвч урьд үеийн үйл явдлыг яг өнөөгийн юм шиг элгэмсүү дотно үзэж, өөрийн амь, өөрийн хувь заяаны төлөө зовдог шиг өнгөрсний төлөө амиа тавьдаг тэр хүн, тэр зовлонтой, тэр эмгэнэлт бодгаль аливаа түүхийн хэрхэн төгссөн, хэчнээн уршиг дагуулсныг урьдаас мэдэж, хамаг бүхнийг угтаж хараад үйл явдлыг өөрийнхөөрөө болгож чадахгүйдээ шаналж, хэзээ ч үл тогтох шударга ёсны ялалтын төлөө алтан амиа өргөдөг байнам. Өнгөрсөн үеийн үнэнийг бататгах энэ хүслэн хосгүй ариун билээ. Чухамхүү шинэ үзэл санаа тийнхүү төрж, шинэ үе, түрүү үе хоёрын оюуны залгамж холбоо тийнхүү үүсээд, түүнд ертөнц тулгуурлан тогтож, энэ ертөнцийн аж төрөхийн туршлага байнга арвидан зузаарч, хүний оюун ухаан хязгааргүй, хүний ертөнцийн орон зай, цаг хугацаа хязгааргүй учир сайн муу хоёр нэг үеийнхнээс нөгөө үеийнхэнд дамжнам билээ.

	Үүний учир өнөөдөр юу болж байгааг өчигдрийн хүн мэдэхгүй боловч өнөөгийн хүн маргааш гэхэд өчигдрийнх болно гэж сургажээ...

	Бас өнөөгийнхөн өчигдрийнхийгөө залгамжилдаг, маргаашийнх нь өнөөгийнхнөө мартвал хотол олны хувьд гамшиг болдог гэж сургажээ.

	Авдий улаан өндөгний баярын битүүн болоход сэтгэл үймрэн, аргаа барж, урьд үдэш нь Доод хотод Есүсийн шавь нартайгаа цав сэм барьж, талх эмтлээд, энэ бол миний бие гэж, дарс аягалаад энэ бол миний цус гэж айлдсан7 байшинг хайж гарав. Аюул болох гэж байгааг, Карнотын Иуда урвасныг, энэ аймшигт хотыг нэн даруй орхиж, аян замд аль болох яаравчлан гарах хэрэгтэйг тэгэхэд л хэлж болох байсан. Бүрийшиж байсан тэр цагаар мөнөөх байшинг эрж таньдаг хүн байх юм шиг унаатай, явган өнгөрөх улсын царайг ширтэж, мурийж тахиралдсан, сүлжилдэж орооцолдсон гудамжаар цааш нааш харайлгавч, гэр лүүгээ битүүлэхээр яарагсдын дунд ч, хаахаас нь өмнө мухлагаар амжиж ороод гарагсдын дотор ч аминчлаад уулзчихаж болох хүн тааралдсангүй. Есүс Христос гэж юун хүн болохыг олон зорчигч ер мэдэхгүй ажээ. Хотод байгаа хэрмэл тэнэмэл улсын алийг тэр гэх вэ. Нэг өрөвчхөн хүн Авдийг баяраар гэртээ зочлоорой гэсэн боловч сайх эр гялайснаа айлтгаад, завдалгүйгээ хэлжээ. Авдий багшдаа хэл дуулгаж чадна гэж найдаж байв. Сэтгэл үймэрсэндээ цонхоор тусах гэрэлд, гал дээр байгаа хоолны ханх тавих үнэрт, сэрүү оруулах гэж ихээхэн усалсан зам, хашаанаас гарч байгаа бүгчим уур мананд толгой нь өвдөж, бөөлжис нь хутгаж эхлэв. Тэгэхэд нь Багшийг шавь нартайгаа мөргөл хийж, үг хэлэлцэн суугаа байж магадгүй гэж горьдоод Гефсиманы цэцэрлэг рүү харайлгав. Гэвч хөлийн гарз болжээ! Тийм орой болсон хойно хэн тэнд байх билээ. Цэцэрлэгт хүн амьтан байхгүй. Багшийг зэвсэгт улс барьж авсан том удамбарын модны хавьд ч хүн байсангүй. Багшийн нь яг л зөгнөн хэлж байснаар шавь нар нь таран зугтжээ.

	Саран авхай алсын далай, эх газрын дээгүүр хөвөлзөн аялж шөнө дүл аль хэдийн өнгөрөөд, олон олон зуунд үл умартах, хүн төрөлхтний түүхэнд удтал онд ондоогоор тусах тэр муу ёрын өдөр ойртож байлаа. Гэвч Гефсиманы цэцэрлэг, усан үзмийн тариалан дүүрсэн тэр хавийн толгодод нам гүм гагцхүү шөнийн шувууд бутанд жиргэж, мэлхий дуу дуугаа аван вааглаж, зүүрмэглэхийг үл мэдэх Хуштын гол хушт уулнаас эртний чулуурхаг гулдралаараа шаагин бууж олон горхи болон салаалснаа дахин нэгэн урсгал болон нийлэх зэргээр сарны саруулд мөнгөрөн мяралзана. Тэр шөнө юмс үеийн үед байж ирсэн шигээ байсан байрандаа л оршиж, газар дэлхий таатай сайхан налайвч гагцхүү Авдий болох ёстой юм ёсоороо болсонд байж сууж болохгүй, энэ нь, юу болж төгсөхийг урьдаас мэдэж байсан ч нэгэнт юуг ч зогсоож, юуг ч сэрэмжилж чадахгүй байжээ. Тэр бээр дэмий л уйлж, аргаа барахдаа Ирээдүй цагийн Тэнгэрийг дуудав. Энэ явдал болсноос хойш нэгэн мянга есөн зуун тавин жилийн дараа болсон зүйлийг хүлцэж чадахгүй, өөрийгөө эрж, өнгөрсөн үе рүү бодлоороо айлчилж, эргэн улирах бүхий л он цагийг дамжсаар, хувь заяаны нь чагтаганд ирж холбогдсон шижмийн эхэлсэн үзүүрийг мөшгөв өө. Хэдэн мянган жилийн тэртээ гэдрэг одохдоо одож, дээрээс нь цутгах талын бороонд шавшуулах өнөөгийн байдалдаа эргэн орохдоо орж, энэ ертөнцийг огоорохдоо огоорч, баримт сэлтийг ухаалгаар цэгнэхдээ цэгнэж байлаа.

	Авдий сайныг эрмэлзэхдээ хөтлөгдөн түүхийг засварлаж, Хар цагааныг ялгах Тэнгэрийн их шүүхээр ертөнцийг шүүх үзэл баримтлал гарахаас нэлээн өмнө амьдарч байсан хүмүүсээр энэ баримтлалыг хэлүүлж, чухамхүү Понтий Пилатаар үүнийг хэлүүлэх гэж тэсгэлгүй хүсэв. Учир нь Номын эзэнт улсын хэмжээлшгүй эрхт амбан захирагч Понтий Пилатын сүг сүүдэр өнөө үед ч сүүтгэнэсээр байна, Пилат болчих хүмүүс одоо ч гэсэн байна биш үү? Үйл явдлын дэс дарааллыг зориуд өөрчлөн бодохдоо Авдий ертөнцийн анхны хууль хавьгүй хожуу илэрдэг ч гэсэн хэзээ ямагт үйлчилж байдаг гэдгийг ул үндэс болгожээ. Тэнгэр хар цагааныг ялган шүүнэ гэдэг санаа ч тийм юм. Учир нь газар дэлхийд болж ирсэн бүх шударга бус явдлын төлөө хожим хойно нэг л гэсгээгдэнэ гэсэн бодол хүний сэтгэл оюуныг шаналгасаар уджээ.

	Гэхдээ тоо тооны эх болсон тэг лүгээ адил цаг тооллын эх болж бидний эмгэнэлт сэтгэл оюунд шингэсэн Есүс гэгч хэн бэ? Энэ бүхэн ямар хэрэгтэй байв? Биднийг мөнхөд нүглээ наманчилж байг гэж тэр үү! Түүнийг загалмайд тэлүүлснээс хойш хүний оюун ухаан одоо болтол яагаад тайвширч чадахгүй байна вэ? Мөнхрөх гэж хичээсэн олон хүн мартагдан ор мөргүй алга болжээ. Тэгэхдээ хүний амьдрал гэдэг байнга төгөлдөржиж, өнөөдөр шинэ байсан юм маргааш өглөө гэхэд хуучирч, өнөөдөр сайхан байсан юм дараа өдөр гэхэд илүү сайханд дарагдаж байхад Есүсийн айлдсан сургаал хуучрахгүй хүчтэй хэвээрээ байгаагийн учир юу вэ гэдгийг тэр бүр бодож байв уу? Есүсийг мэндэлснээс эхлээд цовдлуулах хүртэл болсон явдал, түүнээс гадна тэр хүнээс уламжлалд он цагийг элээн, үе үеийнхнийг дамжин эдүгээг хүрч ирсэн сургаал хүн төрөлхтөнд зайлшгүй чухаг байсан гэж үү? Эцэст нь ямар учиртай болоод хүний түүхнээ энэ мөр гарав аа? Хүн юу ухаарч авав аа? Ямар юм олов оо? Ухаантан мэргэдийн нотолж баталж байгаачлан, хүнийг хайрлах, энэрэх үзэл санаа, хүн өөрөө өөрийнхөө шинжийг олох, угаас оюун ухаантай заяасан амьтны хувьд ухаан билгээ цаглашгүй боловсруулах зам мөр ариун нандин зорилго байсан бол энэ замыг хэн яах гэж анхнаас нь ингэж ээдрээтэй, бэрхтэй болгов? Христосын л гэнэ, хорвоо орчлонгийн л л гэнэ, нийгмийн, аминч л гэнэ, анги давхрааны л гэнэ, туйлын хийсвэр л гэнэ, хүн хүний өөр өөрийнхөөрөө нэрлэж тайлбарладаг энэрэнгүй үзэл байхгүй бол хүн байж чадах байсан уу? Тэр замд аль эрт хуучирсан шашин манай зуунд амар хэрэгтэй юм бэ?

	Нээрээ ямар хэрэгтэй юм бэ? Бүх юмны учир хэнд ч, тэр байтугай хүүхдэд ч аль эрт тодорхой болсон шүү дээ. Материалист шинжлэх ухаан христосын шашныг булшилж дээр нь ёдрын мод хатгаад, ганц түүнийг ч биш, бусад тиймэрхүү бүх номлолыг цорын ганц зөв зам болсон дэвшил, соёлын замаас хоггүй арчаад хаячихсан биш үү? Өнөөгийн хүн шашин шүтэх хэрэггүй эдгээр мөхсөн сургаалыг түүхийн ерөнхий мэдлэгтэй байх үүднээс л гадарлаж байхад болох нь тэр гэж бодогдмоор. Энэ бүхэн нь үеэ өнгөрөөж, тараа таниулж, улирч баларчээ. Гэвч бид юу олж авав? Ертөнцийг үзэх бодит үзлийн аль дивангарт элэглэн шоолж, эргийн мухарт хаясан өрөвч нигүүлсэнгүй, өөрөө хохирохоос буцахгүй тэр үзэл санааны оронд бидэнд юу байна вэ? Бидэнд түүнийг жишиг буюу түүнээс давж гарах юу байна вэ? Шинэ нь хуучнаасаа заавал илүү байх ёстой ёо доо. Тэр шинэ нь тэгвэл байх нь байна аа! Байхаар барах уу? Шинэ хүчирхэг шашин, цэргийн хүчээр ааглахыг номлодог шашин гарч ирж байна. Төрөхөөс аваад үхэхийг хүртэл нэг насаараа хүн энэ хүчнийхний дайн дэгдээх нь үү, үгүй юү гэдгээс шалтгаалж байсан цаг бий гэж үү? Энэ зэр зэвсгийн эзэд л Тэнгэр биш юм бол өөр Хэн Тэнгэр байх юм бэ? Шүтээн дээр залсан цөмийн бөмбөгийн загварт мөргөж, генералуудад залбирах сүм хийд л одоохондоо байхгүй байгаагаас биш... үүнийг юугаараа шашин биш гэх юм бэ?

	Авдий Каллистратов аж амьдралыг үе үе ийнхүү эргэцүүлдэг агаад энэ удаа ч юмыг хязгааргүй ургуулан бодох чадвартайнхаа улмаас өнгөрснийг одоогийн юм шиг харж, өөрөөсөө өмнө болсон явдлыг уг үндсээр нь ухах хувьтай байжээ. Шинэ ус хуучин гулдралаар урсдаггүй. Багшийг эрж олох, санаа зовж байгаагаа амжиж айлтгах хэдэн зуун жилийн хойно төрсөн айдас түгшүүрээ хэлэх, Шинэ Тэнгэр, цэргийн хүчээр ааглах ужид агаад түгээмэл шашнаар манай гаргийнхны ухаан санааг тахал мэт өвчлүүлсэн голиаф тэнгэр8 түүхийн тайзнаа гарч ирснийг уламжлах гэж улаан өндөгний баярын битүүн буюу баасан гарагийн шөнийг эргэн үзжээ. Хүн төрөлхтөн цэрэг зэвсгийн хувьд давуутай болох гэж галзуу мэт өрсөлдсөөр хаашаа явж байна вэ гэж Багш хирдхийх сэн бол, юу гэж айлдах сан бол? Багштан бидний нүглийг үүрч загалмайд цовдлуулахаар дахин шийдлээ ч гэсэн цэргийн хүчээр ааглах түрэмгий шашинд мунхарч хүлэгдсэн хүмүүс түүнийг өрөвдөх нь юу л бол...

	Гэвч Авдий багштайгаа дайралдсангүй нь тун тосгүй. Иуда Багшийг нэгэнт барьж өгөөд, түүнийг хэдийнээ аваад явчихсан байсанд Авдий эзгүйрсэн Гефсиманы цэцэрлэгт болоод өнгөрсөн бүхний төлөө мэгшин, цэцэрлэг даяар, дэлхий даяар дуурьстал гав ганцаараа уйлж байлаа. Тийнхүү түүхийг товчлон, гэдрэгээ яарч, тэр үед умардын ширэнгэ ойд суудаг, модоор зорж хийсэн онгод шүтдэг агсан, Авдий гэдэг нэрийг ч мэддэггүй байсан эртний өвөг дээдсээ алгасан Гефсиманд иржээ. Энэ нэр л орж ирж, өөрөө холхи хорьдугаар зуунд төрөх болно...

	Багшийг нь Иудагийн зааж өгч бариулсан залгалт модны дор Авдий удтал цурхиран уйлж, ингэж гашуудсанаараа ертөнцийн хувь заяаг өөрчлөх юм шиг суун авай...

	Тэгээд Авдий босож, гутаж гуньсаар хотын зүг явлаа. Улаан өндөгний баярын битүүний тэр шөнө иерусалимынхан хэрмийнхээ дотор ажиг сэжиггүй, айван тайван нойрсож, гагцхүү Авдий л «Багш хаа байгаа бол, одоо яасан бол?» гэж сэтгэл үймрэн, дотор давчдан тэнэжээ. Тэгснээ Багшийг аврахад бас ч гэж оройтоогүй байна гэж санаад, замдаа дайралдсан айлын цонхыг нүдэж «Хүн амьтан байна уу? Босоорой, наана чинь гай гамшиг болох гэж байна! Багшийг аврах цаг бас байна! Би түүнийг Орос оронд аваачья. Манай Ока мөрөнд нэг дагшин арал байдаг юм...» гэж дуудаж гарав.

	Авдийн ойлгож байгаагаар бол тэр дагшин арал дээр Багш айх аюулгүй заларч, энэ хорвоогийн эрээн барааныг бясалгаж, юмыг яаж мэдэх вэ, тэнд дахин гэгээн билгийг олж, хүн төрөлхтөнд хэтийн замыг заан соёрхож, тэнгэр лүгээ адил билиг бэлгийн чанад хязгаарт хүрэхийг хувь хүнд хайрлах сан агаад тэгвээс чин ариун үүрэг болгон өөртөө оноосон шашин номыг дэлгэрүүлэх зорилгод хүрэхдээ цус нөж урсгах хэрэггүй, хүний тулд, үнэний тулд тамлуулж зовох, доромжлуулж басамжлуулах хэрэггүй байх байсан сан. Дарлагч этгээд өөртөө халтай байдаг үнэн мөнийг ул үндэсгүй болгох гэж улайрдаг билээ. Хойч үеийнхнээ цэнгэлийн манлайд хүргэхийг Багш эрмэлзэж, хүнийг мөнхийн шударгуу бус явдал хийдэгтээ сэтгэлийн дарамттай явдгийг нь болиулах гэхдээ тийнхүү биеэ золионд гаргажээ. Учир нь байгалийн юмс үзэгдэлд шударга бус юм гэж үгүй, энэ нь гагцхүү хүнд л байдаг, хүнээс л үүсдэг билээ. Гэвч элэн галавын ийм аргаар зорьсондоо хүрч болох уу, хүн сувдаг сэтгэлийг өвөрлөхдөө, Багшийг мартаж, нүнжгээ алдсаар, бачийг бачаар хариулахаас өөр аргагүй байсан гэхчлэн биедээ зөвийг өгөх өдий төдий шалтаг олсоор байгаа цагт Багшийн энэ сургамжийг мартахгүй гэхийн итгэл бий юү? Эзэн тэнгэрийн бүтээсэн бүхний охь манлай болсон хүнийг төвшин жаргалтай байхад нь ч, түйтгэр бэрхтэй тулгарахад нь ч, үгээгүй хоосон явахад нь ч, эд хөрөнгөөр туйлахад нь ч, эрх тушаалтай дэвж явахад нь ч, эрх мэдэлгүй дэгж байхад нь ч өдөр тутам дагаж байдаг муу хурьцлаас яаж ангижруулах вэ? Эзэн тэнгэрээс бүтээсэн бүхний охь манлай болсон хүнийг өрөөл бусдыг ноёлох гэж үхэлдэн зүтгэж явдгийг нь яаж болиулах вэ, ямар ч болдоггүй юм хийхээс буцдаггүйг нь яаж хорих вэ? Биедээ эрэмшсэн ихэрхэг зангаасаа болж хүн эрх дархтай байхдаа захирч тушаах гэж, эрх дархгүй байхдаа зусардан бялдуучилж, хоёр нүүр гаргаж, далд санаа агуулж байгаад эрх дархтай болох гэж оролддог байна. Тэгэхлээр амьдралын жинхэнэ зорилго хүн болж амьд яваагийн хэрэг юунд орших вэ? Энэ асуултад эргэлзэхийн аргагүй чин үнэн хариу өгөх хэн байна вэ?

	Багш минь, та сайн үйлийн төлөө зовлон эдлэхийг хүнд ойлгуулах, ухаантай, ухаангүй хоёрыг уг үндсээр нь ялгадаг болгох гэж аймшигт цаазын өөдөөс явж байна. Учир нь хүн газар дэлхийдээ байхад нажидтай, түүнд буртаг бүхэн буглаж гүйцжээ. Ингэлээ гээд оюун ухааныг жигүүрлэн дүүлэх мэт чөлөөтэй сэтгэдэг байлгах, халдварт өвчнийг арилгадаг шиг хорт мууг эдүгээ хийгээд эгнэгт тонилгосон эрхэм чанартай болгох адбиш зорилгод хүрнэ гэж үү? Ай тэгж чаддаг сан бол? Тэнгэр минь, Та засаршгүй ертөнцийг засах гэж өөртөө юунд лай хураав даа! Авралт та минь болиоч, хүмүүсийг гэж Та минь загалмайд тэлүүлж, зовохын дээдээр зовж үхэх гэж байхад цаадуул чинь Таныг хожим элэг доог хийнэ шүү дээ. Нээрээ гэм, хэдэн мянган жилийн хойно материалист шинжлэх ухаан Тэнгэрт сүсэглэхийг бүрмөсөн болиулж, Танд учирсан явдлыг үлгэр домог хэмээн зарлахын цагт «Өвчтэй амьтан! Шал тэнэг юм! Хэн тэгээд аль гэж түүнээс гуйсан юм! Цовдлуулж жүжиглэх ямар хэрэгтэй байсан юм? Ингэлээ гээд хүнд хумсын чинээ өөрчлөгдсөн юм байна уу? гэж нэг хэсэг нь элэг хатан хөхөрч, нөгөө зарим нь гарздаа гарсан амь хэмээн дооглох болно. Материйн бүтцийг уг үндсээр нь таньж, газрын татах хүчийг даван, сансрын уудамд ороод, одны аймгийг эзэгнэх гэж санаархах шунахай сэггэлдээ автан орчлон ертөнцийг булаацалдах, орон зай гэдэг оосор бүслүүргүй байвч түүнийг чамлах тэр үеийнхэн Таны гавьяаг юман чинээ тоохгүй болно. Газар дээр санасан санаандаа хүрч чадаагүйдээ шаралхаж, Таны нигүүлсэнгүй шүтлэгийг тунхаглах гэж оролдсон дэлхийг үнсэн товрог хийхээс буцахаа болино. Та гэгээн ухаандаа болгоогтун, тэд биеэ Тэнгэрээс дээгүүр тавьж байгаа болохоор Тэнгэр гэдэг тэдэнд юу ч биш, хамаг бүхнийг нэг амиар бүрэлгэж орхиод Таны гэгээн дурсгалыг ч газрын хөрснөөс арчин хаях болохоор тэлүүрт хадуулсан этгээд зантан тэдэнд юу ч биш билээ. Ай, хөөрхий Багштан минь, хоёул Ижил, Ока мөрөн тийш мөрний дундах тэр өнчин ганц арал тийш зугтъя. Та тэнд огторгуйн эрхэс дээр байгаа юм шиг хотол олонд илхэн боловч хэн ч хүршгүй байх болно. Та болгоож хайрла, бас ч гэж оройтоогүй байна, бидэнд бүтэн шөнийн зай байна, цаана нь бас өглөө ч гэж бий. Та аймшигт төөргөөсөө зайлж юуны магад. Та ухаарч хайрла. Сонгосноос тань өөр боломжтой зам мөр байхгүй гэж үү?

	Ийм юм бодож үймэрсэн Авдий харцандаа шаналгаа тодруулан шөнийн бүгчим халуунд, Иерусалимын гудамж талбайгаар тэнэж, хүмүүст мөнхийн дуурайл, зэмлэл болгон Эзэн тэнгэрээс аймшигт, эмгэнэлт хувь заяаг эдлүүлэхээр газарт буулгасан Тэр хүнийг ухааруулах гэж оролдож байлаа. Гэвч энэ зэмлэлийг өөр дээрээ татаж ойлгодоггүй, «надад ямар хамаатай юм, надгүйгээр ертөнц хувь тавилангаараа болоод л ирсэн, болохдоо л болно» гэж биедээ хир халдаадаггүй нь хүний гэм биш зан билээ. Хүний чанарыг тэгж бассан тэр санаанд хэчнээн егөөдөл байна гэж бодно оо...

	Авдий хотын Дааман хаалганы дэргэдүүр явж байгаад гурван хөлтэй золбин нохойтон дайралдав. Тэр нохойн хуга цохиулсан дөрөв дэх хөл нь гэдсэндээ наалджээ. Нохой түүнийг ухаалаг бөгөөд гунигтай ширтэнэ.

	— За, доголон минь, чи над шиг л орох оронгүй юм аа даа. Хоёулаа явах уу? гэж Авдий нохойг харан хэлэв.

	Нохой үүр цайтал Авдийтай хамт тэнэв. Тэр нохой бүгдийг андахгүй мэдээд байлаа. Өглөө нь хот сэрж, дахиад л ажил төрөл ундарч, их элснээс бядан явагч9 нарын жин тээж ирсэн тэн тэнгийн ачаатай тэмээ, түүнээс арай бага ачаатай илжиг, луус, морин тэрэг, үүрэг үүрсэн дамнуургын худалдаачин зах зээлээр дүүрч, хөлтэй нь хөллөж, хөлгүй нь мөлхөж, бараа таваар алаглаж, үнэ хаялцах нь хаялцаж, хашхиралдан шуугих нь шуугьж наймаа худалдаа эхэллээ... Гэвч иерусалимынхны олонх хотын цасан цагаан туургат сүмийн зүг цувж, тэндээсээ сэнгүн захирагч Понтий Пилатынх руу бөөнөөрөө үймэлдэн хөдлөв. Авдий ч Багшийнх нь хувь заяа нэг тийш болох гэж байгааг ойлгоод, тэдэнтэй нийлж, Иродын шилтгээн тийш явсан боловч зэвсэгт харуул амбан захирагчийнх руу оруулсангүй учир шилтгээний гадна хүлээн зогсоцгоов. Өглөөнөөс хойш халуун шатаж байсан боловч улс амьтан нэмж ирсээр байлаа. Есөн шидийн амьтан есөн жорын л юм бодож энд иржээ. Энэ бужигнасан түмэн юу эс цуурхана: виваангирдич Назарын Есүсийг сэнгүн захирагч Ромоос олгогдсон эрх дархдаа дулдуйдан суллаад, нүдэнд үзэгдэж, чихэнд бүү сонсогдоорой гээд Иерусалимаас явуулчих байх гэж зарим нь хэлж байхад яллагдагсдын нэгийг улаан өндөгний баяраар амь өршөөх ёстой. Тэгэхлээр Есүсийг л өршөөх байх гэж нөгөөдүүл нь ярилцаж, Яхве тэнгэр өөрөө түүнийг бүгдийн харсаар байтал аврах байх гэж нэг хэсэг нь итгэж байлаа. Гэвч аль аль нь л хэрэм, шилтгээн хоёрт юу болж байгааг мэдэхгүй хүлээгээд л байлаа, хүлээгээд л байлаа. Тэр хөөрхий хүнийг «хаан ширээнд суух гэж бүтэхгүй юманд горилоод толгойгоо алдаж байна» гэж шоологсод, «сэнгүн захирагч юунд дүлгэнээд байгаа юм, цааш нь харуулах юм бол шулуухан харуулж орхихгүй, үлийгээ хийж зууралдана вэ, энэ нарны шарж байгааг яана, жин үд гэхэд Халзан толгойд амьтны голтой юм байх аргагүй болно. Тэр Назарын Есүс хэнийг ч үгэндээ оруулж, хэний ч толгойг эргүүлж дөнгөнө. Тэгээд хэл амаа билүүдэж, сэнгүн захирагчийн зэвүүг хүргэж байгаа нь илт, юмыг яаж мэдэх вэ, ромын амбан захирагч түүнийг суллаад явуулчхаж ч магад, тэгвэл бид энд зогсохын хэрэг юун Назарын Есүс нэг их лут амьтан ам мэдэн юм амлаад байсан, тэр Шинэ ёс төр гэдэг нь хаана байна, одоо өөрөө нохой шиг дүүжлүүлэх гэж байдаг... Юм гэдэг ийм л байдаг байна... гэж тэр хачин хүнийг доромжлогсод олон байлаа.

	Авдий тэдний ярилцахыг чагнаж, «Битгий тэгж яриач. Ачийг мэддэггүй, нүнжгээ барсан ямар гэгчийн улс вэ? Хүний оюун ухааны өөрөө өөртэйгөө хийж байгаа агуу их тэмцлийг яахан тэгж гутаан доромжилж болно вэ. Харин ч үүнд нь бахархах ёстой, түүгээр өөрийгөө жишиж бодох ёстой» гэж иерусалимын олны дотор нулимс асгаруулан аргаа баран хашхирчээ. 

	Гэвч түүний хэлэхийг хэн ч сонссонгүй, түүний байгааг хэн ч мэдсэнгүй. Яагаад гэвэл тэр бээр холхи хорьдугаар зуунд төрөх учиртай байлаа...

	 

	* * *

	 

	Шөнө дунд асгарсан бороо аажмаар намдаад өөр нэг цангасан газрыг ундлахаар цааш одвой. Тэгснээ бүр зогсож, оройтсон хэдэн дусал хааяа нэг сэрхийнэ. Үүр цайх дөхөж, тэнгэр үүлээ хөөгөөд од мичдээ ярайлган цэмцийлгэж оройгоороо хөхрөн харлавч хаяагаараа улам улам онгойсоор байлаа. Нойтон хөрс, шөнө сэргэсэн өвс сэрүү оргиулна.

	Авдий бие базаахгүй байвч талын амьд амьтдын дотроос амьд явахын баяр хөөрийг тэр үед хамгийн их эдлэн байсан ажаам.

	Тэр бээр юм уух хувьтай байжээ. Өчигдрийн улайдсан агаар шөнө хөрж амжаагүй тул нэг их даарсангүй. Хэдийгээр шалба норж, бэртсэн гэмтсэн газар нь хөндүүрлэж байсан боловч тэгж өвдөхийг тоохгүйгээр өнгөрсөн үеэр ч аялж, өнөө үед ч оршиж, амьдралыг шинээр үзэх болж, түүнийг заяа тавилангийн хишиг гэж ухаарч, иймээс амьд явах, бодож сэтгэх хувь ерөөлийг бүр ч илүү үнэлэх болов. Авдий хамаг хүчээ шавхан догонцсоор явж бороо зогсох үед нэгэн гүүр дор орж суусан байлаа.

	Гүүр дор хуурайвтар байв. Хэсүүл тэнүүл амьтан шиг энэ дор хоргодож байгаа боловч бороо өнгөртөл байх, энэ тэрийг эргэцүүлэх ийм газар олдсонд баяртай байлаа. Дундад эртний үеийн том сүмд байгаа мэт гүүр дор цуурай чимээ ихтэй ажээ. Толгой дээгүүр галт тэрэг давхин өнгөрөхөд их бууны алсаас угсруулан буудсан сум нижигнэн туссанаа аажмаар холдох мэт болно. Тэр шөнө Авдийн ухаан их саруулхан байж, нэг төрсөн бодол аяндаа лавшран, сүнсийг нь саатах торох юмгүй хөтлөн одно. Авдий Христос, Понтий Пилат хоёрыг бодож, сэтгэлээрээ аль хэдийн тэр үе рүү одоод, дээгүүрээ нижигнэн өнгөрөх галт тэрэгний чимээнд сатаарах юмгүйгээр Эртний Иудейд Голгоф толгой дээр шаагьж шуугьсан олны дотор байгаа тэнд болсон бүхнийг биеэр үзэх мэт болж тэгснээ Москвад саяхан очиж, Пушкиний музейгээр орж, Болгар чуулгын тоглолтыг үзсэнээ бодож, өөрийнхөө өрөөснийг буюу өөртэй нь үйлийн үргүй адилхан болгар дуучныг санаж, амаа ангайхаараа ангайн, дуулж байхыг харах шиг болно. Болгарын дуучдын хоолой ямар цээлхэн гарч, сэтгэл бодлыг нь ямар лут хөгжөөж байсан гээ? Эцэг гонир Каллистратов нь мөргөлийн дуунд тун дуртай, тэр дууг сонсохдоо уяран хайлдаг байсан сан. Өнөө үеийн гэлэнмаагийн гайхалтай залбирлын эхийг нэг хүн эцэгт нь авчирч өгчээ. Асрамжийн газар хүмүүжиж байгаад, хүмүүжүүлэгч нь болсон нас залуухан эмэгтэй дэр нийлүүлээд сар гаруйхан болсон сэтгэлт залуугаа германы шумбадаг завины живүүлсэн цэргийн хөлөгт амь эрсдэхэд сахил хүртжээ. Гонир Каллистратов ухилах мөргөх хоёр зэрэгцсэн энэ «сэтгэлийн өчлийг» унших тоолондоо нулимс унагадаг байж. Тэгэхэд хүүхэд байсан Авдий гэрийн хойморт хуучин төгөлдөр хуурын дэргэд зогсоод живсэн хөлгийн тухай залбирлыг хүүхдийн шингэн дуугаар уншихад аав нь дуртай байсан. Авдий асрамжийн газар өссөн тэр гэлэнмаагийн өчлийг цээжилж билээ.

	 

	«Үүр шөнө дөнгөж хагацаад, өнгөт нар хараахан мандаагүй, ертөнц дахин нойрсож байна. Хамаг бүхнийг тольдогч, хамаг буяны цогцыг хайрлагч Тэнгэр танаа мөргөн мөргөн айлтгалаа дэвшүүлэм үү. Аяа, Тэнгэр минь, бөх зүрх гаргаж, бултаас урьдаар Таныг дурдалгүй, харин амин хувийн хэргийг аанай л танд даатган зовооном. Гэвч энэ л залбирлыг сонорт тань хүргэх гэж амьд явнам, алтан дэлхийн шороо хөдөлгөж яваа цагтаа мөргөсөөр байх болном, өршөөн соёрхох ажаам уу. Шаналан зовогч, Ерөөл бэлгэт, Үнэнийг соёрхогч. Та салахгүй үглэн улиглаж байгааг минь нигүүлсэж хайрла. Амин хувийн ашиг харсандаа би мөргөн гуйж байгаа бус, хорвоогийн сайхныг эдлэхийн хишиг ч хүсэхгүй, насны хутаг ч гуйхгүй. Харин хүний сүнсийг даатган мөргөхөө болихгүй ээ. Бүгдийг өршөөн соёрхогч Та минь биднийгээ мунхаг харанхуйгаас гэтэлгэж хайрла, ертөнц дээр буян нүгэл хоёр зэрэгцэн байдгаар биеэ цагаатгадгийг минь болиулж хайрла. Хүмүүн төрөлхтний оюуны амыг нээгдүүлж өгөөч. Өөрийнхөө төлөөнөө ам ангайж үл зүрхэлнэм. Халуун тамд шатдаг ч бай, оёоргүй тамд унадаг ч бай, яаж ч эцэслэлээ гэсэн ийм л тавилантай байж дээ гэж бодно оо. Нүдэнд үл үзэгдэгч, Гарт үл баригдагч Бүтээгч тэнгэр Та л бидэнд хувь төөргийг минь оноох билээ.

	Таны хайрын сургаалыг ёсчлон дагадаг увсанц, цөхрөхдөө энэ хорвоог үзэн ядах болж, Тэнгэр таны билигт бодол сэтгэлээрээ ч атугай ойртохын тул их санаа алив үймээнийг тонилгосон даяанч, таны зардас боол өчүүхэн эхнэр би нэг л юмыг гуйн мөргөе, үүнээс өөр гуйх эрхэм юм гэж надад үгүй ээ.

	Эх болсон дэлхий маань сансар орчлонд Таны тогтоосон жамаар эргэн өдөр шөнө хоёр ээлжлэн байгаа цагт тэр хөлгийг зорьсон зүгтээ хөвж явдаг болгон бүтэшгүй юмыг бүтээж хайрла, ганцхан үүнийг л би гуйнам. Тэр үл халагдах харуулд гарч бууны амыг эгнэгт бүтээгээд далай тэнгисээр аялан явж, их давлагаан хитгийг нь цохиж, нүжигнэн нүргэлэх чимээ ашид сонстож байгаа. Тэр хөлгийг далайн цацрал усан шаагин буух хур шиг угааж, ууршимтгай шорвог чийг дэгдэн байг аа. Тавцан чахрах, хөлгийн хэвэл дэх хөдөлгүүр нүргэлэх, аясын салхиар хөлгийг даган нисэлдэх цахлайн хашхирах сонстож байг аа! Тэр хөлөг хэзээ ч хүрэхийн тавилангүй боловч холхи, далайн эрэгт байгаа саруул хотыг тэмцсээр байг аа...

	Өдөр ч тэр, шөнө ч тэр мөргөн залбирахдаа үүнээс өөр юм юу ч гуйхгүй ээ. Хамаг буяны цогцыг хайрлагч энэрэлт Та минь өршөөн соёрхоорой, живж үгүй болсон нэгэн хөлөг онгоцыг дурдан хачин юм гуйн мөргөж амар заяаг тань үзүүлэхгүй байнам. Гэвч Та минь, энэ хорвоод бүтэх ч бай, бүтэхгүй ч бай, бүх л итгэл найдвараа Танд даатгадаг билээ. Та эх болсон зургаан зүйл хамаг амьтны Хаана ч очдог. Хамгийг чаддаг, Зовон энэлэгч эх байсан, байх ч болно. Тиймээс эрт урьд ч, эдүгээ өнөөдөр ч, эцэс хойдод ч Танд мөргөнөм билээ. Иймээс ч энэ бие үгүй болоод, залбирч гуйх хүнгүй болсон ч тэр хөлөг далай тэнгисээр ашдын ашид явах болтугай! Хутаг орштугай!» 

	 

	гэжээ.

	Тэр шөнө гэлэнмаагийн залбирлын үг яагаад сэтгэлд нь дахин орсныг өөрөө ч ойлгосонгүй. Гурван худагт мотоциклтой ирсэн тэр бүсгүйтэй дахин дайралдвал энэ өчлийг уншиж өгөх сөн гэсэн бодол зурсхийж, инээд нь хүрчээ. Авдий өөрийн эрхгүй инээд алдаж, биеэ засаршгүй тэнэг гэж бодож, оронгүй оргодол, замгүй завхуул шиг гүүр дор атиран суугаа хөөрхийлөлтэй амьтныг тэр бүсгүй юу гэх сэн бол гэж санажээ. Намайг юу гэж бодох сон бол, гэтэл би залбирал уншиж өгөх гэж байдаг. Намайг галзуу солиотой амьтан байна гэх байсан, тэгэх нь зөв шүү дээ. Гэвч үзээрийн муухай харагдахаас айлгүйгээр түүнтэй уулзах сан гэж хүсэв...

	Авдий гүүр дор суусаар үүр цайлгав. Толгой дээгүүр нь галт тэрэг түрчигнэн өнгөрсөөр байлаа. Гэхдээ хамт явсан хүмүүс нь хаана яваа бол, юу болсон бол гэж хамгийн их бодогдоно. Жалпак-Сазаар нэвтрээд цааш арилж өгсөн биз ээ. Одоо Петруха, Ленька болон бусад залуус хаана байна? Босоо ороолон шиг баригддаггүй Гришан одоо хаана явна? Авдий алдах алдахдаа алд дэлэм алдаж, Гришан дийлэн баярлаж, түүний хар хэрэг ялж, бүх юм ингэж муугаар дууссанд харуусавч ийм сорилтыг биеэр үзсэн нь сайн боллоо гэж санаж байв. Элч нарыг засаж авч чадаагүй боловч сонинд бичих сонирхолтой хэрэглэгдэхүүнийг оллоо, тэгэхдээ бүр биеэр явж оллоо.

	Ингэж бодохдоо Авдий ялихгүй тайвширч байсан боловч сэтгэл нь өвдөж, ялангуяа Ленькагийн хойноос зовов. Үнэний мөрт ганц түүнийг оруулж болох байсан боловч чадсангүй.

	Чонотой тулгарч, саарал гичий чоно хүүлээд хаячихын оронд толгой дээгүүр нь дүүлээд гарсан зэрэг Моюнкум орчмын талд үзсэн бүхэн сэтгэлд нь ургав. Түүнийг гайхаад гайхаад баршгүй. Чонын цэнхэр нүдний догшин бөгөөд ухаалаг харц сэтгэлд нь үүрд хоногшин үлджээ.

	Төмөр замын дээгүүр наран манддагаараа мандаж, амьдрал эргэдгээрээ эргэлээ. Шөнийн борооны дараа талд үлгэрлэн хэлэхийн аргагүй сайхан байлаа. Халуун хараахан шатаагүй, саруул тал нүдний хараа хүрэх газарт бөртийх юмгүй цэлийж, тэнгэрт болжмор жиргэнэ. Талын шувуухайд тэнгэр газрын хооронд дэрвэн, хоолой мэдэн дуулна. Тал дундуур тэнгэрийн нэг хаяанаас тэнгэрийн нөгөө хаяа руу галт тэрэг хурдлан явж эндээс алс хол тэртээ амьдрал оргилон байгааг илтгэнэ.

	Өнгөрсөн шөнө тэнгэрийн шимт хураар ундалсан тал нутаг тэр өглөө жигтэй сайхан налайн байлаа.

	Нар ээж эхэлмэгц Авдий хувцсаа эврээхээр тайлж үзвэл хүн харахын аргагүй салбарч урагдсан байсанд хирдхийн цочжээ. Бие нь туж шалбархай, нэл булдруу болж, том том хөхөрчээ. Түүнд толь байсангүй нь л аз, тольд харсан бол өөрөөсөө айх байсан байх. Гэвч нүүртээ гар хүрч болохгүй хөндүүр байгаагаас чухам ямар дүртэй байгаагаа тольтой тольгүй мэдэж байлаа.

	Үүнээс долоон дор юм болж болох байсан, харин ч амьд гарсан минь их аз гэж сэтгэлээ засах ухаан түүнд байжээ.

	Гүүр дор хувцсаа тайлж үзвэл бас нэг тусгүй юм болсон байв. Энэ нь юу вэ гэвэл халаасанд нь байсан паспорт, цөөн хэдэн мөнгө хүн хэрэглэхийн аргагүй болжээ. Паспорт нь унахад нь урагдаад, бас бороонд нороод, бөөгнөрсөн нойтон цаас болчихсон байлаа. Мөнгөнөөс нь хорин тавт, аравтын дэвсгэр л арай гайгүй үлджээ. Энэ мөнгөөрөө Авдий Москва ороод тэндээсээ Приокск хүрэх ёстой байлаа.

	Элдэв муу юм сэтгэлд нь орно. Шашны сургуулиас хөөгдсөний дараа мөчиг тачигхан л амь зууж байсан. Варвара эгчдээ хэлж байгаад, багадаа дардаг байсан хуучин төгөлдөр хуурыг нь аргагүй заржээ. Хуучин юм худалддаг дэлгүүрийнхэн төгөлдөр хуурыг элбэгшсэн, тэр ч байтугай хуучин соронзон хураагуур хүртэл гүйхээ больсон, төгөлдөр хуур бол бүр ч ярилтгүй гэж шалтаг заагаад тал үнээр авчээ. Өөр арга байгаагүй болохоор хэлсэн үнээр нь өгчээ. Одоо бүр гар хоосон боллоо. Эр доройтох гэж үүнийг л хэлдэг байх!

	Шинэ өдөр эхэлж, амьд явах хэрэгтэй байсан бөгөөд хий мөрөөдөгч Каллистратовыг хорвоогийн эрээн бараан дахин хясаж эхлэв.

	Гүүр дор шөнөжин юм бодсон. Одоо бол эндээс яаж явах вэ, юуны өмнө өвчүүний цаад руу хаях юм яаж олох вэ гэдгийг шийдэх хэрэгтэй болов.

	Тэгтэл Авдийн аз таарав. Гэгээ орох үес үзвэл түүний хоргодсон гүүр доогуур хөдөөгийн зам гарчээ. Байдлыг харахад машин ховор явдаг бололтой. Замын машин хэдий болтол хүлээхийг мэдэхгүй учир Авдий ойрын зөрлөгт явган явж хүрээд, тэндээсээ Жалпак-Саз оръё гэж бодов. Авдий замдаа гарах гэж шийдэн, тулаад явчихаар мод тэр хавиараа хайв. Галт тэрэгнээс баруун өвдгөөрөө унасан учир өвдөг нь хавдаад сүрхий өвдөж байв. Ийш тийш харж байтлаа «Петрухын намайг цохисон Гришаны таяг байхгүй байгаа? Одоо түүнд таяг ямар хэрэг байгаа аж!» гэж бодолдоо инээчихжээ. Мод олсонгүй боловч нэг машин гүүрний зүг ирж явааг олж харав.

	Тэр бол сарампай модон бүрхүүлтэй ачааны тэрэг байлаа. Жолоочийн нь хажууд хүүхэдтэй хүүхэн суужээ. Тэр машин дэргэд нь ирээд тоормослон зогсов. Хар царайтай булиа хасаг жолооч бүхээгийнхээ хагас онгойлгосон цонхоор Авдийг гайхан харж:

	— Залуу минь, чамайг цыганууд зодчихоо юу? гэж яагаад ч юм асуужээ.

	— Үгүй ээ үгүй. Өөрөө галт тэрэгнээс ойччихлоо.

	— Чи согтуу юм уу даа?

	— Би архи амсдаггүй.

	Жолооч, хүүхэдтэй хүүхэн хоёр өрөвдөнгүй эвийлж айхлан хасгаараа хоорондоо юм ярихад нь «бичара»10 гэдэг үг байн байн гарч байлаа.

	— Алив, суу, бид Жалпак-Саз орж явна. Талд ганцаараа амь алдана шүү. Үүгээр машин бараг явдаггүй.

	Авдий өөрийн эрхгүй мэлмэрэн гарч ирсэн нулимсаа арай хийж барин хүүхэд шиг баярлаж:

	— Баярлалаа, ах минь гээд гараа элгэндээ авч, — Зүг таарвал намайг аваад яваач гэж яг гуйх гэж байсан юм. Хөл муу, явахад хэцүү байна. Баярлалаа гэв.

	Жолооч Авдийг машин дээр гарахад нь туслав.

	— Наашаа. Би чамайг өргөөд өгье, бичара. Чи авир гэм, бүү ай, наана чинь ноос байгаа. Тушаах гэж сангийн аж ахуйгаас явж байна. Зөөлөн сайхан байхгүй юу. Харин тамхи татуузай.

	— Тамхи татдаггүй ээ, санаа бүү зов. Шөнөжин бороонд цохиулж шолбо норлоо. Энд чинь дулаацаж, ганц гялайя.

	— За за, би зүгээр л хэлсэн юм, амар амар, бичара. 

	Хүүхэн бүхээгийн цонхоор цухуйж жолоочид нэг юм хэлбэл

	— Манай авгай чамайг юм идэх үү гэж асууж байна? гэж жолооч инээмсэглэн тайлбарласанд Авдий нэрэлхсэнгүй:

	— Идэхээр барах уу? Юун ашгүй юм. Юм байвал идэлгүй яах вэ, ямар ачтай улс вэ гэжээ.

	Лонхтой хонины исгэлэн сүү, саяхан жигнэсэн анхилам цагаан талхны булан өнгөрсөн шөнө түүний зовсны хариуд тэнгэрээс илгээсэн хишиг шиг санагдав.

	Авдий гэдэс гарч аваад, тос, зунгаг ханхалсан боодолтой хонины ноосон дээр таг унтав. Шөнийн борооны дараа сэрүү татсаар байгаа талаар машин давхина. Ингэж явсан нь түүнд эм болж өвдөөд эдгэрэх шиг л болжээ.

	Тэгээд машин зогсоход л сэрэв.

	Жолооч бүхээгээсээ гарч, арын хашлаганы дэргэд очоод тэвш өөд өнгийж:

	— Хүрээд ирлээ. Чи хаачих вэ? Залуу минь амьд уу? гэхэд нь Авдий:

	— Амьд аа, амьд! Баярлалаа. Жалпак-Сазад хүрээд ирчих нь энэ үү? гэж дуугарав.

	— Тийм ээ, өртөөн дээр ирлээ. Бид одоо түүхий эдийн агуулах орлоо, чи хаачих юм?

	— Би галт тэрэгний буудал орно. Та бүхэн их тус боллоо. Таны эхнэрт ч баярлалаа. Баярлалаа гэхэд үг багадаад байна.

	Авдий жолоочоор түшүүлэн тэвшнээс бууж байхдаа ёолсонд жолооч:

	— Бичара, бие чинь тун муу байна даа. Чи эмнэлэгт оч оо. Тулах юм олдвол явахад амар байх сан гэж зөвлөжээ.

	Авдий хагас цаг явж байж галт тэрэгний буудлын байшин хүрэв. Замдаа банзны хугархай олж, суга таяг болгон тулбал гэлдрэхэд нь арай амар болжээ.

	Замын дээгүүр, дамжих тавцан, тольт гэрэлтүүлэгч, өргөгч цамхгийн дээгүүр, өнгөрч байгаа болон явж байгаа галт тэрэг, буудлын хажуугийн талбай дээгүүр, өөрөөр хэлбэл, талын өртөөний жижиг хотын дээгүүр дохиогоор захирах тушаах дуу тачигнаж, бух тэрэгний дохио хангинаж, байсхийгээд радиогоор суудлын галт тэрэг ирж, явж байгааг мэдээлнэ. Зэлүүд газар байж байгаад ирсэн Авдийд хөл үймээн ихтэй байгаа нь мэдэгдэж байлаа. Их л ажилтай байрын улс хаана л бол хаана цааш нааш яаран гүйлдэнэ. Жалпак-Саз бол Туркестаны хамгийн том зангилаа өртөөний нэг гэгддэг нь учиртай.

	Яаж ямар галт тэргээр явах вэ, ер нь гучин тавхан рубльтэй цаашаа яаж байх вэ гэдгийг шийдэх хэрэгтэй боллоо. Нийтийн вагоноор зөвхөн Москва ороход л гучин рубль. Тэгэхдээ бас билет олдвол шүү. Юугаараа хоол идэх вэ? Хөлийн бэртэнгэ, хавдар булдруу, хөхөрч бяцарснаа яах вэ? Нутгийн эмнэлэгт үзүүлэх үү, эсвэл эндээс бушуухан явах уу? Авдий ийм бодолд дарагдсаар хүн бужигнасан, бүгчим халуун танхимуудаар догонцон явж байлаа. Уранхай хувцастай, хөх тарлан нүүртэй, муруй банз тулчихсан болохоор тэр бээр хүмүүсийн анхаарлыг өөрийн эрхгүй татаж, улс амьтан түүнийг эргэн эргэн харна. Авдий галт тэрэгний хуваарь харахаар тавцан дээр гарч яваад, өөрийг нь цагдан сэргийлэгч ажиглаж байгааг мэдэв.

	— Алив, залуу минь зогсоорой! гэж сэргийлэгч дөтлөнгөө хэлэв. Түүний эгдүүцсэн ширүүн харцыг ажваас сайн юм болох шинжгүй.

	— Чи юу хийж байгаа юм бэ? Хэн гэгч вэ?

	— Би юү?

	— Чамаас өөр хэн байх вэ.

	— Явах л юм уу гэсэн юм. Хуваарь харж байна.

	— Үнэмлэх бичиг байна уу?

	— Ямар үнэмлэх бичиг?

	—- Ердийн л. Паспорт, хувийн үнэмлэх, зам явах.

	— Бий нь бий. Ганцхан, түүнийгээ...

	— Аль вэ, үзүүлээд орхи.

	Авдий түгдэрч:

	— Ингэхэд байна аа, би түүнийгээ, нөхөр... нөхөр... гэхэд нь

	— Нөхөр дэслэгч... гэж тэр уцаартай сэргийлэгч хэлж өгөв.

	— Нөхөр дэслэгч, танд хэлэхэд...

	— Юу хэлэхийг чинь хожим дуулъя. Үнэмлэх бичгээ өгөөдөх.

	Авдий урьд паспорт байсан бөөрөнхий нойтон цаасыг гаргахаа түдгэлзэн байснаа сэргийлэгч рүү сарвайж:

	— Май, миний паспорт гэжээ.

	Сэргийлэгч Авдийг зэвүүцэн харж:

	— Паспорт ий! Намайг мэхлэх санаатай юу? Паспорт ийм байдаг юм уу? Наадахаа далд хий. Хэсэг рүү явна аа, хө. Тэнд чиний хэн болохыг тодруулъя.

	— Нөхөр дэслэгч, би... гээд банзан таяг тулсан арчаагүй байдалтай байгаадаа бүчээд ирсэн сониуч улсаас ичиж: — Би сонины сурвалжлагч байгаа юм! гэж итгэлгүйхэн дуугарчээ.

	Баригдсан хүн улайм цайм худал залж байгаад эгдүүцсэн сэргийлэгч:

	— Чиний сурвалжлагч байдаг ч дээ! гээд, — За явъя сурвалжлагч гуай! гэв.

	Тойрсон улс бах төв нь ханасан янзтай хөхрөлдөв.

	— Сурвалжлагч гэнэ. Сайхан залдаг эр юм!

	— Аягүй бол Гадаад явдлын Яамны сайд гэх нь л дээ!

	Уцаар дэслэгчийн араас хүлээх танхим дундуур догонцох хэрэг гарав. Мөрт нь дайралдсан хүмүүс одоо Авдийг хараад шивнэлдэн инээлдэх аж. Том вандан дээр юмаа тавин сууцгаасан нэг гэр бүлийнхний дэргэдүүр өнгөрч явтал тэдний ярилцах нь хагас дутуу чих дэлсэв.

	Жаахан охин асуусан нь: Ээж ээ, ээж ээ, хараач, энэ юун хүн бэ?

	Эмэгтэй хэлсэн нь: Ий, охин минь, энэ чинь луйварчин байхгүй юу. Сэргийлэгч ах бариад явж байгааг хараач.

	Эрэгтэйн хэлсэн нь: Энэний луйварчин байдаг ч дээ. Нэг муу суйлаач, хулгайч л байгаа биз, юу шалиа аж.

	Эмэгтэйн хэлсэн нь: Ай, Миша, чи юу хэлнэ. Гаднаа ийм өрөвдөм амьтан харагдавч харанхуй гудамжинд тааралдах юм бол хоолой огтолно доо...

	Гэвч Авдий үзнэ гэж бодоогүй хамгийн айхавтар юмыг үзэх байжээ. Буудлын дэргэдэх олон өрөөний нэг хаалгаар дэслэгчийн араас дагаж орвол талбай руу харсан цонхтой цагдан сэргийлэхийн хэсгийн нэлээд зайтай өрөө байлаа. Ширээний ард утасны дэргэд сууж байсан бага тушаалын сэргийлэгч дэслэгчийг орж очиход өндийж:

	— Бүх юм бүтэмжтэй, нөхөр дэслэгч ээ! гэж илтгэсэнд дэслэгч:

	— Суу, Бекбулат. Бас нэг явуулын шувуухайг барилаа. Мөн ч ганган эр байгаа биз! Бас тэгээд сурвалжлагч гээд байгаа юм! гэж Авдий руу заав.

	Авдий босго дээрээс тасалгааг нүд бэлчээн харж байгаад золтой л дуу алдсангүй. Үзсэн юмандаа бүр мангуурч хоцров. Орох хаалганы зүүн буланд, төмөр саваа болхидуухан гагнаж шалнаас тааз хүртэл босгосон торон дотор анашагийн эрэлчин Петруха, Ленька, Махач, Коля, бодис цацдаг хоёр элч, бас хэдэн хүүхэд нийт арав гаруй хөвгүүн араатны хүрээлэнд байгаа амьтад шиг сууцгааж байх нь тэр. Гришанаас бусад нь цөм байв. Эзэн л тэдний дунд байсангүй.

	— Хүүш та минь ээ, юу болов? Яагаад ийм болчхов? гэж Авдий өөрийн эрхгүй дуу алдав.

	Элч нарын хэн нь ч дуу гарсангүй. Тэр ч байтугай хөдөлсөн ч үгүй. Тэд нар хүрлийж барайн, хөндий хүйтэн царайлаад шал дээр бие биеэсээ зайдуухан сууцгааж байлаа.

	— Эд танайхан уу? гэж уцаар дэслэгч хамраараа хачин дуугарав.

	— Тэгэлгүй яах вэ? Энэ чинь миний хүүхдүүд байгаа юм гэж Авдий хэлэв.

	— Уухай, тийм бий! гэж дэслэгч гайхан, Авдийг ширтсэнээ, — Энэ танай хүн байх нь уу? гэж элч нараас асуув.

	Хэн ч дуугарсангүй. Бүгдээрээ харц даран, дув дуугүй байна.

	— Хөөе, би та нараас асууж байна! гэж дэслэгч уурсаж, — Хэл чинь татчихаа юу! За яах вэ, тэгж л бай. Та нарыг ах нь хайлсан тугалга шиг болгоод өгнө өө, гайгүй, гурван зуун арван долоодугаар зүйл ангийг оногдуулаад өгөхлөөр та нар ахыгаа санана аа. Тэгэхэд юу гэж донгодохыг чинь үзэмз. Нас бага, урьд нь шийтгүүлж байгаагүй гэж найдсаны гарз. Үүнийг авч хэлэлцэхгүй. Тийм ээ, тийм, авч хэлэлцэхгүй. Та нар улайтал баригдсан! гээд Авдийн мэдэх анашатай үүргэвч чемодан шалан дээгүүр хөглөрөн байгаа руу толгой дохив. Заримынх нь амсар таг онгорхой, зарим нь ханзарч урагдсан бөгөөд анаша асгараад, тасалгаанд хурц үнэр нь ханх тавьж байв. Ширээн дээр утасны дэргэд чүдэнзний хайрцаг, шилэн савтай «шавар» байлаа.

	— Та нар дуугарахгүй л бай! Гомдчихож гэнэ! Та нар эд мөрийнхөө баримттай баригдсан! гэж давтаж хэлээд, царай нь ширүүн дүр орж, дуу нь ууртаа цангинаад, — Гэрчлэх баримт энэ байна! Эд мөрийн баримт энэ байна! Та нарын согтуу өвс энэ байна! гээд үүргэвчтэй анашаг өшиглөж, — Танай бүлгээс нэг шаар бултаж чадлаа. Гайгүй ээ, тэр ч энэ торонд суухдаа л сууна, муусайн шаарнууд! Бос! Бос гэж байна шүү! Хол хол сууцгааж гэнэ! Босоод наашаа харцгаа. Битгий гөлөлзөөд бай! Битгий гөлөлзөөд бай гэж хэлээд байна уу, үгүй юу. Та нар шиг шаарнууд намайг вагон доороос буудсан, надаас өршөөл горьдсоны гарз! Новшнууд, нусан жорууд, бас зэвсэг олоод авсан байгаа юм даа! Цаашлахаараа яах вэ! Би та нарын өшөөтөн, би та нартай яаж үзэлцэхээ мэднэ. Бүх галт тэргэнд, бүх замд та нарыг галзуу нохой барьдаг шиг барих болно. Та нар миний гараас гарна гэж гонж! хэмээн догшрон хашхирч, — Биеэ сурвалжлагч гээд байгаа энэ ноорхой юун амьтан бэ гэж та нараас асууж байна. Энэ этгээд хэн бэ? гээд Авдийн гараас шүүрэн авч, торны зүг чирэн, — Намайг аятайхан зантай асууж байгаа дээр хариулагтун! Энэ танайхных уу? гэв.

	Хэсэг зуур бүгдээрээ чимээгүй болов. Авдий элч нарын бүрзгэр царайг хараад, өчигдөрхөн галт тэрэг зогсоож, хар тамхи татаж, өөрийг нь вагоны явдал дунд чулуудаж байсан хавархаг залуус одоо торон дотор өмдний тэлээгүй, хөл нүцгэн (тэднийг бие засахаар гарахдаа зугтчих вий гэж ингэсэн байх учиртай) өрөвдөм, хөөрхийлөлтэй сууж байна гэж нэг л итгэж өгөхгүй байв.

	Дэслэгч ууртаа багтран:

	— Сүүлчийн удаа асууж байна. Миний барьсан энэ этгээд танайхных уу, үгүй юү? гэсэнд Петруха Авдийг өлийн харснаа;

	— Үгүй ээ, манайхных биш гэж бүгдийн өмнөөс хорсолтой хариулахад нь Авдий хиймэл таягаа чирсээр тор луу ойртож:

	— Петр, яагаад танайхных биш гэж гайхаад, — Та нар чинь мартаж орхио юу? гэж торонд суугчдыг зэмлээд, — Та нар минь тун тоогүй юм болж. Яагаад ингэчхэв дээ? гэж асуужээ.

	Дэслэгч үгийг нь тасалж:

	— Өрөвдөөд байдаг газар чинь энэ биш. Би одоо нэг нэгээр нь байцаана гэж элч нарыг занаад, — Худал хэлсэн байвал, тэгвэл тэртэй тэргүй мэдэгдэнэ... зүйл ангийг нь нэмнэ. Аль вэ, чи хэлээд орхи гэж Махачад хандсанд цаадах нь нойтон уруулаа мурийлган:

	— Үгөө, манайхных биш гэв.

	— Одоо чи... гэж дэслэгч Ленька руу эргэв.

	— Манайхных биш ээ гэж Ленька хэлээд санаа алдав.

	— Манайхных биш ээ гэж шар толгойт Коля хариулав.

	Тэдний нэг нь ч Авдийг өөрсөдтэйгөө холбоотойг хэлж улайсангүй.

	Элч нарын тэгж зөрүүдэлсэнд Авдийн шар хөдөлжээ. Тэд цөмөөрөө түүнээс нүүр буруулж, ганц үгээр эрс тэрсхэн, товч товчхон хариу өгч байсан нь түүнийг доромжилж, басаж байх шиг болжээ. Авдийн нүүр нь халуу оргиж, толгой нь ангалзан өвдөнө.

	— Юу гэсэн үг вэ, намайг танихгүй гэж аманд тань яаж багтана вэ? гэж тэр барьц алдан гайхаж, — Би чинь... гэтэл дэслэгч даажинтай гэгч нь,

	— Тэгэхээр байна шүү. «Нью-Йорк таймс» сонины сурвалжлагч минь. «Би чинь л гэнэ», «чи чинь л гэнэ», одоо больё. Чи миний толгойг бүү эргүүлж үз. Чамтай чамгүй ажил энд мундахгүй байна. Эндээс явж үз, битгий садаа болоод бай. Эдэнтэй холбогдох гэж зүтгээд яах вэ. Эднийг шийтгэх хууль бий. Мансууруулах бодис бэлтгэж, тарааж, худалдахад дор нь шийтгэх ёстой хатуу хууль бий. Эдэнтэй яриад байх юм байхгүй. Нөхөр сурвалжлагч, та эндээс шалавхан явж үз. Яв, дахиад нүдэнд үзэгдсэн байгаарай гэжээ.

	Нам гүм болов. Авдий хөлөө сэлгэж тавьсан боловч явсангүй.

	Ширээний цаана суугаад цаасан дээр нэг юм бөглөж байсан сэргийлэгч ам нээж:

	— Нөхөр дэслэгчийн хэлж байгааг чи дуулж байна уу? Хожимдоогүй дээрээ явж үз. Гуяа алгадаад арилж үз гэв.

	— Энэ хаалганы түлхүүр бий юу? гэж Авдий төмөр хаалганд дүүжлээстэй байгаа цоожийг заав.

	— Чи яах нь вэ? Байлгүй яах вэ гэж дэслэгч Авдийн яах гэж байгааг ойлгож ядан хэллээ.

	— Тэгвэл нээ гэж Авдий хэлэв.

	— Үгүй бас! Чи хэн гэгч вэ? Би чамайг!.. гэж дэслэгч эгдүүцэв.

	— Ай даа, намайг ч бас торонд суулгаад орхи. Би тэнд л байх учиртай хүн! гээд Авдийн царай нь минчийн, вагонд үнэт анашаг салхинд хийсгэж байсан үеийнх шигээ дахин зүрх нь хөөрч, — Намайг баривчилж, шүүхэд татаад орхи. Зөрчил, бузар булайн урхаг уурхай болсон энэ ертөнцөд төөрч будилсан энэ хөөрхий нар шиг намайг баривчлаад хэргийг минь шүү гэж би шаардаж байна. Энэ хаалгыг онгойлгоод, намайг эдэнтэй хамт суулгаад аль. Би эдний л хийсэн хэргийг хийлцсэн. Өөрсөдтэй нь адил хэрэг үйлдсэнийг эд шүүх дээр гэрчлээд өгнө! Бид нүглээ наманчилж, ингэснээр бид үнэн цагаан мөрөөр орно... хэмээн цамнаж гарав.

	Тэгтэл сэргийлэгч цаасаа түлхэж орхиод үсрэн босож

	— Нөхөр дэслэгч, наадах чинь галзуу юм байна шүү. Наадхыгаа хараач. Яахын аргагүй солиотой юм байна гэсэнд Авдий:

	— Би өөрийн ухаантай байна аа гэж татгалзаад, — Би эдэнтэй яг адилхан л шийтгэгдэх учиртай! Миний солио гэвэл энэ л байх гэв.

	— Байз, байз хэмээн дэслэгч эргэлзэв. 

	Тээврийн цагдан сэргийлэх газарт амаргүй албыг өнөө болтол залгуулж ирэхдээ ийм хачин явдалтай тулгарч байсангүй бололтой. Үүнийг бусдад хэлбэл хэн үнэмших билээ.

	Бүгдээрээ дуугаа хураав. Тэгтэл нэг нь мэгшсэнээ нулимсандаа хахаж цацан, эхэр татан уйлав. Үзвэл Ленька буруу хараад уйлж байлаа. Петруха амыг нь даран, чихэнд нь нэг юм заналхийлэн шивнэж байв.

	Дэслэгч гэнэт зөөлөрч:

	— Ингэхэд, нөхөр минь, явж ярилцъя, чиний хэлэхийг би сайн сонсъё, тэгэхдээ өөр газар очъё. Гарч ярилцъя. Явъя, явъя, үгийг минь дуул гэжээ.

	Тэр хоёр явуулын зүсэн бүрийн хүмүүс дүүрсэн хүлээх танхимд дахиад орлоо. Дэслэгч Авдийг сул сандал руу аваачин суулгаад өөрөө хажууд нь сууж, их л аминчлангуйгаар:

	— Нөхөр, чамаас хичээнгүйлэн гуйя, бидний ажилд бүү саад бол. Хэрэв бидний буруу байвал бүү уурлаарай. Бидний ажил хүнд гэж яана. Чи чөлөөтэй боллоо. Дахиад наашаа бүү ир. За юу, аан? гэжээ.

	Авдийг яахаа шийдэж ядан, өөрийн байдлыг дэслэгчид яаж тайлбарлая, баригдсан элч нарын хувь заяаны талаар бодлоо яаж хэлье гэж бодож байтал, цаадах нь хэдийн босоод, бөөгнөрсөн хүмүүсийн дундуур гулдрин яваад өгчээ.

	Зорчигсод хийх юмгүйдээ Авдийг нүд үзүүрлэн харах ажээ. Тэр бээр зүсэн бүрийн хүмүүсийн дунд онцгой ялгарч байлаа. Нүдүүлж зодуулчихсан, нүүр нь хөх няц болсон, хувцас хунар нь салбарч урагдсан, таягийн оронд банз тулсан түүнийг сониучирхахын зэрэгцээгээр ад үзэж байлаа. Түүнийг сэргийлэгч энд авчирч орхисон юм чинь арга байж уу.

	Авдийн бие улам муудав... Халуун нь улам ихсэж, толгой нь заадсаараа салчих шахан өвдөнө. Өчигдөр галт тэрэгнээс шидүүлсэн, шөнө аадар бороонд дайрагдсан, хөлийнх нь хавдар тулсан, эцэст нь хийсэн хэргийнхээ аймшигт өр төлөөсийг эдлэх гэж байгаа элч нартай гэнэт уулзсан энэ бүхэн нь зүгээр өнгөрсөнгүй. Бие нь агзайн чичирч, ахин халуураад байраасаа босох тэнхэлгүй, биеэ атируулан, толгойгоо хугжийлган сууж байлаа. Муу таяг нь хөлийнх нь дэргэд хэвтэнэ.

	Авдийн сүүмийсэн харцны өмнүүр бүх юм маналзан хөвөв. Хүмүүсийн нүүр, бие бүдгэрэн сүүмийж, нэг их суначихсан юм шиг, бүр агшаад жаахан болчихсон ч юм шиг, хоорондоо нийлэн давхацчихсан ч юм шиг үзэгдэнэ. Дотор нь муухай оргиж, ухаан нь орон гаран болж, цээж нь давчдаад явчхав. Замын улсын дүүрсэн бүгчим өмхий танхимд дэн дун болчихсон сууж байлаа. «Бие яасан муу байна вэ, хүн гэдэг ямар хачин амьтан юм бэ. Нэг нэгийгээ хайхрах гэж байхгүй. Эргэн тойронд хов хоосон юм шиг, ямар хувиа хичээсэн байдаг юм бэ?» гэж бодож байлаа. Бие нь ингэсхийгээд гайгүй дээрдэж, дахиад эрүүл болох биз, тэгвэл шоронд хоригдохоор болоод байгаа тэр хөвүүдэд яаж ийгээд туслах гээд үзнэ. 

	Өөрийг нь өчигдөрхөн хэмхэрч үхэг гэж галт тэрэгнээс чулуудсаныг одоо мартаж орхижээ. Энэ гэмт хэрэгтнүүд, хог шавхруунууд, мангуу алуурчдыг өрөвдөх ёсгүй, үзэн ядаж, өшөө авах учиртай баймаар. 

	Гэвч хий мөрөөдөгч Авдий биеэр үзсэнээсээ хаширсангүй, учир зүйг ч хайхарсангүй. Анаша түүгчдийн баларснаас өөрөө баларч, өөрийн биеийг огоорон буян үйлдэх үзэл санаа нь баларч байна гэж дотроо ухаарч байлаа. Анаша түүгчдыг үлгэрлэж, хэрэг төвөгт орохоос нь аврах хүч хүрсэнгүй. Үүний зэрэгцээгээр дэндүү ууч сэтгэлтэйгээсээ болж юманд туйлын өртөмтгий, ямар ч гай гамшигт унаж болзошгүйгээ эрхбиш ойлгосон байх ёстой. Олон хүн сайнтай муутай гэдэг. Буудалд байсан замын хүн дотор сайн хүн бас байжээ. Алчуур зангидсан буурал үстэй настайвтар авгай Авдийн өөдөөс хараад вандан дээр юмныхаа хажууд сууж байснаа түүний бие эвгүй, тусламж хэрэгтэйг ойлгосон бололтой, эхлээд:

	— Хүн гуай гэснээ дорхноо эхийн сэтгэлээр, — Хүү минь, яав, бие нь муу байна уу? Өвдөөгүй биз? гэж асуусанд Авдий

	— Өвдсөн бололтой. Гэхдээ дажгүй ээ гэж инээмсэглэж аядав. 

	— Юун дажгүй гэж? Тэнгэр минь, яачихсан хэрэг вэ, юман дээрээс унасан юм уу даа? Халуунтай гэж жигтэйхэн гэж духыг нь дарж үзэнгээ хэлээд, — Нүд чинь ч эрүүл хүний нүд огт биш байна. Чи байна шүү, хүү минь, ийш тийшээ бүү яваарай. Энд эмч мэмч байж магадгүй, би явж мэдээд ирье. Чамайг эмнэлэгт хэвтүүлж мэднэ. Яаж ингэж байж болох вэ ... гэсэнд Авдий

	— Санаа зоволтгүй ээ, яах юм гэж сулхан дуугарав.

	— Үгүй үгүй. Чи жаахан сууж бай... Би одоохон эргээд ирнэ...

	Өр нимгэн авгай хажуудаа байгаа жижиг хүүхэдтэй эмэгтэйд юмаа захиж орхиод явчхав.

	Авдий түүний хэр удсаныг санахгүй байв. Бие нь бүр муудав. Хоолой их өвдөж, шүлс залгиж болохгүй байсанд яасныг сая ойлгов. «Хоолой үрэвсэв бололтой» гэж боджээ. Хамаг бие нь алдарч, нүцгэн шалан дээр тэрийтэл хэвтээд өгмөөр, дээгүүр нь хүн явбал явж л байг хамаагүй, нам унаад өгмөөр болж байлаа.

	Авдий бүр зүүрмэглэж байтал хүлээх танхимд байгсад гэнэт хөдөлцгөөж, шуугилдаад явчхав. Нүдээ нээж үзвэл цагдан сэргийлэхийн өрөөнөөс элч нарыг гаргаж байлаа. Хэсэг сэргийлэгчид тэднийг тойрчээ. Уцаар дэслэгч өмнө нь явна. Хүмүүс ярагдан дэслэгчид зам тавьж, дэслэгчийн араас гараа гавлуулсан Петруха, Махач, Ленька, Коля, бодис цацагч хоёр гээд нийт арван хүн цувран явна. Тэднийг буудлын байшингаас гаргаж байлаа.

	Авдий байдаг хүчээ шавхан тулдаг банзаа авч, элч нарын араас ухасхийв. Тэр их л хурдан явж байх шиг болсон боловч туугдан явагсдыг яагаад ч юм гүйцсэнгүй. Бөөгнөрсөн хүмүүс бас замд нь тээглээд байлаа. Гэвч элч нарын яаж авч явахыг харжээ. Галт тэрэгний буудлын хаалганы дэргэд ардаа торлосон хаалгатай битүү машин зогсож, хоёр сэргийлэгч элч нарыг сугадан өргөөд дотогш түлхчиж байв.

	Сүүлд нь харгалзагч сууж, машины хаалга хаагдав. Бүхээгт жолоочийн хажууд дэслэгч сууж, машин буудлын талбайгаас давхин одлоо. 

	Хурсан улс янз янзаар л ярьцгааж байв.

	— Дээрэмчид барьж. Бүр бүлгээр нь шүү.

	— Айлын байраар явж хүн алдаг амьтад байснаас зайлахгүй.

	— Ямар аймаар юм бэ!

	— Үхсэний нь дээрэмчид байдаг юм. Муусайн жулдрай юмнууд байна шүү дээ.

	— Жулдрай гэнэ ээ? Одоогийн жулдрай ч хэнийг ч цааш нь харуулахдаа тоохгүй.

	— Үгүй дээ, сайн хүмүүс минь, эд чинь анаша түүгчид байхгүй юу. Анаша зөөж гаргадаг хүүхдүүд байна. Таваарын вагонд эднийг мөн ч олноор нь барих юм даа.

	— Бариад л байх юм, барагдана гэж үгүй юм аа...

	— Юу гэгч болж байна даа?..

	Элч нарын гунигт явдал ингэж дуусав. Авдий бодож санах юмгүй болов.

	Тэр бээр урьд хаана сууж байснаа сайн санахгүй, хүлээх танхим руу гэлдрэв. Хөлөө арайхийн чирч, хар таамгаар явж байтал өнөө буурал авгайтай тулгарав.

	— Энэ байна! гэж тэр бээр цагаан халаадтай эмнэлгийн сувилагчид хэлээд,

	— Хүү минь, чи хаачив аа? Бид чамайг бүр эрээд ядчихав. Сувилагч ирлээ. Чамайг халуурч байгаа болохоор халдварт өвчтэй юм биш байгаа гэж айж байна гэсэнд Авдий:

	— Үгүй байх аа гэж сулхан дуугаар хариулав.

	Сувилагч Авдийн духыг дарж:

	— Халуун ихтэй байна. Гэдэс өвдөж байна уу? Язмагтай, үнэртэй юмаар суулгаж байна уу?

	— Үгүй.

	— Ямар ч гэсэн эмнэлэгт очих хэрэгтэй. Эмчид үзүүл.

	— Тэгье ээ, тэгье.

	— Юм чинь хаана байгаа юм?

	— Надад юм байхгүй...

	 

	 


IV

	 

	Жалпак-Саз өртөөний эмнэлэгт Авдийг хэвтүүлэхэд Алия Исмайловна гэдэг ярвагардуухан хасаг эмэгтэй эмч үзээд:

	— Биеийн байдал төдий л сайнгүй байна. Хөлийн чинь бэртэнгийг мэргэжилтэн үзэх ёстой. Цааш халдварлуулахгүй гэж антибиотикоор одоохондоо эмнэнэ. Өвчтөн та яаснаа нэгд нэгэнгүй ярьж өгнө дөө. Би сониучирхсандаа асууж байгаа юм биш, эмчийн хувиар асууж байгаа юм гэж хатуухан хэлжээ.

	Түмэн учрал, хагацлын дотор Тэнгэрээс бүрдүүлж өгсөн өлзий учрал гэж амьдралд нэг ч гэсэн тохиолддог ажаам. Гэвч ингэж уулзаад юу ч бололгүй өнгөрч ч болзошгүйг хүн хожим л ухаардаг, ингэж уулзсан нь талаар болсон бол яана гэж бодохоос тэгэхэд агшин зуур аймаар болдог... Уулзсаны эцэст юу болох вэ гэдгийг Тэнгэр мэдэхгүй, хүн өөрөө мэдэх хэрэг билээ.

	Авдий иймэрхүү юмтай тохиолдов. Эмнэлэгт хэвтсэний нөгөөдөр үдэш нь хэн гэдгийг мэдэхгүй болохоор зөвхөн мөрөөдөхөөс цаашгүй байсан нөгөө бүсгүй иржээ. Ертөнцөд мөрөөдөж болохгүй юм гэж үгүй шүү дээ.

	Өдөр нь тариа хийлгэж, эм уусныхаа дараа халуун нь буурч, үдэш гэхэд гучин долоо, гурваас дээш гарахаа болив. Гэвч хөлийн хаван хариагүй, баруун талын нэг хавирга хугархай байлаа. Гэрэлд харж хавирга хугарсныг нь мэджээ. Ер нь бол өвчин нь наашаа эргэжээ. Санаа сэтгэлийн хувьд ч гомдол тавих юм байсангүй. Алия Исмайловна бол оточ маналын бүрэлбаатан, мэдлэг чадвараараа төдийгүй төрх байдлаараа л өрөөлийн өвчнийг анагаахаар хүн ажээ. Түүний хийж байгаа эмчилгээ, ярьж байгаа байдлыг харахад л сэтгэл тайвширч, сүсэг төрж, өвчнийг давж гарахаар болох ажээ. Сэтгэлээр эмчилж байгаа нь тогтуун, ухаалаг бөгөөд Авдий элдвийг үзэж, үймэрч хямарсны дараа нэг нь нөгөөгөө анхаарч халамжлах нь ямар хэрэгтэйг онцгой ойлгожээ. Үнэнийг хэлэхэд, өвдөж, өөрт нь сайн эмч таарсанд баярлажээ. Жижиг цэцэрлэгт хүрээлэнд байх өртөөний эгэлхэн, намуухан эмнэлэгт тун чиг тайван сайхан байлаа.

	Цэцэрлэгт гудамж руу харсан цагаан хөшигтэй цонх хагас нээлттэй. Өдрийн халуун буураагүй. Тасгийн нь хоёр хүн салхи амьсгалж, тамхи татахаар гадагш гарч, Авдий ганцаар үлдээд байн байн халуунаа үзнэ. Цонхны доогуур шовх өсгийтэй гутлын чимээ гарч, нэг эмэгтэй хүн түүнийг жижүүрийн сувилагчаас сураглаж байх нь дуулдав. Энэ нь хэн байж таарах вэ? Дуу нь танил юм шиг, удалгүй сувилагч тасгийн хаалгыг нээгээд:

	— Энд хэвтэж байгаа гэв.

	— Сайн байна уу? Каллистратов гэж та юу? гэж орж ирсэн бүсгүй асуулаа.

	— Тийм ээ, гэж Авдий нүдэндээ итгэж ядан хариулав.

	Энэ нь Гурван худагт мотоциклтой ирж Авдийн сэтгэлийн бичийг тонгорцоглуулсан нөгөө бүсгүй байлаа. Авдий барьц алдаж, дууг нь бараг сонсохоо болиод, үгийг нь хэлүүлэлгүй шахам ойлгох сэтгэлтэй тулдаа л юу ярьж байгааг нь тааварлаж байлаа. Тэр бүсгүйг Инга Федоровна гэдэг аж. Ирсний нь учир гэвэл тэр бээр эрдэм шинжилгээний ажил хийхээр энд ирснээсээ хойш гурав дахь жилдээ үерхэж байгаа Алия эмчээс Авдийг дуулаад ихэд сонирхжээ. Инга Моюнкумын ургамлыг, тогтооход төвөгтэй латин нэртэй талын зэрлэг олс анашаг судалж байгаа учир Авдий тэр хоёр анашатай холбоотой ойролцоо ажил хийж яваа ажээ. Иймээс Авдийтай танилцаж, юм яриулах болов уу, үгүй юү гэж мэдэхээр ирж. Түүний бодож байгаагаар бол шинжлэх ухааны мэдээлэл сэтгүүлч хүнд ч чухал шүү дээ.

	Ээ тэнгэр минь юуны нь шинжлэх ухааны мэдээлэлтэй манатай, бүсгүйн гэнэт орж ирсэнд балмагдаж орхиод, ярьж байгааг нь сэтгэлийнхээ хүчээр л тааварлаж, гагцхүү нүдийг нь л ширтэж, өөр хэнд ч ийм нүд байхгүй гэж тэрхэн агшинд бодож байсан нь үлгэрлэвээс мэдэхгүй хүнд бол бүх од ив ижилхэн байдаг атал одон орны судлаач сая живаа адилхан одны дотроос мэдэгдээгүй шинэ од олж нээсэнтэй адил болой. Авдий түүний ганц харахад л хайлчих мэт болж байв.

	Авдий хожим нь ганцаар үлдэж, жаал тайвширсан хойноо л ингэснээ ойлгожээ. Яг тэрхэн үедээ мань эр бүр мангуу болчихжээ. Инга түүнийг их халуурсандаа тэгж байна гэж боджээ. Маанаг амьтан л «Намайг дандаа таныг бодож явсан гэж та яаж мэдэв ээ?» гэж пал пал донгосох биз ээ. Бүсгүй хариуд нь гайхсан янзтай хөмсгөө өргөж үүндээ улам ч хөөрхөн болоод учиртай инээмсэглэжээ. Инга ийм тэнэг юм хэлснийг нь эрваатаж шалиглаж байна гэж бодсон бол Авдий биеэ яаж зүхэж, яаж хараах сан бол. Гэвч Тэнгэр нигүүлсэнгүй ажээ. Бүсгүй түүнийг нь нэг их анзаарсангүй. Тэр хоёр Ингагийн Гурван худагт очиход анх яаж уулзсанаа сэтгэл дүүрэн дурсаж, түр зуурын боловч хоёулынх нь сэтгэлд хоногшин үлдсэн тэр явдлыг санан хөхрөлдөв. Тэгж уулзсаны хойд өдөр Авдий Петруха, Ленька гэсэн хоёр хашир элчтэй хамт тал дээгүүр нисдэг тэрэг гарч ирэхэд өвсөнд нуугдсанаа ярихад Инга бүр ч инээд нь хүрчээ. Тэгсэн чинь тэр нисдэг тэргээр Инга шинжилгээний жижиг ангийн хамт Ташкентаас нисэж явсан юм санж. Ташкентын эрдэм шинжилгээний нэг хүрээлэн анаша олсыг ургадаг газар нь хими, биологийн аргаар устгах асуудал эрхэлж байгаа ажээ. Мансууруулдаг бодисыг хэрэглэхийн үндсийг таслах, мансууруулдаг бодис агуулсан ургамлыг үндсээр нь устгах ийм хоёр чиглэлээр тэр урхагт явдалтай тэмцэж байгаа аж. Хаа газар ялгаа юу байх вэ, ийм асуудлыг шийдвэрлэхэд тийм амаргүй. Тухайлбал, Ингагийн ярьж байгаагаас үзэхэд, олсыг цэцэглэх үед нь устгах төдийгүй ер нь зүйлийн хувьд устгах химийн бодис олж, үржиж тархахыг нь зогсоож бүрэн болох боловч энэ нь бүр ч их урхагтай, ингэхэд хөрс эвдэрч, газар наад зах нь хоёр зуун жил улаан халцгай болох ажээ. Мансууруулдаг бодис хэрэглэхтэй тэмцэхийн тулд байгалийг хөнөөнө гэдэг төдий л олигтой юм биш. Инга экологийн энэ нарийн төвөгтэй асуудлыг шийдвэрлэх зохистой аргыг эрэн судалгаа хийж байгаа ажээ. 

	Ээ, тэнгэр минь, байгаль сэтгэдэг байсан бол энэ зэрлэг ургамал, хүний ёс суртахууны доройтол хоёр ийм аймшигт холбоотой болсонд өөрийгөө гэмтэй мэт яаж шаналах сан бол гэж Авдий боджээ.

	 

	* * *

	 

	Авдий Ингатай сайн болсноо «хувь заяаны шинэ эргэлт» гэж нэрлэсэн нь огтхон ч дэвэргэсэн хэрэг биш байлаа. Авдий Жалпак-Сазаас гараад галт тэрэг таваас илүү минут зогсдог төмөр замын өртөө болгоноос түүнд ил захидал явуулж байсан боловч Приокскт ирснийхээ маргааш нь л урт гэгчийн захидал бичжээ. Ингатай амьдралын замд учирснаас хойш Авдийн өнчирсөн сэтгэл, оргилсон хүсэлд ердийн дурлах гэж хэлдгээс илүү нэг л юм боллоо.

	Авдийн бичсэн нь 

	 

	«Би юу болж байгаагаа ч мэдэхээ байлаа! 

	Өөрийгөө тайвуун хүн, нэг их хөөрч дэврэхээргүй ухаан хэрсүү, сэтгэл тогтуун гэж боддог юм сан. 

	Гэтэл одоо яаж байгаагаа шүүн эргэцүүлж чадахгүй боллоо. Уулын нураг дээрээс буух адил гэнэт учирсан өгүүлшгүй аз жаргалдаа ташуурч явна. Би нэг баримтат кинонд цагаан цасан нураг замдаа дайралдсан бүхнийг хаман бууж байгааг үзсэн юм. Одоо тэр цасан нурагт дайруулсандаа баярлахын дээдээр баярлаж байна. Над шиг азтай хүн ертөнц дээр байгаагүй, байх ч үгүй биз ээ. Хэц цохин бүжиглэх зөрүүд зэрлэг би энэ зун тэр бүх сорилтыг давах заяатай байсандаа баярлаж байна. Заяа минь намайг харж, амьд мэнд гарснаар барахгүй амьдралын эргүүлгэн дунд орж байж л олж мэдэх юмыг биеэр мэдлээ шүү дээ. 

	Нэг хүний хувьд хайр дурлал гэдэг сэтгэлийн жинхэнэ хувьсгал гэж би хэлэх байна! Хэрэв тийм бол хүнийг нам цохихын зэрэгцээгээр суга өргөдөг сэтгэлийн хувьсгал мандтугай!

	Уучлаарай, Инга, замбараагүй юм бичиж байх шиг байна. 

	Гэвч би чамдаа хайртай, чи минь наддаа эрээд олддоггүй эрдэнэ, сураад олддоггүй сувд гэдгийг хэлье гэхэд үг ч олдохгүй, чадал ч хүрэхгүй байна...

	Одоо түр амьсгаа авъя. Би сонины газар очсон. Юу юу болсныг товчхон ярилаа. Намайг найрууллаа бич гэж яарууллаа. Миний найрууллыг хүлээж байгаа юм байна. Энэ тулгамдсан сэдвээр цуврал найруулал ч гаргаж болзошгүй байна. Миний бодож байгаа биелбэл сонинд байнгын ажилтай болж магадгүй найдах юм. Гэвч үүнийг ярихад одоохондоо эрт байна. Гол нь маргаашаас найрууллаа барьж авна. Би зориуд ямар ч тэмдэглэл хөтлөөгүй. Цээжээрээ бүх юмыг дэс дараалан санах хэрэг гарах нь.

	Ямар ч боллоо гэсэн тэр мансууруулдаг бодис тараасны учир шударгаар хатуу шийтгэгдэх ёстой элч нарыг яах бол гэхээс сэтгэл амрахгүй байна. Учир нь тэд над бол гашуун заяаныхаа эрхээр эвдэрсэн амьд хүмүүс шүү дээ. Даан ялангуяа Ленькаг их өрөвдөж байна, хайран хүү. 

	Инга чи бид хоёрын олонтоо ярьсан ёс суртахууны асуудал эндээс л гарч ирж байгаа юм. Бузар хэрэг, булай явдлыг хүн газар дэлхийн аль ч хэсэгт үйлдсэн байлаа гэсэн, тэр ч байтугай биднээс хол үйлдсэн, бид түүнийг нь огт мэдэхгүй, мэдэхийг хүсэхгүй байлаа гэсэн бидэнтэй л холбоотой гэж чиний хэлдэг түмэн зөв. Манай дайсан гэж бидний нэрлэдэг тэр хүмүүс яах дээрээ тулаад байгааг хар даа гэж бид даажин тохуу хийж байгааг нууж хаах юу байх вэ. Гэхдээ манай хилийн чанадад болж байгаа гэмт хэргийн тухай сонинд бичиж байгаа нь зөв, энэ нь гүнзгий учир утгатай. Яагаад гэвэл ертөнцөд хүн нэг л дарамт үүрч байна. Хүн бол орчлон хорвоод цорын ганц сэтгэдэг амьтан. Энэ бол тэдний төрөлх шинж. Бидний хүссэн хүсээгүй, тэдний санаа нэг байх нь юу юунаас эрхэм. Бид хэчнээн зөрчил зөрөлдөөнтэй байлаа ч гэсэн нэгэн санаатай болохдоо болно. Ингэснээр л газар дэлхийд оюун ухааныг аврах учиртай.

	Инга, сэтгэл онцгой зовдог юмаа чамдаа бичиж чадаж байгаадаа хэчнээн баярладаг гээ. Учир нь чи минь үүнийг зүрх сэтгэлээрээ ойлгоно, үүнд би итгэж байна. Зогсоо зайгүй захидал бичсээр байгаад чамайгаа залхаачих вий гэж айх юм. Би бол сэхээ сэвгүй л хойно хойноос нь цувруулаад л бичээд баймаар байна. Тэгэхгүй бол би тэсэж байж чадахгүй нь. Би чинь сэтгэлээрээ ч атугай чинийхээ дэргэд байх ёстой. 

	Моюнкумын тал дахин орох сон. Гурван худагт мотоциклтой анх очихдоо шашныг шинэчлэх талыг барьдаг эргүү миний зүрхийг дор нь холбилзуулан татсан тэр байдлаар чинь чамайгаа дахин харах сан. Чиний очиход яаж мэлэрснээ хэлэхэд нүүр халуу оргиж байна. Одоо ч гэсэн эмээх, бахдах хоёр сэтгэлд оршсоор байна. Чи минь орчин үеийн дүртэй охин тэнгэр болон огторгуйгаас наддаа бууж иржээ...

	Одоо энэ бүхнийг санахдаа би элч нартай нийлж явахын цагт хүний зовлонгийн дэнсэн дээрх муугийн хувийг хумсын чинээ ч атугай багасгаж, сайны хувийг нэмэгдүүлж чадсангүйдээ харамсавч барахгүй байна. Тэднийг Тэнгэрээс эмээх болов уу гэж бодсон чинь мөнгө цагаан, нүд улаан байдаг ажээ. Хувь тавилангийн эрхээр тааралдсан, бас ч гэж ярилцаж хэлэлцэж явсан тэр элч нарт яаж тус болох вэ гэж шаналж явна. 

	Би нүглээ наманчлан гэмшихийг л хэлээд байгаа юм. Би тэдэнд ийм л зам мөр зааж өгмөөр байна. Гэмээ наманчилна гэдэг хүний оюун санааны түүхийн нэг агуу их ололт байсан боловч одоо үнэ хүндгүй болж дээ. Орчин үеийн хүний ёс суртахуунд ийм юм огт байхгүй болсон байна. Гэвч хүн гэмших гэж байхгүй, үйл ажлаараа ч, бодол сэтгэлээрээ ч үйлдсэн гэмээ ухамсарласнаар, биеэ зэмлэх буюу буруушааснаар сэнхэрч оюуны тэнхээ суухгүй бол хүн гэж байж чадна гэж үү?... Үнэнийг олох зам гэдэг ялж төгс нөгчихийн өдөр тутмын зам мөн...

	Тэнгэр минь, дахиад л өнөөхийгөө яриад уналаа. 

	Уучлаарай, Инга минь. Хайр минь цээжинд багтахгүй бялхаж, хэзээд чамайгаа бодож байдгаас ингэж байна. Чамдаа хэлэх гэснийхээ мянганы нэгийг ч хэлээгүй юм шиг дандаа санагдах юм...

	Бие биеэсээ холдоод бүтэн долоо хоночихлоо, чамтайгаа түргэн, аль болох түргэн уулзах сан...

	Улам улам уйтгарлах болж байгаадаа одоо ганцхан зовном. Аж амьдралын бусад бүх асуудлыг гэнэт хайхрахаа байж, чухал юм гэж бодохоо болилоо...»

	 

	 

	Зургаадугаар сарын сүүлч гарлаа. Тэр өдөр сонины газраас мангуурч хоцорсон гарав. Сонины эрхлэгч миний хөдөөгийн найрууллыг гэнэт огт өөрөөр үзэх болсон учир би бүр сэтгэлээр уналаа. Сайн материал бичиж ир гэж намайг хатгаж байж явуулсан нөхөд маань ч нэг л хачин болж, миний өмнө гэм хийчихсэн юм шиг л надаас дөлөх боллоо.

	Энэ нь надад тун хэцүү байна. Хүмүүс надад гэм хийчихсэн юм шиг байгааг үзэхдээ санаа зовоод байж болохгүй юм. Тэднийг шалавхан сэтгэлийн дарамтаас нь салгах юм сан, надтай уулзахдаа гэмшиж зовохгүй болгох юм сан. Яагаад гэхлээр надаас л болж тэд тийм болчихсон юм шиг санагдаад байдаг юм...

	Сонины газраас гарахдаа би дахиад ийшээ ирэхгүй, амьтны нүдэнд орсон хог шиг ад болж яваад юугаа хийх вэ гэж өөртөө ам өглөө. Хэрэв миний хэрэг гарвал өөрсдөө дуудна биз. Хэрэг болохгүй бол тэр л биз. Бодсон маань бүтсэнгүй, найдвар тасарлаа гэдгийг мэдэж явъя.

	Орос нутгийн зуны хамгийн сайхан үеэр цэцэрлэгт гудамжаар явж байхдаа ч баярлах юм байсангүй. Хөдөөгийн найрууллаа бичихдээ иргэн хүний хувьд зовж шаналж явдаг юмаа шингээх гэж хэчнээн мэрийж, хэчнээн хүч зарав. Бодож явдаг хамаг юмаа ёроол уудалж, сэтгэлийн өчил болгон бичсэн сэн. Гэтэл улс орны нэр хүнд энэ тэр гэх юм яриад (юу боллоо гэж бид юмаа өөрсдөөсөө нуудаг байна аа, хачин юм) миний тэгж зовж байж бичсэн найрууллыг дарах нь бололтой. Хэчнээн гомдмоор байгааг хэлээд барахгүй. 

	Хамгийн жигтэй нь гэвэл эрхлэгч:

	— Бодох л хэрэгтэй юм, ер нь энэ бүхнээ илтгэх хуудас болгон бичээд дээд шатны байгууллагад явуулбал яасан юм. Зохих арга хэмжээ аваг гэж хэлж байгаа юм даа.

	Тийм ээ, яг л ингэж хэлсэн.

	Намайг тэсгэлгүй:

	— Манайд сүйрэл нь хүртэл хамгийн сайхан сүйрэл гэж хэдий болтол бид мэтгэх болж байна аа? гэж зөрсөнд эрхлэгч:

	— Юун сүйрэл болоод явчхав? гэж хөмсөг зангидлаа

	— Яах вэ, мансууруулдаг бодис хэрэглэх гэдэг нийгмийн сүйрэл юм.

	Ингээд би гарлаа. Ингэж явахад Ингагийн захидал л сэтгэлийг минь ганц онгойлгоно. Түүнийгээ санаад зүрх шимшрэх бүрд захидлыг нь ахин дахин уншнам. Ертөнцөд хүний бодсон зүйл холоос дамжих гэж байдаг, байх байхдаа гарцаагүй байдаг байна. Тиймгүй бол миний бодсон, миний санаа зовсон, миний сэтгэлийг түгшүүлсэн бүхнийг тэр маань захидалдаа түрүүлж биччихээд байгааг юу гэх юм бэ? Энэ захидлыг уншихад найдлага, итгэл улам төрнө. Тийм ээ, хувь заяа минь намайг түшиж, надад ээлтэй хандлаа. Орчин үеийн залуу эмэгтэйчүүд ёс суртахууны үнэт зүйлсийн тухай шашны төсөөлөлтэй шашны сургуулийн бүтэлгүй сурагч асан над шиг амьтныг нэг нүдээр үзэхгүй. Чамирхан дэгжирхэгч залуучуудын чигчий хуруунд нь ч би хүрэхгүй. Гэвч Инга намайг итгэдгээ айлгүйгээр хэлэхэд хүндэлдгээ, хамгийн гол нь надад бас сэтгэлтэйгээ шулуухан бичсэн байдаг. Үүнд нь би хөл хөнгөрөн хөөрч, өөрийгөө дөвийлгөж бодно. Надад чухамхүү тэр минь, Инга минь учирсан нь юутай зол. Бие биеэ хүсэн мөрөөдөж байхад хайр сэтгэлийн ид шид оршном биш үү?..

	Бид амьдралын аар саар асуудлыг одоохондоо тоохгүй байв. Тийм асуудал байдаг, түүнийг нэг тийш болгох хэрэгтэйд би бүр ч баярлаж байлаа. Байнгын цалинтай байнгын ажил олох хэрэгтэй. Одоохондоо аавын хуучны номыг зараад амь зууж байна, үүндээ сэтгэл үргэлж зовном. Ази явж, Инга руу очиж, ажилд ороод хажууд нь байдаг ч юм бил үү гэж бодогдож болов. Шинжилгээний ангид туслах ажилчнаар орж, түүнийхээ судалгаанд тус болохын тулд зүтгэхэд яадаг юм. Ингагийн судалгаа одоогоос надтай ч холбоотой. Бид хоёр нэг л юмыг сонирхож байгаа юм. Би мансууруулдаг бодис хэрэглэхийг ухааруулж сэнхрүүлэх аргаар болиулах гэж оролдож байхад Инга энэ зорилтыг нөгөө талаас нь, шинжлэх ухааны аргаар шийдэх гэж хичээж байгаа юм. Түүний их л урам зоригтой байдагт нь би татагддаг. Түүний хийж байгааг онцгой нэр хүндтэй чамин буюу албан тушаал түргэн ахихад дөхөмтэй гэж хэлэх аргагүй. Инга зэрлэг олс анашаг устгах асуудлыг эрдэм шинжилгээний асуудал болгон эрхэлж байгаа бараг цорын ганц хүн гэхэд дэгс болохгүй. Тэр өөрөө энэ нутагт буюу Жамбул хотод төрж өссөн, мөн Ташкентад сурч байсан болохоороо тэр чиглэлийн ажлыг сонгож авснаас зайлахгүй. Тэр бүхэн нийлэхдээ түүнийг тийм сонирхолтой болгосон байж таарна.

	Ингагийн амьдрал бас л ээдрээтэй. Түрүүчийн нөхөр болох цэргийн нисэгчээсээ салаад гурван жил шахмын нүүр үзэж байгаа аж. Тэд хүүхдээ төрмөгц л салжээ. Одоо нисэгч өөр хүүхэнтэй суух гэж байгаа бололтой. Иймээс Инга тэр хоёр сүүлчийн удаа уулзаж, юуны өмнө хүүгээ хэн нь авахаа тогтох ёстой. Игорек хүү Жамбулд доктор өвөө, эмээ хоёртойгоо байдаг боловч Инга хүүгээ өөр дээрээ авах гэж машид хүсдэг. Намар хүүгээ Жалпак-Сазад авчрах бодолтой байна, төмөр замчдын хүүхдийн цэцэрлэг авъя гэсэн гэж захидалдаа бичихэд нь би өмнөөс нь хязгааргүй баярлаж, надад бүрэн найдаж болно гэж хариу өгсөн.

	Намар ээлжийн амралтаа аваад надтай хамт Жамбул орж хүүгээ, эцэг эхээ эргэмээр байна гэж надад бичсэн байсан. Ингэж хамт явна гэхэд нь миний баярласныг яана. Хэдийд ч чам дээр очиход, чинийхээ юу л хий гэснийг хийхэд бэлэн байна, насан туршдаа хоёр биеэ гэж, юуны өмнө чамайгаа гэж явмаар байна, чамдаа л хэрэгтэй, тустай явбал миний жаргал тэр гэж би хариулсан.

	Намар гэхэд дэр нэгтгэх үү, үгүй юү гэдэг шийдэгдэх байлаа. Миний боддог юм энэ л байв, Жамбулд Игорь хүү, Ингагийн эцэг эх дээр очно гэж бодохоос сэтгэл маш их догдолж байлаа. Энэ явалтаас хамаг юм шалтгаалах байв. Гэхдээ ингэж явахад мөнгө хэрэгтэй. Ганц унааны хөлс гэхэд л хэчнээн юм орох бил ээ! Энэ талаар Моюнкумын цуврал найрууллын шагналд найдаж байсан боловч тэр бүтэлгүй болов. Яая гэх вэ, надаас болсон биш дээ. Тэгэхлээр нь мужийн хэвлэх үйлдвэрт шөнийн хянагчаар түр орж, хэд гурван рубль авах боллоо...

	Тэгтэл аравдугаар сарын сүүлчээр нэг өдөр Ингагаас Жалпак-Сазад хүрээд ирж чадахгүй юу, арван нэгдүгээр сарын баяраар Жамбул хамт орвол зүгээр байна гэсэн захидал авлаа...

	Би түүнд цахилгаан утас явуулах гэж цахилгаан мэдээний газар тийш ухаан жолоогүй харайлгав. Номоо шалавхан зарж, мөнгөөр нь зардал хийгээд замд гарах хэрэгтэй байлаа.

	 

	 


V

	Обер-Кандалов Моюнкумын хоморгод явах багт оруулчихаар хүн юу байна гэж харж яваад Авдийг галт тэрэгний буудал дээрээс олжээ.

	Энэ ажлыг Обер-Кандаловт даалгасан хүн түүнийг нухацтай харжээ. Урьд цэрэгт, тэгэхдээ торгуулийн батальонд (энэ нь ч бас учиртай юм) байсан, одоо төмөр замын гал унтраах албаны комендант хийж байгаа хашир хандгай Кандалов хээр талд яаралтай явуулах ажиллагаанд яг тохирч байлаа. Ташрамд хэлэхэд, Кандаловт бас өөрийн далд бодол байв. Мужийн захиргаанд мах тушаах төлөвлөгөөг биелүүлэхэд нь туслаад, мужийн зохих тушаалтнуудаар хөөцөлдүүлж байгаад намд дахин орно гэж найджээ. Түүнийг хөрөнгө шамшигдууллаа гэж намаас ямар хөөсөн биш, улсад ямар ч хохиролгүй юмны төлөө, торгуулийн батальоны хуаранд цол тушаалаараа түрээ барьж байгаад бандидсан хэргээр л хөөсөн байж. Тийм нүгэл хийх нь хийсэн. Улирсан ахлагч тэр бээр үзэл суртлын хувьд сэжигтэй этгээд, ялангуяа элдэв явцуу үзэлтэн, хар тамхичдыг албадах нь албадаж байсан, тэр муусайнуудыг хайрлаж, өрөвдөөд байхдаа яадаг юм, үүнээс болж хэчнээн хохирох юм, урьд нь жаахан балгачихдаг байсан боловч нанчдад бүр оролтой нь хамт эхнэр салаад явчихсан нь бол оо юм биш үү? гэж боддог байжээ. Уг нь хэрэгтэй хүн. Одоо чухал даалгавар авсан болохоор хүмүүсээ дор нь цуглуулж орхив. Шөнө дүлээр галт тэрэгний буудал орж хүн харыг ажиглаж яваад, хэн гачигдаж явна вэ, бөөн мөнгө хурдан олох гэж Моюнкумын тал руу хэн явах вэ гэдгийг андахгүй олж харжээ. Авдийг ч тэгж олжээ.

	Авдий мөнгөгүйдсэндээ ч Кандаловын хэлснийг хүлээж авсан юм биш. Авдийн хувьд ч огт санаагүй, сэтгэл зовоосон юм болжээ. Ингагийн захидлыг аваад ийшээ ирсэн боловч цаадах нь эзгүй байв. Нэг их гутаж гунихын хэрэг байв уу, үгүй юү бүү мэд боловч Авдий сэтгэлээр унажээ. Онгоцонд суухын тулд Москва орж өдөржин хөөцөлдөж байж билет олоод, Алма-Ата орж тэндээсээ галт тэргээр иржээ. Хоёрхон өдөрт багтан ааг амьсгаагүй давхиж ирээд эмнэлгийн ойролцоох лабораторийн хашаан дахь жижиг байшингийн хаалгыг мөргөжээ. Цоожны нүхэнд Ингагийн зурвас байж байлаа. Галт тэрэгний буудлын шууданд өөрөө хүлээн авахаар захидал хийснийг аваарай гэж тэр зурваст бичжээ. Авдий шуудан тийш хөлийн хурд мэдэн харайлгав. Захидлыг түүнд тэр дор нь өглөө. Сэтгэл догдолсоор жижиг цэцэрлэгт орж вандан сандал дээр суугаад захидлыг уншвал 

	 

	«Авдий, хонгор минь, уучлаарай. 

	Ингэж зөрөх юм гэж мэдсэн бол чамайг наашаа гараагүй байхад чинь мэдэгдэх байлаа. Миний явуулсан цахилгаан утас чамайг замд гарчихсан хойно очих байх. Хуучин нөхөр минь Игорекийг авна гэж шүүхэд заргалдахаар гэнэт Жамбулд иржээ. Би Жамбул яаралтай орохоос болохгүй боллоо. Түүний тэгж ирэхийг би л өөрөө хийчих шиг боллоо. Сэтгэлдээ маш тохирсон хүнтэй амьдралаа шинээр эхлэх гэж байгаа гэдгээ илэн далангүй биччихсэн юм. Бид хүүхэдтэй болохоор түүнд үүнийгээ мэдэгдэх хэрэгтэй байлаа л даа. 

	Хайрт минь, ийм юм болсонд дахин уучлаарай. Энэ нь ч дээр болсон байж болзошгүй. Эрт орой хэзээ нэгэн цагт энэ асуудлыг шийдэх л болно шүү дээ. Ямааны мах халуун дээрээ гэгчээр эхэнд нь л нэг тийш болгосон нь дээр.

	Чамайг ирэхэд үүд цоожтой байх бий вий. Түлхүүрээ манай лаборант Саула Алимбаевад орхилоо. Их сайн хүн. Манай лабораторийг чи мэднэ шүү дээ. Түлхүүрийг түүнээс аваад манайд байж бай. Хүнийрхэж барих юмгүй, намайгаа хүлээж байгаарай. Алия амралтаа аваад явчихсан нь тоогүй, уг нь түүнтэй байвал чи уйдахгүй сэн. Алия чамайг их хүндэлдэг шүү дээ. Би долоо хоногоос хэтрэхгүй байх гэж бодно. Одоогоос замаа шулуутгахыг байдгаараа хичээнэ. Чамдаа Игорекийг үзүүлэх сэн гэж би ихэд хүснэм. Та хоёр бие биедээ сайн болно гэж бодож байна. Тэгээд халуун бүлээрээ сайхан амьдарна аа. Үүнийхээ өмнө манай аав ээжийнд очих гэж байснаараа очимз, чи тэдэнтэй танилц. Аавыг минь Федор Кузьмич, ээжийг минь Вероника Андреевна гэдэг. 

	Авдий, хайрт минь, бүү гутраарай, бүү уйтгарлаарай. Би бүх юмыг сайхан аялуулж зохицуулахыг хичээнэ.

	Инга чинь

	 

	Жич: Чи ажил тарсан хойно ирвэл Алимбаевагийнх Абайн гудамжны 41-д байдаг юм. Нөхрийг нь Даурбек Иксанович гэдэг юм» 

	 

	гэжээ.

	Авдий тэр захидлыг нэг амьсгаагаар уншиж орхиод бодлого болов. Ийм юм болно гэж огт санасангүй учир машид тулгамдав. Тэгээд түлхүүр авах гэж явсангүй, эхлээд энэ явдлыг жаал эргэцүүлэхээр хүлээх танхимд суув. Тэгснээ тээр болоод байж мэднэ гэж чемоданаа тээш хадгалах газар өгчхөөд цэцэрлэг рүү гарч, хэсэг суугаад танил эмнэлгийнхээ хажуугаар тэнэж, өртөө, хот хоёрыг холбосон, хүн бараг явдаггүй бүдэг жим олоод түүгээр цааш наашаа хөлхөв...

	Хээр талд намар орой болжээ. Сэрүүхэн байлаа. Хөхрөх алсад хурга бэлчих мэт хөвсгөр үүлс аравдугаар сарын цайвар тэнгэрт цагаарч, модны навчсаас тал нь тасарч унаад, хөл дор нь улайран хөглөрнө. Ногоог нь хураасан талбай бараантана. Жалпак-Сазын гудамжнаа хөл хөдөлгөөнгүй, уйтгартай байлаа. Агаарт аалзны шүлс цайвалзан байснаа гэнэт нүүрт ирж наалдана. Энэ бүхнийг харахад Авдийд уйтгартай байв. Уудам талын өнгө жавхааг үйлдвэрийнхээ сүр хүчээр дарах өртөөн дээр нижигнэх, хяхтнах чимээ үл тасарна, судас лугших мэт амьдрал зогсолтгүй үргэлжилнэ. Тоо томшгүй олон зам дээр галт тэрэг сэлгээ хийж, хүмүүс гүйлдэж, бүртгэх жижүүрүүд радиогоор хоолойгоо сөөтөл бархирна.

	Өнгөрсөн зуны тэр хэдэн өдөр, элч нарын явдал Авдийд бас л санагдав. Үүнийг бодох бүрийд гэмээ наманчлах л сэтгэлд нь орж ирнэ. Авдий бодох тусмаа гэмээ ухаарахыг аж төрөхийн туршлага арвижихын хэрээр лавширдаг ойлголт, хэр зэрэг хүн мөстэйн шинж, хүний оюуг ухааны олж авсан, бий болгосон, дэлгэрүүлж байдаг хэмжигдэхүүн гэж итгэх болжээ. Хүнээс өөр юу ч гэмших тавилангүй. Хүн оюун ухаантайн учир өөртөө мөнхөд, тасралтгүй санаа тавьж байдаг тул гэмшиж байгаа юм. Хазгай гишгэх буюу гэм хийгээд шийтгүүлэхдээ хүн заавал дотроо гэмшиж байх ёстой бөгөөд хэрвээ тэгж гэмшдэггүй хүнийг шийтгэж байгаа бол араатныг шийтгэснээс өөрцгүй.

	Авдий ингэж бодсоор галт тэрэгний буудал дээр эргэж ирэв. Нөгөө уцаар дэслэгч санаанд нь орж, намайг таних нь уу үгүй юү. Петруха, Ленька зэрэг анашагийн эрэлчдийн хувь заяа яагаа бол гэж сонирхмоор бодогдов. Ингэсэн нь өөр бас нэг учиртай. Тэнгэрийн хаяанаа аадрын үүл хуралдан байх мэт сэтгэлийг нь шаналган зовоож байгаа Ингагийн тухай бодлоо мартагнах гэж байдгаараа хичээв. Одоо тэр бээр өөрийн хамаг амьдрал, хойч ирээдүйгээ энэ л үүднээс харж, миний амьдрал алс холын Жамбулд болж байгаа явдлаас шалтгаална гэж боджээ. Нэгэнт эндээс яаж ч чадахгүй болохоор үүнийг бодох хэрэггүй, энэ бодлоо аль болох мартах хэрэгтэй.

	Гэвч бухимдуу дэслэгч байсангүй. Авдийг сэргийлэхийн өрөөний хаалгыг тогшиход нэг сэргийлэгч хүрч ирээд:

	— Юу гэж явна? гэж асуув.

	— За, нэг дэслэгчтэй уулзах гэсэн юм гэж Авдий тайлбарлаж байхдаа тэр дэслэгчтэй уулзах гэсэн нь бүтэхгүй нь гэдгийг ойлгожээ.

	— Хэн гэдэг юм бол? Манайд дэслэгч олон доо.

	— Харла гэж, овог нэрийг нь мэдэхгүй юм аа, харвал дор нь танина.

	— Та яах гэсэн юм?

	— Юу гэх юм дээ, жаахан хууч хөөрөх гэсэн юм.

	Сэргийлэгч түүнийг сонирхсон янзтай харж:

	— Та ор л доо, дэслэгч тань байж магадгүй гэв.

	Гэвч өрөөнд ширээний ард утасны дэргэд энэ удаа танихгүй хүн суугаад нэг хүнтэй ярилцаж байлаа. Авдий уучлал эрээд гарав. Гарахдаа баригдсан хэрэгтнүүдийн сууж байсан төмөр торыг хяламхийн харав. Энэ удаа тор хоосон байлаа.

	Авдий хэчнээн бодохгүй байх гэж хичээсэн боловч Инга яаж байгаа бол гэсэн бодол сэтгэлээс нь гарсангүй. Авдий Ингагийн орхисон түлхүүрийг авахаар явахгүй л байлаа. Ингагийн эзгүй байшинд гав ганцаараа байхад элдэв юм бодож, шар махтайгаа хатахын нэмэр, улам ганцаардан зовохын нэмэр. Ингагийн яаж яваа, хэзээ ирэхийг мэдсэн бол галт тэрэгний буудал дээр хүлээж болох сон. Авдий Жамбулд одоо юу болж байгаа хийгээд хайрт хүүхэнд нь ямар хэцүү байгааг төсөөлөх гэж оролдов. Гэтэл өөрөө ямар ч тус хүргэж чадахгүй байдаг. Эцэг эх нь хүүхдийг төрсөн эцгээс нь хөндийрүүлж болохгүй, нөхөртэйгөө эвлэр гэвэл яана. Ийм юм болохыг байг гэхийн газаргүй, тэгвэл ирсэн замаараа сурсан дуугаа дуулаад далдрахаас өөр арга үгүй. Хошуучаас доошгүй цолтой, дүрэмт хувцас өмсөж, погоон зүүсэн шижигнэсэн залуу нисэгч Авдийн нүдэнд тодхон буув. Түүний дэргэд Авдий хөөрхийлөлтэй амьтан харагдаж таарна. Инга хэргэм цол, гял цал өнгөнд болохгүй гэж Авдий итгэж байвч юмыг яаж мэдэх вэ, эцэг эх нь тодорхой эрхэлсэн ажилгүй хачин хүнийг хүргэнээ болгосноос Игорь хүүгийн эцэг цэргийн нисэгчийг хүргэнээ хэвээр байлгасан нь дээр гэх ч юм бил үү?

	Оройхон болов. Гадаа харанхуй болмогц Авдийн дотор бүр ч харанхуйлав. Батганын хошуу багтахгүй хүн амьтан дүүрэн буудлын танхимд бүдэгхэн гэрэлтэй, бүгчим халуун, тамхины утаа суунаглан байх агаад Авдий санаа сэтгэлээр бүр уначхав. Харанхуй дүнсгэр ой дотор гав ганцаараа яваа мэт. Намрын салхинаа модны орой шуугьж, удахгүй их цас унаж, ой модыг хүйгээр нь, Авдийг зогсоогоор нь дарж, бүх юм цасан дор ороод онхи мартагдана... 

	Авдийд үхмээр бодогдоно. Инга эргэж ирэхгүй буюу ирсэн ч ганцаараа ирэлгүй, юм хум, ном дэвтрээ авч цэргийн нисэгчтэйгээ явахаар ирлээ гэдгийг яг энэ үед мэдвэл бодож цөхөх юмгүйгээр дайралдсан галт тэргэн доогуур орчих байлаа...

	Орой болсон хойно, энэ зовуурьтай цагт Обер-Кандалов моюнкумын авд тохирох хүн хайж яваад Авдийг галт тэрэгний буудлаас олжээ. Обер-Кандалов гярхай байж, ямар ч атугай Авдийн сэтгэл үймэрч, байж суух газраа олж ядан байгааг баараггүй мэджээ. Обер-Кандаловын Моюнкумын тал руу хоёр гурван өдөр ухасхийж, олз омог ихтэй юм хийж мөнгө олох уу гэхэд нь Авдий уухайн тас зөвшөөрчээ. Ганцаардан, хий хүлээн тарчилж суухгүй л бол яасан ч хамаагүй байв. Түүнийг Моюнкумаас мөнгө олчихсон буцаж ирэхэд Инга ч ирж, хайртай түүнтэйгээ үүрд хамт байх нь уу (тэгвэл ямар аз бил ээ!) эсвэл мөрөө хөөн, тэр бүхнийг гэтлэн давах хэрэгтэй болох нь уу гэдэг нь мэдэгдэх биз... Гэвч битгий л тийм юм болоосой гэж залбирлаа...

	Тэр орой Обер-Кандалов Авдийг гал унтраах газрын байранд аваачиж, сул орон дээр унтуулав.

	Маргааш өглөө нь бүх багаараа машины цуваатай Моюнкумын тал руу анд мордлоо. Зугаатай ажилд явлаа.

	Одоо Обер-Кандалов, Мишаш, Кепа, Гамлет-Галкин, Уугуул-Узюкбай гэсэн таван архаг архичин Авдийг шүүж байлаа. Тодруулан хэлбэл, Гамлет-Галкин, Уугуул-Узюкбай хоёр дэргэд нь л зогсож эрүүдэн шүүж байгаа гурвыг зөөлрүүлэх гэж өрөвдөлтэйгөөр хулчганан оролдож байлаа.

	Үдэш нь Авдий нөгөө вагонд авирласан шигээ туйлсан учир тэгж гэсгээлгэх болсон юм санжээ. Моюнкумын бөхөнг хядаж байгаад хирдхийн цочсон тэр бээр энэ яргыг даруй зогсоохыг шаардаж, араатан шиг болсон анчдыг гэмээ наманчилж, Тэнгэрт мөргө гэж уриалж, Гамлет-Галкин, Узюкбай хоёрыг надтай нийлээч гэж ухуулж, тэгээд гурвуул Обер-Кандалов, түүний гар хөл бологсдыг орхиж, энэ аюултай юмнаас сэрэмжилбэл зохилтойг хэлж, Тэнгэр, Хамаг буяны цогцыг хайрлагч Бүтээгч Тэнгэрийг л дор бүрдээ бодож, Тэнгэрийн цаглашгүй ивээлд сүсэлж, хүний шим ертөнцийг сүйтгэж, шившиг булайг үйлдэж байгаагийн өмнөөс өршөөл гуйн мөргөе, учир нь гагцхүү гэмээ үнэнхүү ухаарвал хилэнц нь нимгэрнэ гэж ятгажээ.

	Авдий хашхирч, гараа сарвагануулж бузар булайг тонилгож, нүглээ наманчлахын тулд намайг дага гэж дууджээ.

	Ингэж ганиран байхдаа их л хөгийн, инээдэмтэй харагдаж, галав юүлэхийг зөгнөсөн мэт чарлан орилж, цамнан харайлгаж дээ. Бүх юм тамын орон руу хийсэж яваа шиг, галт ангал руу нисэж байх шиг бодогдсон байна.

	Амархан олз олох гэж энд ирэгсдийг Тэнгэрт даатгах гэжээ... Моюнкумын хээр талын уудамд туучиж яваа алан хядах аварга хүч, энэхүү механикжсан юунд ч дийлдэшгүй хүчийг зогсоох гэжээ...

	Чингэж санашгүй юманд санаархжээ...

	Тэгтэл Мишашийн саналаар Авдийг олсоор хүлээд машины тэвш дээр алагдсан бөхөнгүүдийн дээрээс чулуудчихжээ.

	— Цус минь, наанаа хэвтэж бай. Бөхөнгийн заар жаахан үнэрлээдэх! гэж Мишаш хоолойгоо шахан хашхирснаа, — Ингээд Тэнгэрээ дуудаж бай! Цус, тэр Тэнгэр чинь дуулаад дээд тивээс бууж ирж магадгүй... гэж даажигнав.

	Шөнө болж Моюнкумын хээр талын дээр саран мандлаа. Энэ талд цуст хоморго болж, бүх амьд амьтан, тэр ч байтугай чоно хүртэл ертөнц мөхөхийг нүдээр үзжээ.

	Тэр өдөр эз нь хатгаад Моюнкумд ирсэн Авдийгаас бусад яргачин санаа нийлэн баяр хөөр болж байлаа.

	Авдийн шүүлгэх гэж байгаагийн учир тэр...

	 

	 

	Мишаш, Кепа хоёр Авдийг тэвшнээс татан буулгаад Оберын дэргэд чирч гулдран аваачаад, хүчээр сөхрүүлэн суулгав. Обер-Кандалов цувныхаа хуниралдсан хормойг яран, ажлын хар өмссөн хөлөө алцайхаараа алцайчхаад, хоосон хайрцаг сандайлан сууж байлаа. Машины жижиг чийдэнгийн гэрэлд тэр учиргүй том, туйлгүй сүртэй харагдах ажээ. Бөхөнгийн шарсан махны үнэр ханхалсаар байгаа түүдгийн дэргэд Гамлет-Галкин, Уугуул Узюкбай хоёр бөгцийн сууж байв. Тэр хоёр нэлээн халамцуу байгаа учир Авдийг Обер яаж шүүх нь вэ гэдгийг хүлээн маасайтал инээмсэглэж, биесээ нудчин, нүдээ ирмэлцэн, шивэр авир гэж байлаа.

	Обер, өвдөглөн сөхөрсөн Авдийг жигшин хараад:

	— За яав? Юу болов? гэж асуув.

	— Гарын хүлээс тайлаадах гэж Авдий хэлэв.

	— Гарын хүлээс ээ? Яагаад гар чинь хүлээстэй байдаг билээ, үүнийг чи бодов уу? Самуун дэгдээгч, хуйвалдаан гаргагч, үймээн өдөөгч, хэв журам, сахилга батыг зөрчигчийн гарыг хүлдэг юм шүү дээ! Хэв журам зөрчигчдийг, сонсов уу?

	Авдий дуугарсангүй.

	— За яах вэ, чиний хүлээсийг тайлаад үзье. Чиний байдлыг харъя гэж Обер зөөлөн сэтгэл гаргаад, — Алив, гарынх нь хүлээсийг тайлаадах, гар нь одоо энэнд хэрэг болно гэж тушаав.

	Мишаш Авдийн хүлээсийг тайлах зуураа:

	— Үхсэнээ хийж тайлж байгаа юм, цусаар урс. Ийм юмнуудыг нохойн гөлөг шиг усанд живүүлж байвал таарна. Ийм муусайнуудын хосыг нь алд дэлэм цувиад шороонд булж байвал таарна гэж дургүйхэн бувтнажээ.

	Авдий мөнөөх хүлээсийг тайлсан хойно л гар, мөрнийхөө чилж бадайрсныг мэдэв.

	— За чиний гуйснаар болголоо. Чамд боломж байна. Эхлээд үүнийг дугтарчих! гэж Обер-Кандалов хэлээд аягатай архи сарвайв.

	— Үгүй ээ, би уухгүй гэж Авдий тас зөрөв.

	— Май цацаж үх! Муу үхээр! гээд Обер аягатай архиа нүүр лүү нь цацаж орхивол цочсондоо босон харайв. Гэвч Мишаш, Кепа хоёр түүнийг газарт даран унав.

	— Адарна гэнэ ээ, муу цус, уулгана даа. Ийм юмнуудыг живүүлж байвал таарна гэж би хэлээгүй юү! Обер, алив, дахиад архи хийгээдэх. Ам руу нь цутгачихъя, уудаггүй юм бол нохой шиг хэмх цохиод хая.

	Мишашийн барьсан шилэн аяганы амсар Авдийн нүүрийг зүсэв. Архи, цус хоёрт цацсан Авдий булт үсэрч, хөл гараа зэрэг сарвалзуулан биеэ хамгаалав.

	Гамлет-Галкин ноцолдогсдыг тойрон гүйж:

	— Та минь ээ, боль, наадахаа орхи, уухаа байна л биз, өөрсдөө ууя гэж гонгинов. 

	Узюкбай машины цаагуур годхийн ороод, уугаагүй архи өчнөөн байгаа болохоор эндээ байх уу, эсвэл энэ гайтай юмнаас шалавхан холдох уу гэж шийдэж ядан тэднийг бөгтгөнөн харж байв... Гагцхүү Обер Кандалов л хаан ширээнд залран байх шиг хайрцаг дээрээ морилж, циркийн тоглолт үзэж байгаа юм шиг тэднийг харж байлаа.

	Гамлет-Галкин Обер луу гүйж очоод:

	— Обер оо, найз минь, энийг болиул, алчих юм бол хэрэг төвөгт орно шүү дээ гэсэнд цаадах нь,

	— Хэрэгт орох оо! гэж ихэмсгээр дуугараад, — Моюнкумд хэрэг тасалдаг шүүх хаана байна? Энд шүүх би биеэрээ байна, яасан ийснийг хожим хэн нотлох юм? гэв.

	Авдий ухаан алдаж хөл дор нь унахад нөгөө хоёр өшиглөсөөр л байв. 

	Хамгийн сүүлд Инга л сэтгэлд нь оров. Тэр минь яадаг бол, хэн ч хэзээ ч над шигээр түүнд тэгж халуун хайртай болохгүй дээ гэж бодоод орхилоо.

	Авдийн чих дүлийрч, нүд бүрэлзэж, саарал гичий чоно халуун зунаар олст талд дээгүүр нь харайж гардаг нөгөө чоно яагаад ч юм үзэгдэх шиг болов...

	— Гичий чоно минь, амь авраарай гэж Авдий гэнэт хэлчхэв.

	Акбара, Ташчайнар хоёр тэр шөнө хүн эзлээд байсан үүрэндээ ойртож явааг Авдий зөнгөөрөө мэдсэн юм шиг болжээ. Хоёр араатан дассан үүрэндээ татагдаж, хүмүүс хонхрыг орхиод явсан байх гэж горьдон буцаж иржээ...

	Гэвч хүглэгэр том ачааны машин нөгөө л газраа аймаар харлан харагдаж, тэндээс хүн хашхиралдах, ноцолдох, өшиглөх чимээ дуулдаж байлаа.

	Хоёр чоно дахиад л талын зүг эргэв. Эцэж ядарсан, яс амрахын заяагүй тэр хоёр толгой хандсан зүгтээ мухар сохроор явж өгөв... Хүн тэднийг өдөр ч, шөнө ч амар заяа үзүүлэх учиргүй байжээ... Тэд аяархан гэлдэрч, сүүлээ хавчин явах нь сарны саруулд бөртөлзөн харагдана...

	Авдийг гэсгээсээр, тодруулан хэлбэл дур мэдэн шийтгэсээр байлаа. Мал болтлоо согтсон хоморгынхон, цээрлэгдэж байгаа Авдийг нударгалуулаад унахдаа дахин өндийх гэхээ бараг болиод байгааг анзаарсангүй.

	— Муу шаарны лам босох уу, үгүй юү гэж Мишаш, Кепа хоёр хараал тавин, хар тэнхээгээрээ ээлжлэн өшиглөнө. Авдий аяархан гиншихээс өөр дуу гарахаа больжээ. Арслан барс шиг догширсон Обер-Кандалов хүүдийтэй юм шиг шалхганасан Авдийн шилэн дээрээс нь өргөж, хэлж байгаа үгэндээ бүр ч уурлан:

	— Муу новш, чи биднийг Тэнгэрээр далайлгаж, сүрдүүлж, бидний нүдийг Тэнгэрээр таглах гэв үү, муу хорт могой! Биднийг айлгана гэж санасны гарз, бид тэгдэг нь биш, муу нохой. Чи өөрөө хэн юм? Бид энд улсын даалгавар биелүүлж явна, муу нохой, чи төлөвлөгөөг, мужийг эсэргүүцэж байна, тэгэхлээр новш минь, чи ард түмний дайсан, мэдэв үү. Тийм дайсан, хорлон сүйтгэгч нарт газар дээр гишгэх мөр байхгүй! «Бидэнтэй хамт явахгүй бол бидний дайсан мөн» гэж Сталин хэлсэн. Ард түмний дайсныг үндэс язгуураар нь устгах хэрэгтэй! Өөгшүүлж ивээж үл болно. Дайсан бууж өгөхгүй бол даран сөнөөдөг номтой. Цэрэгт ийм ухуулга явуулбал буудан алдаг юм. Нэгд ийм байна! Аливаа бузар амьтдаас газар нутгаа ариутгах хэрэгтэй. Аа, сүмийн оготно, чи яалаа? Ажил тасалдуулах гээ биз дээ? Даалгавар тасалдуулах гээ биз дээ! Биднийг сүмд аваачих гээ биз дээ! Муу зулбадас чамайг ардын дайсны чинь хувьд нухаж орхиход надад баярлалаа л гэнэ. Чи империализмын тагнуул юм чинь, хорт могой! Сталин байхгүй болохоор чамайг хазаарлах юм байхгүй гэж бод оо юу!? Лам нохой, чи сөгд. Одоо би чамдаа хумсгүй бар. Тэнгэрээсээ няц, тэгэхгүй бол новш минь, хохь чинь шүү! гэж агсрав.

	Авдийг сөхөрч сууж чадсангүй унасанд дахин өндийлгөв.

	— Хариул, муу нохой. Тэнгэрээсээ няц. Тэнгэр байхгүй гээ! гэж Обер-Кандалов зандрав.

	— Тэнгэр бий! гээд Авдий сулхан ёолов.

	— Уухай, тийм бий! Би хэлээгүй юү, чи наадхыгаа гэж байдаг, гэтэл наадах чинь чамайг дамшиглаж байдаг гэж Мишаш могойд хатгуулсан мэт хашхирлаа.

	Обер-Кандалов ууртаа багтран Авдийг шилэн хүзүүн дээрээс нь сэгсчин:

	— Тэнгэрийг шүтэгч минь, чамайг бид насандаа мартахааргүй болгож өгье. Тэр мод руу наадхыгаа аваад оч, муу могойг модонд өлгөчихье. Тэгээд доор нь түүдэг асаая. Жаахан дулаацаг! гэж хашхирав.

	Авдийг хонхрын захад сүглийн байгаа тахир заг руу хамсан чирэв.

	— Олс аваад ир, гэж Кандалов Кепад тушаав.

	Цаадах нь машины бүхээг рүү харайлгав.

	— Хөөе, та нар! Узюкбай, эндхийн эзэн гуай, эхийгээ алмар чамайг, хөөе жүжигчин шаар аа, юунд дөлж зогсоод байна! Аль вэ, ирээд элбэлц! Хамжилцахгүй бол чинь архи амсуулахгүй шүү! гэж Обер-Кандалов гавихгүй архичдыг айлгахад, цаадуул нь золгүй Авдийг дүүжлэхээр ухаан зулаггүй харайлгав.

	Танхай авир том уршиг тарихаар болж ирэв. Тааруухан тоглоом тамтаггүй шоглоом болох дээрээ тулав.

	— Энэ өмхий талд загалмай, хадаас хоёр байхгүй нь л муу байна, цусаар тээглэ! Ээ цус гэж, тун тоогүй гэж Мишаш харамсан, загийн мөчир тасхийтэл нь хугалж 

	— Тэгвэл ёстой догь байх сан! Үүнийг цовдлохгүй юу! гэв.

	— Аа, үхсэн, яах юм, олсоор л хүлчихнэ биз. Хадааснаас ер дордохгүй гэж Обер-Кандалов ухаан сийлж, — Гар хөлөөс нь мэлхий шиг тэлээд, хөдлөхөөргүй бариад хүлчихье! Өглөө болтол дүүжлээстэй байж, Тэнгэр бий юү, үгүй юү гэж сайн бодог! Би энэ муу асман ламыг голд нь ортол элдүүрийг нь хангаад өгнө, гайгүй. Цэрэгт би үүнээс цаадхыг нь сургаж явсан юм. Алив, хүүхдүүд ээ, дараад ав, бариад ав! Тэр мөчир өөд өргө, дээшхэн нь, дээшхэн нь! Гарыг нь нааш нь, хөлийг нь цааш нь тат! гэж зааварлаж байлаа.

	Эсэргүүцэх тэнхэлгүй болсон Авдийг тэд гялавхийн хүлж орхив. Махир загт гар хөлөө олсоор хүлүүлсэн тэр хатаах гэж тэлэн дэлгэсэн арьс шиг харагдана. Авдийд тэдний хараах, ярих дуу дуулдаж байсан боловч их хол гарч байх шиг байлаа. Шаналсандаа тамир нь барагджээ. Гэдэс, элэг дүүрээгээр нь тэсэхийн аргагүй хатгуулж, бүсэлхийгээр нь нэг юм хугарсан буюу тасарсан юм шиг байхын эцэсгүй өвдөнө. Авдийн тэнхэл аажмаар алдарч байв. Тамлагч согтуучууд хөл дор нь гал асаах гэж дэмий л оролдож байгаад ч сэтгэл зовохоо больжээ. Түүний хувьд яасан ч ялгалгүй болжээ. Гэвч гал асаж өгсөнгүй, өчигдрийн унасан цаснаас чийг авсан өвс, гишүү авалцаж өгсөнгүй... Бензин цацчих санаа хэний нь ч толгойд орсонгүй. Авдий ногооны газрын өлзийхүү мэт өлгөөтэй байгаа нь л тэдэнд хүрэлцээтэй байв. 

	Түүнийг нэг харахад дүүжлээстэй ч юм шиг, нэг харахад цовдлоотой ч юм шиг байхад нь тэд машид хөгжин баясаж байлаа. Обер-Кандалов бүр ч хөхиж байв. Талд дүүжлүүлсэн ганц хүн байх юу ч биш. Түүнээс хавьгүй илүү сэтгэл булаам, сонирхол татам дүр зураг сэтгэлд нь бууж байжээ.

	— Хэнбугайг ч гэсэн ингээд тавьчихна гэдгийг ходоодныхоо мухарт санаж авцгаа! гэж загт хүлүүлсэн Авдий руу дохин заагаад, — Бидний замд хөндөлссөн бүхнийг өлгөөд, хэлийг нь унжуулж орхино. Бидний өмнөөс эсэргүүцсэн бүгдийг толгой дараалан дүүжилж, дэлхийн бөмбөрцгийг бүслүүр мэт ганцхан урт дүүжлүүрээр ороох сон, тэгвэл бидний өөдөөс цор цор гэж дуугарах хүнгүй болж, өмнө минь цөмөөрөө модойтол зогсож байх болно... За, комиссарууд аа, яадаг юм, дахиад тууцгаая... гэлээ.

	Цаадуул нь Оберын амыг даган, машин руу шуугилдан хөдөлж, Обер өөрөөс нь өөр хүн мэдэхгүй нэгэн дуу дуулж гарав.

	 

	Галифийт өмдөө өмсөн

	Гар буугаа зүүцгээе

	Хэг хоёр, хэг хоёр...

	 

	Улаан зээрд болсон «найз комиссар» нар нь «хэг хоёр, хэг хоёр» гэж түрэн хоёр шил архи тойруулан амаар нь ууцгаав.

	Хэсэг зуур болоод машины гэрэл асаж, мотор хүржигнэснээ машин эргээд аяархан явав. Хав харанхуй чив чимээгүй боллоо. 

	Модонд хүлээстэй Авдий л энэ хорвоод орь ганцаараа үлдлээ. Цээжээр нь хатгуулж, нүдүүлж нүдүүлчихсэн элэг дүүрээ нь ухаан тавьтал тэсвэрлэшгүй өвдөнө. Хаврын үерээр жижиг арал усан дор далдрах мэт ухаан нь алдагдана. «Окад байдаг арал минь... Багш та минь, таныг хэн аварна даа?» гэж хамгийн сүүлд сэтгэлд нь зурсхийжээ. Энэ нь түүний сүүлчийн бодол байлаа...

	Энэ насандаа ус уух тоо нь гүйцжээ...

	Их ус, элчилгүй нэлийсэн их усны мандал гал нь бөхсөөр байгаа нүдэнд нь үзэгдэв. Ус чимээгүйхэн бургилж, хаанаас ч юм, хаашаа ч юм бүү мэд шуурах явган шуурга мэт цагаан давлагаан чимээгүйхэн хуйларна. Тэр чимээгүй давлах далайн тэртээ сүүмийн байх эрэгт, усны дээгүүр нэгэн хүний бараа бүдэг бадагхан харагдана. Авдий тэр хүнийг танив. Энэ бол гонир аав нь байлаа. Гэнэт өөрийнх нь хүүхэд насны дуу цангинаж, гэртээ, багадаа хуучин төгөлдөр хуурын дэргэд зогсоод живж үрэгдсэн хөлгийн тухай дуртай залбирлыг нь эцэгтээ уншиж өгч байх шиг, гэвч одоо эцэг хүү хоёр асар хол байгаа учир хүүхэд цагийн нь дуу дэлхийн уудамд цангинан түгж байх мэт болов...

	Үүр шөнө хагацсан ч... ертөнц хараахан нойрссоор байна.

	 

	...Энэлэн зовогч, Ерөөл бэлгэт, Үнэнийг соёрхогч Та салахгүй үглэн улиглаж байгааг минь нигүүлсэж хайрла. Амин хувийн ашиг харсандаа мөргөн гуйж байгаа бус аа. Хорвоогийн сайхныг эдлэх, нас уртсахын алиныг ч гэж гуйхгүй. Харин хүний сүнсийг даатган мөргөхөө болихгүй ээ. Бүгдийг өршөөн соёрхогч Та биднийгээ мунхаг харанхуйгаас гэтэлгэж хайрла, ертөнц дээр буян нүгэл зэрэгцэн байдгаар биеэ цагаатгадгийг минь болиулж хайрла. Хүмүүн төрөлхтний оюуны амыг нээгдүүлж өгөөч. Өөрийнхөө төлөө би ам ангайж зүрхлэхгүй ээ. Би халуун тамд шатдаг ч бай, оёоргүй тамд унадаг ч бай, ер нь яаж ч эцэслэлээ гэсэн ийм л тавилантай байж дээ гэж бодно. Нүдэнд үл үзэгдэгч, Гарт үл баригдагч Бүтээгч Тэнгэр та л бидэнд хувь төөргийг минь оноох билээ.

	Нэг л юмыг гуйн мөргөе. Үүнээс өөр гуйх эрхэм юм гэж надад үгүй ээ...

	Эх болсон дэлхий маань сансар орчлонд Тань тогтоосон жамаар эргэн, өдөр шөнө хоёр ээлжлэн байгаа цагт тэр хөлгийг зорьсон зүгтээ хөвж явдаг болгон бүтэшгүй юмыг бүтээж хайрлаач. Тэр хөлөг үл халагдах харуулд гарч, бууныхаа амыг эгнэгт бүтээж, далай тэнгисээр аялан хөвж, их давлагаан хитгийг нь цохиж, нижигнэн нүргэлэх чимээ ашид сонстож байг аа. Далайн цацарсан ус тэр хөлгийг шаагин орох хур шиг угааж ууршимтгай шорвог чийг нь дэгдэж байг аа. Тавцангийн чахрах, хөлгийн хэвэл дэх хөдөлгүүрийн нүргэлэх, аясын салхиар хөлгийн араас даган нисэлдэх цахлайн хашхиралдах сонстож байг аа. Тэр хөлөг хэзээ ч хүрэхийн тавилангүй боловч холхи далайн эрэгт байгаа гэрэлт хотыг тэмцсээр байг аа... Хутаг орштугай!

	 

	Дуу нь улам намдаж, улам холдсоор байлаа. Авдийн уйлах дуу нь далай дээгүүр түгж байхыг өөрөө сонсов...

	Элчилгүй уудам Моюнкумын хээр талд сүү шиг саруулхан шөнө болж, заг модонд тэлээстэй хүний бараа л хөдөлгөөнгүй бөртийн байлаа. Тэр хүн өөдөө дүүлэн нисэх гэж байгаад буудуулан мөчир дээр ойчсон жигүүр дэлгээстэй юм шувууны байдалтай.

	Эндээс хагас мод хэртэй газар талд брезент бүтээлэгтэй өнөөх цэргийн газрын том тэрэг зогсож тэвш дээр нь Обер-Кандаловынхан хар хэргээ хийчхээд, алагдсан бөхөн дээр, өмхий бөөлжсөндөө хутгалдан ундуй сундуй унтаж байлаа. Тэдний хамраа сэтэртэл хурхирах нь дуулдана. Тэд Авдийг шөнө ганцаарыг нь орхин хашраахаар зайлж явсан нь тэр ажээ. Биднийг байхгүй бол юу ч биш гэдгээ ухаарч, Тэнгэр хэмээн зүтгэхээ болиод хүч чадлыг биширдэг болно гэж бодсон юм санжээ.

	Жүжигчин асан Гамлет-Галкин архийг залгин залгилсаар бүр амтыг нь мэдэхээ больсон хойноо Авдийг тэгж шийтгэх санаа олжээ. Тэр бээр Обер-Кандаловт сайн хүн болох гэсэн нь тэр аж.

	— Энэ муу Тэнгэр шүтэгч сайн айг. Модонд хүлээд бүрмөсөн яваад өглөө гэж бодог. Хойноос гүйх гэнэ, тэгнэ байх аа бас! гэж тэр хэлжээ.

	Өглөө гэгээ орохын алдад чоно үүрлэж байсан газар луу хянуурхан дөхөв. Шөнийн дотор гэдэс нь хонхойсон Акбара түрүүлж занхгар Ташчайнар араас нь дүнсгэрхэн догонцоно. Хүмүүс шөнө хаашаа ч юм яваад хуучин үүрнийх нь дэргэд хэн ч байхгүй байв. Гэвч хоёр араатан маш хянамгай явж байсныг нь үлгэрлэвээс мина тавьсан талбайгаар л ингэж явдаг байх гэмээр. Түүдэг талын нурам, хоосон лааз, хагархай шил, одоо болтол хачин үнэр сэнгэнэсээр байх хоосон лонх хааяагүй хөглөрч, машины мөрт шингэсэн бохогт, төмрийн содон үнэр ханх тавин, нэг л эвгүй, тойрч явмаар юм алхам тутамд нь дайралдаж байлаа. Бохиртож бузартсан энэ газрыг хоёр чоно бүрмөсөн орхихоос аргагүй болж, хонхрын захаар явж байснаа Акбара гэнэт хүн харангуутаа эргэж цовхроод, таг дороо зогсов. Түүнээс хоёр алхмын зайтай газарт загийн мөчирт гараа алдалж, толгойгоо унжуулсан хүн дүүжлээстэй байлаа. Акбара бут руу шургаж, Ташчайнар ч араас нь ухасхийв. Модон дээрх хүн хөдөлсөнгүй. Салхинд хувхай гишүү исгэрч, цайвар дух руу нь унжсан үс нь сэрвэлзэнэ. Акбара газарт наалдан нум мэт хөвчирч үсрэхээр зэхэв. Өмнө нь хамгийн аймшигтай амьтан, тэдэнд гай зовлон таригч, атаат дайсан болсон хүн байж байна. Акбара хилэн бадарч, дүүлэн үсэрч, багалзуурт нь соёогоо шигтгэх гэж ялихгүй ухран хүчээ авч байтлаа гэнэт тэр хүнийг танив. Энэ хүнийг хаана үзлээ? Өө тийм, энэ зун бэлтрэгтэйгээ согтуу өвс үнэрлэх гэж явахад дайралдсан нөгөө хачин хүн байна. Зуны тэр өдөр яаж явсан нь, бэлтрэг нь энэ хүнтэй яаж тоглож байсан нь, айсандаа толгойгоо тэврээд доош суухад нь энэ хүнийг барилгүй дээгүүр нь харайж гарсан нь тэрхэн зуур санагдав. Арчаа байхгүй, чармаа нүцгэн энэ хүний нүд айн бүлтгэнэж байсан нь, тэгснээ ухаан жолоогүй эргээд чавхадсан нь бодогдов...

	Одоо энэ хүн намхан загаас мөчирт хавчуулсан шувуу шиг хачин гэгч нь дүүжлээстэй байна. Гичий чоно энэ хүний үхсэн, амьдыг мэдсэнгүй. Энэ хүн хөдлөхгүй, дуу гарахгүй, толгой нь хажуу тийшээ санжиж, завжнаас нь цус савиран урсана. Ташчайнар дүүжлээстэй хүн рүү үсрэх гэсэн боловч Акбара түүнийг түлхэж орхив. Акбара ойртож цовдлуулсан хүний царайг ширтсэнээ аяархан гийнав. Энэ зуны бэлтрэг нь үрэгдлээ. Моюнкумын бүх амьдрал сүйдлээ. Хэндээ уйлж дотроо онгойлгож авах билээ. Энэ хүн түүнд тус болохгүй, өөрөө өнгөрдгийн даваан дээр байгаа боловч арай амь тавиагүй байжээ. Хүн зовхио арайхийн нээж, гийнан байгаа гичий чононд:

	— Чи ирээ юү... гэж аяархан шинэв. Тэгснээ толгой нь намсхийн санжив.

	Энэ үед машины чимээ гарч, цэргийн том тэрэг талд үзэгдлээ. Машин бүхээгийнхээ шилийг бүдэгхэн гялбуулсаар томрон айсуй. Обер-Кандаловынхан ялт хэрэг хийсэн газраа буцаж ирж байгаа нь тэр байлаа.

	Чоно сааталгүй цаашаа шогшсоноо эргэж ч харсангүй улам хурдлан Моюнкумын чоно моюнкумынхаа их хээр талаас үүрд эчлээ...

	 

	* * *

	 

	Акбара, Ташчайнар хоёр Алдаш нуурын шагшуургад жил тойров. Тэнд хамгийн олон үр төл гаргаж, таван бэлтрэгтэй боллоо. Бэлтрэг нь овоо торниж байтал дахиад гай дайрч, зэгс шатав. Энэ нутагт байгаа хүдрийн ил уурхай тийш зам тавьж, зэгсийг шатаах хэрэг гарчээ. Алдаш нуурыг тойрсон олон зуун, мянган га эртний зэгсийг тийнхүү устгалаа. Дайны дараагаар энэ нутагт ховор түүхий эдийн том орд нээжээ. Талд, нэргүй асар том үйлдвэр босов. Нэгэнт ховор түүхий эд олдож байгаа болохоор хулс зэгс шатах, хосгүй сайхан нуур ширгэх юу ч биш. Үүний тулд дэлхийн бөмбөрцгийн доторхыг уудлаад амтат гуаны хальс шиг болгосон ч болох ажээ.

	Эхлээд зэгсэн шагшуургын дээгүүр онгоц шүргэх шахам нисэцгээж, зэгсийг нэг зэрэг асаахын тулд агаараас шатдаг бодис цацжээ.

	Шөнө дунд зэгсэнд гал авалцуулав. Шатамхай бодис цацсан шагшуурга дарь авалцах мэт дүрэлзэж, ширэнгэ ойгоос ч хавьгүй хүчтэй бөгөөд сүртэй шатав. Галын дөл тэнгэр тултал өрвөлзөж, утаа униар өвөл цагийн манан мэтээр талыг битүү бүрхэв.

	Хэншүү үнэртэж, олон газар гал авалцмагц л чоно бэлтрэгээ авч гарах гэж шагшуурга дундуур цааш нааш сандран гүйлдэв. Шилэн дээрээс нь зуугаад ийш тийш зөөв. Алдаш нуурын шагшуургад галав юүллээ. Нуурын дээгүүр шувууд бөөн бөөнөөрөө нисэж, сандран дуугарах нь талын дээгүүр олон мод газар цуурайтаж байлаа. Үеийн үед зэгсэнд байж ирсэн бодонгоос эхлээд могой хүртэл бүх амьтан сандран үймэв. Хоёр чоно ч ялгаа байсангүй. Гал тал талаас шажигнан ойртож байлаа. Гагцхүү ус гаталбал амь гарч болох байв. Акбара, Ташчайнар хоёр гурван бэлтрэгээ галын дунд орхиод хоёрыг нь зуугаад, тохойг сэлэн гарч амийг нь аврах гэж оролдлоо. Чононууд хоёр бэлтрэгээ хэчнээн дээр зууж явах гэж хичээсэн боловч цаад эрэгт гарахад тэр хоёр нь нэгэнт цацаж үхсэн байлаа.

	Акбара, Ташчайнар хоёр шинэ нутаг дахиад л хайв. Энэ удаа тэр хоёр хангайг зорилоо. Уулыг аминд нь орох цорын ганц газар гэж тэд зөнгөөрөө мэджээ.

	Чононууд нуурыг орхин удтал яваад эргэн харахад нь хүний тавьсан түймрийн утаа тэнгэрийн хаяанд хөшиглөсөөр байжээ. Курдайн өндөрлөгийг дайран гарч, шөнө чийдэн гялалзуулсан машин давхих их замыг хэд хэд хөндлөн гарахад тэрхүү гялав цалавхийн гүйх талаас аймшигтай юм гэж тэдэнд байсангүй. Курдайгаас цааш гараад Ак-Тюзын ууланд очсон боловч тэнд бас л аюултай байж, бүр цааш явахаар болов. Ак-Тюзын давааг даваад Иссык-Куль нуурын хотгорт орлоо. Цааш явах газар байсангүй. Өмнө нь их ус хөндөлсөн байлаа...

	Энд Акбара, Ташчайнар хоёр амьдралаа шинээр эхлэв...

	Дахиад л бэлтрэгтэй болов. Энэ удаа дөрвөн бэлтрэг гарчээ. Үр үндсээ үлдээх гэж эцсийн удаа цөхрөн оролдсон нь тэр болой.

	Иссык-Кульд чонын энэ явдал ямар эмгэнэлтэйгээр дууссаныг дараах бүлгээс үзтүгэй...

	 

	ЦААЗЫН ТАВЦАН - 3

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

Заметки

		[←1]
	 Иудей улсын дээд шүүх




	[←2]
	 Ромын эзэн хааны цол. — Орч.




	[←3]
	 Иудей нарын бөөгийн шашны нийгэмлэг. — Орч.




	[←4]
	 Ромын цэрэг. — Орч.




	[←5]
	 Библи судрын үг. Надад одоо хамаагүй гэсэн утгатай.




	[←6]
	 Эзэн тэнгэр Адам, Ева хоёрыг хүний өвөг болгон өөрийнхөө дүрийг дуурайлган бүтээжээ. Могойн хатгаасаар Ева буян нүглийг танихуйн модны хориотой жимсийг Адамтай хувааж иджээ. Ингэснээрээ бүх хүн төрөлхтнийг хараалд унагажээ. Тэнгэр тэр хоёрыг Эдемийн цэцэрлэгээс хөөсөн гэсэн домогтой. — Орч.




	[←7]
	 Христосын шашинд ариун хишиг хүртээх зан үйл ингэж үүссэн домогтой. Талх давс хоёрыг Христосын бие цусыг бэлгэдэж, хишгийн багварт хадгалж байгаад сүсэгтэнд хишиг болгон хүртээдэг, сүмд очиж хишиг хүртээх ёслолд оролцож чадаагүй хүнд хүргэж өгдөг ажээ. — Орч.




	[←8]
	 Библийн домог ёсоор малчин Девидтэй (хожим нь хаан суусан) тэмцэлдээд дийлдсэн аварга биет филистим хүн. -Орч.




	[←9]
	 Аравийн хойгийн нүүдэлчин. Бедуин гэсэн араб үг манай хэлэнд орохдоо бядан болж сунжирсныг тэр байдлаар нь хэрэглэв. Орч.




	[←10]
	 Хөөрхий амьтан гэсэн үг.

